
        
            
                
            
        

    
	П. Лувсанцэрэн 

	 

	ОДДЫН ДОР

	(өгүүллэг, шүлэг)

	 

	“УЛСЫН ХЭВЛЭЛИЙН ГАЗАР” Улаанбаатар хотноо 1974 онд эрхлэн хэвлүүлсэн эхээс

	 

	Цогт охин тэнгэр сангийн захиалгаар Цагаан бамбарууш хэвлэлийн газарт 2021 онд цахим хэлбэрт хөрвүүлэв.

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Автоматаар үүсгэсэн тайлбар]

	 

	 

	 


НӨХРИЙН ТУХАЙ

	 

	Манай үргэлжилсэн үгийн богино хэлбэрийн зохиолын авьяаслаг зохиолч П. Лувсанцэрэн агсны сүүлчийн нэгэн түүвэр уншигч таны гарт очиж байна. Эл түүвэрт зохиогчийн сүүлийн жилүүдэд бичсэн өгүүллэг, шүлгээс гадна Ардын хувьсгалын 50 жилийн ойд зориулан бичиж дэлгэцнээ та бидний танил болсон «Миний Монгол» гэдэг баримтат кино зохиол нь оржээ.

	П. Лувсанцэрэн ихэвчлэн өгүүллэг бичдэг байв.

	Уянгын аяс дүүрэн намуухан хүүрнэлээр зохиолоо эхэлдэг нь энэ зохиолчийн онцлог байв. Энэхүү энгийн хүүрнэл нь эхлээд чухам л энгийн юм шиг санагдах мөртөө яв явсаар хүний сэтгэлийн дотоод ертөнц рүү орж, төгсгөлд нь ямар гүнзгий санаа гаргаж вэ гэсэн сэтгэгдэл үлдээнэ. Уншигчийн сэтгэлд од харвах мэт зурсхийсэн гэрэл гэгээ, сэрхийх бодол төрүүлнэ. Ямар нэг нандин бодол санаа, эрж явсан юмыг нь барин тавин хэлээд өгсөн шиг санагдана. П. Лувсанцэрэнгийн өгүүллэгүүдийн талаар ийм нэг товч зүйлийг эхлээд хэлмээр санагдлаа. Энэ түүврээс малын эмч Намжил («Нүүдэл») геологич Самдан («Захидал») Эвлэлийн гишүүн Сүрэн («Оддын дор») замчин Даваа («Хаврын шувуу») зэрэг өөр хоорондоо ялгаа бүхий олон шинэ дүрүүд уншигч тантай уулзан золгоно. 

	Зохиогчийн хамгийн сүүлийн бүтээл гэвэл «Энэхэн хавар» туужийн хэсэг, «Бодол» гэдэг өгүүллэг юм. «Бодол» өгүүллэг нь зохиогчийн бичгийн ширээн дээр хараахан дуусаагүй үлдсэн юм. Энд Сумъяа гэдэг хүний тухай өгүүлнэ. Хүн амьдралдаа бахархах үйлсээр дүүрэн явахаас сайхан юмгүй. Тиймээс өөртөө үргэлж шаардлага тавин ажиллах нь чухал гэдэг санаа гаргах гэсэн бололтой.

	П. Лувсанцэрэн уран бүтээл дээрээ мэдэгдэхүйц өсөж, зохиолынхоо сэдвийг сонгож олох, дүрээ бодож боловсруулах, үгээр илэрхийлж гаргахын хувьд ид хүчээ авч, хэлэх гэсэн санаагаа дутуу орхих вий гэж хэчнээн их анхаардаг байсан нь эл номд орсон олонх зохиолуудаас ил тод харагдах болов уу!

	П. Лувсанцэрэн зохиолоо урлахын хувьд нарийн «мужааны» нэг байлаа. Түүний өгүүллэгүүдэд зохиолынхоо дүрийг уран тод болгож чадсан хэчнээн сайхан хэллэгүүд байна вэ. Жинхэнэ байраа олсон үг хэчнээн тод дүрслэл болдгийг өгүүлэх юун, Хоёрхон жишээ дурдъя «Гэтэл эдний үр хүүхэд Цэвэлмаагаар отголсонгүй, түүнийг арван наймтай байхад нь жигтэйхэн чанга дуутай бас нэгэн охин төржээ» («Нүүдэл»), «...цоохор шүүгээнд байдаг хэдэн шил архинаас гурвыг нь гялс гялс хийтэл аваад богцондоо хийчихлээ» («Нурамтын өвөрт»), «Оддын дор» номд орсон бүтээлүүдийн талаар энэ мэт олон зүйл тэмдэглэн хэлж болох боловч энэ ном нэгэнт уншигч таны гар дээр очиж, зохиол бүр нь тантай ярьж байгаа болохоор олныг нуршилгүй үүгээр хязгаарлаж, зохиогчийн тухай хэдэн зүйл өгүүлье.

	Зохиолч Пэрэнлэйн Лувсанцэрэн 1933 онд Баянхонгор аймгийн Баянбулаг сумын нутагт малчны гэр бүлд төржээ. Бага сургууль, мал эмнэлгийн сургууль төгсөөд 16 насандаа малын бага эмч болж хөдөө орон нутагт хэдэн жил ажиллажээ. Энэ тухайгаа хожим «Хөдөөгийн дуун» гэдэг тууждаа ихэд хөгжөөнтэйгөөр бичсэн билээ.

	П. Лувсанцэрэн анх манай утга зохиолд «Нар шингээгүй» гэдэг өгүүллэгтэйгээ 1962 оны үес орж ирсэн юм. Эхнийхээ өгүүллэгээр олон уншигчийн найдвар хүлээнэ гэдэг мэдээжээр юм алхам. Энэ өгүүллэг тухайн үедээ өгүүллэг бичигчдийн дунд ч гэсэн «шуурга» дэгдээсэн билээ. Насны багад нөхөрт гарсан нэгэн бүсгүйн сэтгэл зүрхэн дэх цэвэр тунгалаг бодлыг дурайтал нээн үзүүлснээрээ энэ өгүүллэг уншигчдын сонирхлыг ихэд татаж байсан юм.

	П. Лувсанцэрэн бид хоёр 1965 онд Москва хотноо Утга зохиолын дээд сургуулийн оюутнуудын нийтийн байр болох долоон давхарт (бидний нэрлэдгээр) анх дотно танилцсан билээ. Энэ сургуульд, бид хоёрын хамт өнгөрүүлсэн хоёр жил бол уран бүтээлийнхээ жаргал зовлонг хуваалцсан эрхэм сайн анд болгосон юм. П. Лувсанцэрэн 1962-67 онуудад М. Горькийн нэрэмжит Утга зохиолын дээд сургуульд суралцан төгсөх хугацаандаа нэлээд бүтээл туурвисан билээ. П. Лувсанцэрэн нэг үдэш, олон ном эмх замбараагүй өрсөн ширээн дээрээ зайчлан хоёр тохойгоо тавьж, ширээнийхээ чийдэнг асаачхаад 

	 

	Буурал Москвад анх ирж 

	Бороон дундуур ном бариад 

	Тверийн гудамжаар тэвдэж явсан 

	Тэр өдөр саяхан л юм сан...

	Оюутан гэдэг даруухан нэр минь 

	Орхигдож хаана хоцрох бол?

	Хичээл лекцэд суудаг байсан 

	Герцений баншинд хоцрох бол уу?

	Хэдэн хэлээр шуугилдаж байдаг

	Нийтийн байранд үлдэх болов уу? 

	(«Оюутан»)

	 

	гэж бичиж суусныг нь тодхон санаж байна. Бас намрын нэг хүйтэн бороотой орой, насаараа жин тээсэн өвгөн Жанцангийн тухай бодолхийлэн ярьж, дараахан нь «Ус шиг цэнхэр» гэдэг өгүүллэгээ бичсэн юм. Өгүүллэгийн нэрийг зүгээр ч нэг өгөөгүй. Зохиолын гол баатар Жанцан залуудаа Дагиймаа гэдэг хүүхэнтэй дотно байв. Нэг удаа жинд явахдаа «Чи юу захих вэ?» гэхэд бүсгүй «Ус шиг цэнхэр торго авчирч өгөөрэй» гэж хэлж байгаагаар өгүүллэгт гардгийг дахин дахин дурсаж яльгүй этгээд нэр өгч байж билээ. П. Лувсанцэрэн зохиолынхоо сэдвийг ямагт бодит зүйлээс сэдэвлэн авч, зохиолд гарч буй газар орны нэр, нутаг усны хоорондох зайг хүртэл яг үнэнээр тооцоолон бичдэг байсан юм.

	Баянхонгор аймагт бага залуудаа малын эмч байсан хэдэн жилийн дуртгал бол түүний олонх зохиолын сэдэв байсан юм. 

	Хөдөөгийн тухай ямар нэгэн яриа болоход баруун гараа өргөн үг бүрээ алган дээрээ дэнслэх мэт «намайг Баянхонгорт байхад»... гээд л ярьж эхэлдэг сэн. Түүний бага залуугийн хамгийн сайхан дуртгал нь тэнд үлдсэн хэрэг биз ээ!

	П. Лувсанцэрэн авьяаслаг орчуулагчийн нэг байв. М. Горькийн нэрэмжит утга зохиолын дээд сургуульд явахаасаа өмнө «Энх тайван социализмын асуудал» сэтгүүлд орчуулагчаар ажиллаж байлаа. Шолом Алейхемийн «Мотл хүү» Японы зохиолч Нацумэ Сосэкийн «Жаал хүү» зэрэг олон ном зохиол эх хэлнээ орчуулсан юм.

	П. Лувсанцэрэн сургууль төгсөж ирээд «Утга зохиол, урлаг» сонины газар болон Зохиолчдын Хорооны дэргэдэх залуу зохиолчдын зөвлөлийн нарийн бичгийн даргаар ажиллаж байсны дээр залуу зохиолчдын «Яргуй» түүврийн хэд хэдэн дугаарыг бэлтгэн хэвлүүлж өнгө үзэмж чанарыг нь дээшлүүлэх талаар ихээхэн анхаарч санаа тавьж байсан юм.

	П. Лувсанцэрэн олон талын өргөн мэдлэгтэй, юмыг санаж сэрэхдээ ухаалаг, нөхөрсөг даруу, эелдэг зөөлөн зантай, их ирээдүйтэй зохиолч байв. Тэрбээр их зүйлийг хийхээр бодож төлөвлөж байсны дээр олон сайхан өгүүллэг, шүлэг, хоёр тууж бичиж, цөөн боловч чанартай зохиолоороо өөрийн нэрийг уншигч түмнийхээ сэтгэлд мөнх сийлэн үлдээсэн юм.

	Л. ЧОЙЖИЛСҮРЭН

	 

	1973. 3.28.

	 

	
ӨГҮҮЛЛЭГ 

	 

	
НҮҮДЭЛ

	 

	Малын эмнэлгийн жижиг ногоон машин шинэхэн орсон цасан дундуур замгүй газраар ийш тийш гавшгай шарван үнэг мэт жирийж явав. Цонхоор харахад уйтгар хүрэм цагаан тал зах хязгаар нь мэдэгдэхгүй бүүдийж хааяа дэрсний бут, малын, чийр дайралдана. Гэвч айлын бараа ер харагдсангүй. Зөөлөн цасаар шидлэн байгаа бүүдгэр тэнгэрийг харахад нуруу хүртэл тэнийлгэхгүй дээрээс дарчхаад байгаа нүсэр биетэн шиг хөглийж цээж давчидна.

	Машин дотор энэ машины их мэдэлтэй эзэн, малын их эмч Намжил, бага мэдэлтэй эзэн жолооч Равдан хоёр хоорондоо сав саяхан хэрэлдээд эвлэрч амжаагүй яваа янзтай үгийн солио ч үгүй урдах замаа мэлрэн ширтэж явлаа. Гэтэл хэн хэнийх нь ухаан санаа энэ зудын хар цас, бүгчим саарал тэнгэрт дарагдалгүй боддогоо бодож, санадгаа санаж явжээ.

	«Жолооч хүний ажил аа гэж!... Өөрийн мэдэлгүй. Энэ цасны байгаа царай. Хэзээ нэг гэрийн бараа хардаг байгаа юм?» гэж Равданг бодож явахад «Цэвэллхам намайг өнөөдөр ирнэ гэж огт мэдэхгүй байгаа. Би гэнэтхэн очиж нэг баярлуулъя. Юу гэх бол? Болдог сон бол даруйхан нэг оронд орж айл гэр болно гэдгийг нэг үзэх сэн» гэж Намжил өөрийнхөө амьдралыг бадрангуй сайхнаар бодож явлаа.

	Намжил хөдөө аж ахуйн дээд сургууль төгсөөд энэ суманд иржээ. Ирэхдээ түр ирсэнгүй. «Ажиллана амьдарна. Арга боломж нь таарвал эхнэр ч болтугай авч өрх гэр болно. Өснө. Суурьшина» гэж бодож иржээ. Залуу мэргэжилтний мөрөөдөл зовлон багатай бүтэж, ирсэн даруйхнаа тэр, одоогийн энэ мөрөөдөж яваа Цэвэллхам гэдэг голшиг бор бүсгүйтэй учирчээ. Цэвэллхам бол Жамбалын ууган охин. Ууганы зэрэгцээгээр бас отгон байж таарна гэж эцэг эх хоёр нь арав гаруй жил бодов. Гэтэл эдний үр хүүхэд Цэвэллхамаар отголсонгүй, түүнийг арван найман настай байхад нь жигтэйхэн чанга дуутай бас нэг охин төржээ. Үүнээс хойш Жамбал өөрийгөө өтөлсөнд тооцож «Өтөл насанд олон хүүхдэд дарагдвал дараа болно. Хүү л гарахгүй юм бол яршиг цаашаа!» гэж боддог болов оо. Ингэж Жамбалынх дөрвүүл болоод амьдарч байтал тооноор тэнгэрийн хишиг ойчив уу гэмээр болж малын их эмч нэг аятайхан цагаан залуу газрын холоос энэ нутагт ирж тэдний хүргэн болох шинж орж, хөгшдийг баясгасан нь энэ Намжил байв. Намжилын ногоон машин Жамбалын гадаа сойлттой зогсож байхыг олон хүн харж амжсаны дараахан нэгдлийн захиргааны нэг өрөөнд хоёр хүн ингэж ярилцаж суув:

	— Намжил эмч маань Жамбалын хүргэн болохоор шийдлээ шүү.

	— Сайн л байна.

	— Юу нь сайн гэж?

	— Боловсон хүчин суурьшиж л байг! Жамбалын хүргэн болно гэдэг чинь нэгдлийн хүргэн боллоо гэсэн үг.

	— Шинэ ирсэн залуучуудыг бүгдийг ингэж суурьшуулах гэвэл нэгдлийн маань хэдэн охин хүрэлцэхээ байна биз дээ?

	Энэ асуултад хариу хэлэх ёстой хүн дуугарсангүй.

	— Эхнэрээр суурьшуулах гэж бодсоноос байраар суурьшуулах гэж оролдвол дээр байх аа. Хүн болгон Намжил шиг ганц чемодан бариад ирээ ч үү? үгүй ч үү? Ер нь Намжилдаа өөдтэйхөн байр олж өгөх юм сан.

	Намжилын тухай иймэрхүү яриа мэр сэр гарсаар байв. Энэ яриа ч яах вэ.. Залуу эр эм хоёрыг анх ойртоход тэмээ үзсэн хотын хүүхэд шиг нэг хэсэгтээ шуугилддаг нь нийтийн жам.

	Гэр бүл болно гэдэг будилаант явдлыг урьд маш их хаширлан боддог байсан Намжил энэ Цэвэллхамтай дэр нийлэх болсноосоо хойш «Эхнэр авна гэдэг ч цагаа тулахад амархан л монди байна даа. Ламзав багшид шүүлэг өгөхөөс л амар болж таарлаа» гэж бодож байжээ.

	Гэвч Цэвэллхамыг эхнэр гээд сумын төв дээр, тохь муутай ганц өрөө байрандаа аваад ирье гэж зориглон бодож тун чаддаггүй байв. Яагаад ч юм, эцэг нь явуулахгүй юм шиг санагдаад байсан тул Намжил одоохондоо эхнэртэй болох шав тавьснаас биш, эхнэртэй болсон хэрэг биш байлаа.

	 

	* * *

	 

	Гурав хоног цас оров. Дөрөв дэх өдөр нь өглөөгүүр тэнгэр цэлмэх янзтай байснаа үдээс хойш цас дахиад орлоо. Жаврын эрч өвлийн янзаар. Богино хөлийн мал бэлчээрт гарч чадахаа бараг болив. Малчдын сэтгэл түгшиж хараал ерөөл хэлж, өглөө бүр тэнгэрийн орой хаяа ажиглана. Тачир ургацтай талын бэлчээрт бараг мал бөхийх юмгүй болж, өвсний өнгөнд шаргалтан харагддаг байсан хөндий хоолой, дэнж толгод нилдээ цавцайн цайж, нүд халтирна. Шуурга болох янз огт байхгүйг бодвол цас орж дуусах, бас л болоогүй байгаа бололтой. Хэчнээн хоног ч юм ингэж цас орж дараа нь хүйтэн шуурга залгана гэж бодоход энэ нутаг хангайд хэв хэзээнээс шүтэж амьдарсан хүн мал аврах авралгүй аюултай учрахад тулсан санагдана. Хүн бүрийн сэтгэлд «Яах вэ» гэдэг ганц бодол байлаа. Зарим нь «Өнгөрлөө!» малынхаа аль чөмөгтэйг нь нядлаад авъя гэж хэлнэ. Зарим нь «Нэг хэсэг малаа гаргуунд нь хаяад нөөцөлж бэлдсэн тэжээлдээ тохирох хэдэн малыг тордож малынхаа хагасыг ч болов авч үлдье» гэнэ. Хүн хүн нэг нэг бодолтой байв. «Яавал яаг» гэж цөхөрсөн хүн ч байв.

	Сум орны байдал ийм болсныг улс орон даяар мэдэж байлаа. Энэ нутгийнхан, зарим хүмүүсийн бодож байсан шиг, ганцаардаж сандарсан улс ч биш байв. Эх орны зүрх судас цохилдгоороо цохилж, хамгийн зах хязгаар нутгаа хүргэл нэгэн амьсгалаар амьсгалж, өвс тээвэрлэсэн машинууд зуд болсон нутаг руу өдөр шөнөгүй цувсаар байв. 

	Нэгдлийн захиргаа зудын байдлыг харгалзан, аймгийн фондоос авсан өвсийг голчлон хойд чигийн сууриудад хүргүүлж, тэжээл хүргээд өгье гэхэд машин очиж болохгүй цөөвтөр суурийг машин зам руу ойртуулж нүүлгэв. Гэвч өвс хүрэлцэхгүй, машин хөсөг дутагдсаар байлаа.

	Иймээс мал нь овоо тарга хүчтэй, даруйхан нүүлгэж амжвал, зэргэлдээ сумын бэлчээр сайтай нутаг бараадуулж болох өмнө чиглэлийн бүх суурийг яаралтай нүүлгэж эхэлжээ. Намжил эмчийн ирээдүйн хадам, Жамбалынх чухам энэ хэсэгт хамаарагдах суурь байлаа.

	Өндөр өндөр өвс ачсан, машинууд ирээд малчдын өвөлжөөн дээр нэвсийтэл буулгаж байгаа гэдэг сураг дуулаад «Улс гэдэг сайхан юм даа. Урьд хэзээ ийм байлаа» гэж айл саахалтынхандаа их л бахархан ярьж, аятайхан инээмсэглэж явсан Жамбал гэнэт «даруй нүүж Цахиуртын өврийн өвөлжөөнд буу! Танай суурьт өвс өгч чадахгүй боллоо» гэсэн бичиг бригадаас аваад урам нь нэгмөсөн хугарчээ. Энэ бичгийн дараагаар «Нүү! нүү!» гэж зай завсаргүй шаардаж байгаад адаг сүүлд нь «Танайхыг нүүлгэхээр ирлээ» гэсээр нэгдлийн машин үдээс хойхон давхиж ирээд гадаа нь зогсжээ.

	Жамбал бодолд автан галынхаа захад мод зорж суугаад:

	— Би дулаан өвөлжөөнөөсөө гарч чадахгүй ээ. Бүл чадал ч алга. Ядахдаа эхнэрийн зүрх дэлсээд бараг хэвтрийн хүн болоод байна гэж үглэжээ. Өнгөнөөс харахад хүүхэд шиг арчаагүй харагдах энэ гэмгүй бараан нүүрийн цаана настай хүний хашир ухаанаар бодчихсон хэдэн учир байв. Тэднийх дулаан өвөлжөөнөөсөө гараад энэ жавар цасан дундуур нус нулимсаа гоожуулан зутарч нүүдэл хийхээс зүрхшиж төвөгшөөж байв. Тэнгэрийн муу гардаг гэдгээр цас орсон нэг өдөр байхад арилах нэг өдөр байх байлгүй. Нэгдлийнхэн хэт сүржигнэж байна гэж хаширлаж байлаа. Бас хувьдаа бод голдуу цөөвтөр малтай болохоор багашаархан зуд болоход тэр хэдэн малд төдий л их аюул, болохгүй гэдгийг санаж байв. Нэгдэл өмч хөрөнгөө хамгаалж зарим суурьт машин машин өвс өгсөн мөртөө манайхыг болохоор заавал нүүлгэж бидний үйл тамыг үзэх гээд байдаг нь юу юм? гэж нэгдлийн захиргаанд бас тунирхаж байлаа. Эцэст нь манай бригадыг нүүлгэх янзлах ажлыг Намжил хариуцаж яваа болохоор эрхбиш хүргэн хүн байна, биднийг өмгөөлж хамгаална биз гэж найджээ.

	Эднийхийг нүүлгэхээр ирсэн жолооч Тоомой «Нүүж чадахгүй» гэсэн Жамбал өвгөний яхир үгийг сонсоод сэтгэл нь ихээ тайвширсан янзтай, хар хурган малгайныхаа оройноос шүүрэн авч, гэрийн хоймор шидчихээд галын ойролцоо завилан суув.

	Жамбалын эхнэр Наянтай, хөлдүү мах цавчин охин Цэвэллхамын хамт хоол төхөөрлөө. Үдшийн бүрэнхий болж, хотын ноход алсын чимээ анирлан, хий хуцсаар байв. Гурил элдэж дууссан Цэвэллхам, гадаа гарч гэрийн үүднээс холдолгүй хэсэгхэн зогсоод, 

	— Тойрмын үзүүрээс гэрэл гараад байна. Машин ирж яваа бололтой гэсээр дуу шуутайхан орж ирлээ. Түүний энэ цовоо дуу, сэргэж баяссан хурц хар нүд, гэрт орж ирмэгц хувцсаа солихоор шар дурдан бүс санд мэнд тайлж байгааг харахад баярласнаа нууж чадахгүй байгаа нь илт. Тоомой жолооч түүнийг ажиглан, амаа дутуухан ангайгаад нүдээрээ инээмсэглэж суув. Удсан ч үгүй, мал эмнэлгийн жижиг ногоон тэрэг Жамбалын гэрийн үүдээр хошуугаа цухуйлгах шахан зогсож, хаалга тас нясхийн хүн буух чимээ дуулдлаа.

	Гэрт Намжил түрүүлж, жолооч нь түүний араас даган орж ирэв.

	 

	* * *

	 

	Хадмындаа ганц хоног сайхан амраад буцах санаатай ирсэн Намжил энэ гэрт сууж байгаа хүмүүсийн баяргүй бараан царайг харж анх гайхсан боловч учрыг амархан таамаглав.

	Хамаг юм нүүдлээс болжээ.

	Жамбал өвгөн Намжилтай мэнд амрын зөрөөнөөс цааш олон юм ярьсангүй. Мөн Намжил руу нэг ч удаа эгцэлж харсангүй, доош ширтэн суув.

	— Заа аль хир зутарч байна? гэж Намжилыг асуухад, 

	— Байж л байна гэв.

	Нүүлгэх машин нэгдлээс олж өглөө гэж баярласан шинж түүнд байсангүй.

	— Биднийг харж үздэг хүн байвал хармаар л байна. Нүүдэл хийх чадал тэнхээ манайд даанч алга гэж Жамбалын эхнэр Наянтайг ярьж эхлэх гэтэл, 

	— Заа, за дуугүй бай! гэж Жамбал зандраад болиулчхав.

	Ингээд жаал дуугүй сууцгаав. Гадаа цас орсоор байгаа ч хоол хийсэн галын илчинд гэрт дулаан тохилог байлаа. Авдар, шалны өр хоёр дээр асаасан хоёр лааны гэрэлд хүмүүсийн дулаацаж хүрэнтсэн нүүр царай, унь хана, авдар, хөшиг цөм чимээгүй гэрэлтэн харагдаж, хуурай зайгаар ажиллаж байгаа хүлээн авагч юу ярьж байгаа нь тод мэдэгдэхгүй шажигнан шивгэнэнэ.

	— Тэргээ нэг асаая уу даа. Гадаа хүйтэн байна гээд Тоомой жолооч ухасхийн босож гарлаа.

	Цэвэллхам авдрын өмнө лааны гэрэл дор ном бариад уншсан болж суух зуур нүднийхээ булангаар Намжил руу үе үе дулаахан харж үл мэдэгхэн инээмсэглэнэ. Равдан жолооч илүү гэрт унтахаар гарч, Жамбалын гэр бүлийнхэн халуун амиараа үлдэв.

	— Нүүлгүй л болохгүй болоод байна даа. Би Эрдэнэтийн өвөр, Улаан давааныхныг бүгдийг нь нүүлгээд ирлээ гэж Намжил яриа эхлээд нэгдэлд өвс хүрэлцэхгүй байгаа, машин тэрэг ч дутагдаж байгаа хамаг учрыг бүгдийг ярив.

	Түүний яриаг тоож анхаарч байгаа шинж Жамбалд байсангүй. Гадаа ачааны машин асаж, мотор нүргэлж эхэллээ. Жамбал нүүхээс юунд ингэж дургүйцээд байгаагийн учрыг Намжил ер ойлгосонгүй.

	— Нэгдлийн энэ олон мал сүйд болж мэднэ шүү гэв.

	Хэн ч хариу хэлсэнгүй Нэгдэлдээ нэр хүндтэй, шалмаг гавшгайд тооцогддог, бас «Нэгдлийнхээ буянаар сайхан амьдарч байна» гэж ярих дуртай энэ өвгөн гэнэт яагаад ийм буруу ишилсэн сүх шиг болчихсоныг ойлгож ядахдаа Намжил яриа Өдөх санаатай Цэвэллхам руу харж, 

	— Сүрхий зуд болох шинжтэй байна шүү гэв. Цэвэллхам:

	— Харин цас ороод л байна гэснээс өөр юм хэлсэнгүй. Эцэг эх хоёр нь өнөөх л үг дуугүй хэвээр.

	Ачааны машин хэд сүрхий орилоод чимээ алдав. Намжил яагаад ч яриа өдөөж эцэг эх хоёрын сэтгэлийг өөд татаж чадсангүй. Гэтэл Жамбал гэнэт галынхаа зах руу шүлс хаяад:

	— Нэгдэл энэ малаа мэнд дээр нь биднээс салгаж авдаггүй л юм байх даа. Бүл чадалгүй улсад найдаж байгаад энэ мал үрэгдвэл хайран л болмоор юм гэв.

	— Аав аа энэ чинь юу гэсэн үг вэ? Хаа сайгүй бүл чадал мөхөстөөд байна шүү дээ. Харин ч манайх арай дээр байна гэж Намжилыг хэлтэл, 

	— Заа! Намжаал боль! боль! гэж Цэвэллхам гэнэт ярианд оролцож «Чи манайхыг, манайх гэж боддог юм бол энэ хоёр хөгшнийг битгий зовоо» гэв.

	— Би зовоохдоо яагаа вэ? гэтэл, 

	— Зүгээр унтацгаая! гэж хэлээд Цэвэллхам босож ор засаж эхэллээ. Энэ шөнө Намжилын нойр хүрсэнгүй. Цэвэллхамыгаа ч анхных шигээ элэгсэг энхрийлж чадсангүй. Бүл чадлын хувьд яривал нүүх байтугай юу ч хийж чадах чадал хүч эдний суурьт байгааг тэр мэднэ. Ер нь л нэгдлээ гэх сэтгэл хомс байгааг ухаарав. Аман дээрээ нэгдэл минь гэж ярих дуртай мөртөө яг хатуу цаг тулахаар амиа хичээдэг улс байдгийг бодон бодон уур нь хүрэв. Аягүй бол «нэгдлийн зургаан хонийг зааз хониор солиод нэмрийг нь Жамбал өөрөө авч байсан» гэдэг яриа ч үнэн байх гэж бодлоо.

	Хадам минь, эхнэр минь гэж бодолгүй яах вэ. Гэсэн ч эднийхийг нүүлгэхгүй бол тун боломгүй санагдана. Сүүлд зөндөө мал үхчихвэл хэн хариуцах вэ?! Хариуцлага нь яах вэ гэх нь ээ ч тэднийхийг нүүлгэхгүй бол сэтгэлд огт арилахгүй нэг том хар юм хоцорчихмоор санагдаад болсонгүй. 

	— Цэвэллхам минь ухаарч үз! Аюул болох гээд байна. Би саяхан сургууль төгссөн хүн. Шинэ амьдрал маань эхнээсээ аваад хар мөргүй ариун байгаасай гэж хүсэж байна. Чи миний хань шүү дээ гэтэл Намжилтай адил бодол бодон сэрүүн хэвтсэн Цэвэллхам:

	— Чи миний хань юм уу? мэдэхгүй гэж хэлээд санаа алдан цааш харж хэвтэв.

	Энэ маань арай ингээд бүрмөсөн цааш харчих хүн биш байгаа гэж Намжил бодов. Арай ч үгүй байлгүй гэж бодоод Цэвэллхамыг өөр рүүгээ харуулах гэж оролдтол «Яах гээд байгаа юм бэ?» гэж чанга дуугаар хэллээ. Зориуд эцэг эхээ дуулаг гэж бодож байгаа бололтой. Энд Намжил санаа алдах ээлж болов. Хэдэн сар баяртай тэнүүн явсан амьдрал руу нь үүл нөмрөөд ирэх шиг санагдлаа. Хамаг юм ингээд дуусна гэж үү? гэж Намжил өөрөөсөө асуугаад харанхуйн дунд дээшээ харж нэг хэсэг хэвтлээ.

	Ачааны машин асаж байгаа дуулдлаа. Энэ чимээг сонсоод «Хонь мал үргээсэн хаашаа тавтиргүй амьтан бэ?» гэж Жамбал орон дотроо үглэж байгаа дуулдана.

	«Хүнд дасах сэтгэл гэж үүнд байна уу? Эсгүүл надад тийм сайхан итгэж хууртмаар хоосон зан гаргаад явсан юм уу?» гэж Цэвэллхамын тухай Намжил бодон орон дотроо өндийн түүний нүүрийг гараараа тэмтрэн илж үзтэл хацар шанаа нь шал нойтон байв. Дэр нь хүртэл норжээ.

	— За битгий уйл! гээд Намжил түүний хацар нүдийг дахин дахин үнсэж аргадав.

	Цэвэллхам юу ч хэлэлгүй өрөөсөн гараараа Намжилын хүзүүгээр зуурч байгаад гомдсон хүүхэд шиг нулимсаа залгин уйллаа.

	— Чи надад гомдсон уу? гэж Намжилыг асуутал, 

	— Үгүй! Гомдоогүй гэв.

	— Хайртай юу? гэтэл

	— Хайртай гээд нулимсаа арчсаар өндийж хучлагаа засаж аваад дахин хэвтэв.

	Намжил унтъя гэж хэчнээн бодоод тун унтаж чадсангүй. Албан үүргээ гүйцэтгэж явахад хүргэн хүний ёсыг төдий хэмжээгээр, тэгж сахих ёстой гэсэн тогтоол хэмжээ байхгүй. Аль аль нь чухал зүйл. Сайн бодвол энэ хоёрын хооронд бас харшлаад байх ч юмгүй шиг. Эднийх үг дуугүй нүүчихвэл нэгдэлдээ ч ашигтай, өөрсдөдөө ч амар баймаар. Бодоод байхад ер нь л нүүдлээс залхуурч төвөгшөөснөөс өөр шалтгаан огт байхгүй санагдана. Хэрэв энэ таван зуугаад хонь нэгдлийн биш, өөрийнх нь байсан бол хэчнээн хэцүү төвөгтэй байсан ч нүүх л байсан даа. Монгол хүн хэзээнээс малынхаа төлөө өвлийн жавар, зуны нар, цас бороо, салхи шуурган дундуур амь тавин зүтгэсээр ирсэн заншилтай. Тэр зүтгэл заншил одоо хаана байна? Малчид маань нэгдлийн гишүүд болсноос хойш хамаг ажлаа нэгдэлд найдаж баахан цалгар амарлингуй болоо юм уу даа гэж санагдмаар. Гэвч үгүй ээ! Хичээнгүй ажиллаж сайхан амьдрахын үлгэр жишээ болсоор яваа хүмүүс зөндөө байна. Гэтэл эднийх гэж энэ! Харин ч Намжилыг хүргэнээ гэж бодсон бол хамгийн түрүүн гялалзтал нүүж хавь ойрын амьтанд үлгэр жишээ үзүүлээд өгмөөр. Гэтэл тэгдэггүй. Энэ хүмүүсийн сэтгэл цаагуураа нэг л биш. Хүйтэн. 

	«Аргалж аргадаж үзье. Болохгүй бол эвдрэлцэж дээ, яая гэх вэ. Цэвэллхам л надад сайн хэвээрээ байх юм бол эцэг эхтэй нь эвдрэлцсэн ч аяндаа эвлэрэх байлгүй. Гэр бүлийн дотор аль маргаан зөрөө гарч байхыг тэр гэх вэ». 

	Энэ бүхнийг эргэцүүлэн бодож бодож үүр шахуулаад Намжил хар дарсан зовуурьтай нойроор хэсэгхэн зуур зүүрмэглэв. Гэтэл гэнэт нөгөөх «хонь мал үргээдэг» дуугараад тэртэй, тэргүй хөнгөн байсан нойрыг эргэж ирэхгүй болтол үлдэн хөөв. Машины мотор нэг хэсэг тээ чичрэх мэт дүнгэнэж дүнгэнэж, Тоомой жолооч уур нь хүрсэн бололтой, хэд хүчтэй нүргүүлээд чимээ алдлаа.

	Өглөө цас орохоо больсон байв. Гэвч тэнгэр бүрхэг хэвээр. Ханатал унтаж бие амарсан хүмүүсийн нүүр царай гялалзан, Намжил, Цэвэллхам хоёр бие биеийнхээ нэрээр дуудан цовоо ярилцаж их л баяртай сайхан өдөр эхлэх шиг болов. Жамбал Наянтай хоёр ч өчигдрийнхийгөө бодвол царай нь илт сэргэсэн харагдана. Санаагаар болдог сон бол өчигдрийн явдлыг юу ч болоогүй юм шиг мартчихаад хамаг юм цөм хуучнаараа эвтэй сайхан болчихсон, энэ л хэвээрээ байж байгаасай гэж хүсүүштэй байлаа. Гэвч амьдрал гэдэг хүний сэтгэл шиг тухай тухайн байдлаар хувьсаж байдаг эд биш болохоор Намжилд албан ажлаа бодохоос өөр арга байсангүй. 

	— Аав аа тэгээд нүүх үү? Би та нарыг нүүлгэлцээд өгмөөр байна. Шинэ нутаг бараадахгүй бол тун болохгүй гэж Намжилыг хэлмэгц Жамбалын зовхи дахин буужээ. Данх тогоо шаазан халбага цөм чимээгүй болчих шиг боллоо. Хэдэн минут өнгөрлөө.

	Гэтэл хурган дээлийн ханцуй дотор гараа зөрүүлж орон дээр сандайлаад, Намжил Жамбал хоёрыг ээлжлэн харж суусан Цэвэллхам гэнэт инээмсэглэн:

	— Аав минь нүүе. Шинэ нутаг бараадахгүй бол болохгүй гэж их эмч тушааж байна шүү дээ. Одоохон оронгоо буулгаад аччихъя! Нүүе! Шинэ нутаг бараадъя! Нүүлгүй яах вэ! Дарга тушааж байхад... Харин аав та нэгдэлд найман зуу гаруй төгрөг тушаана шүү. Машин хүлээлгэсний зардлыг цаг тутам 100 төгрөгөөр бодож төлүүлнэ гэж Намжил эмч надад хэлснийг харин танд хэлчихье. Олон таван үггүй нүүнэ гээд дуудасхийн бослоо.

	Мөнгө төгрөгийн талаар юу ч дурсаж яриагүй Намжил энэ үгийг сонсоод, 

	— Төлүүлсэн ч болно доо гэчхэв. 

	— Төлнө, төлнө, эмч минь! Санаа зоволтгүй гэж Цэвэллхам инээмсэглэн хэлээд шууд гадагш гарч гэрийнхээ оосрыг тайчиж эхэллээ.

	Намжил Жамбал хоёрыг хэдэн үг солилцож суутал Цэвэллхам буцаж орж ирээд:

	— Аав аа та битгий олон юм яриад байгаач! Та ямар хүний төлөө амьдарч яваа биш. Намжил чи ч гэсэн яв! Чи улсын ажил хариуцаж яваа болохоос биш, эхнэр эргүүлэх ажилтай яваа биш! Яв яв! Бид аргалаад нүүчхэж дөнгөнө. Нүүлгэлцэнэ барина гэж сэтгэлээ зовоосны хэрэггүй. Харин торгууль төлбөртэй ч гэсэн машин олоод өгсөнд чинь баярлалаа. Гялайлаа. Одоо яв яв! Таны албан ажил чинь сүйд боллоо гэхэд Намжил

	— Явна даа! Харин машин битгий их саатуулаарай! гээд босов.

	— Саатуулж байх аа бид мэднэ ээ. Хорин цаг саатуулаад хоёр мянган төгрөг төлсөн ч өнөөдөртөө манайх чадал байна. Чи эндээс түргэхэн явж үз! Бидний ажилд ч бүү саад бол! Цаад ажил чинь хөөрхий болох нь. Таныг энд хэрүүл хийж хөгшид хүүхнүүдтэй орооцолдож суусан гэж тэнгэр хангай өршөөхгүй байлгүй гээд Цэвэллхам авдраа уудлан дээл бүс, малгай алчуур гарган шидэлж эхлэв. 

	— Хөөгөөд байгаа бол явна даа гээд Намжилыг үүд рүү эргэтэл Жамбал:

	— Манайх тэгээд цаг тутам зуун төгрөг төлөх ёстой болж байна уу? гэж асуув.

	— Аав юу дэмийрээд байгаа юм бэ? Төлөхгүй яадаг юм? Улсын техник өч төчнөөн цаг саатуулчхаад... Намжил минь чи зүгээр замаараа орж үз! гэсээр Цэвэллхам Намжил руу нөмгөн алхалж ирээд, 

	— Олон юм ярьж бидэнд бүү саад болж үз! Ярих дур чинь хүрээд байгаа бол зуд өнгөрч зун ирсэн аажуу уужуу цагт ирээд арван цагаар ч хамаагүй яриарай! Тэртэй тэргүй бид машины торгуульд орсон улс. Та улам л саатуулахын нэмэр. Бушуухан явж үз! Явж үз! гэж Намжилын хажуу руу түлхэн үүд рүү түрэв.

	Нүүдлийн яриа маргаан үүгээр дууслаа. Жамбалынх тэр өдөртөө нүүж, Намжил говь нутгаар сууриуд хэсэж хоёр хоног явах зуураа Цэвэллхамтай хамт өнгөрөөсөн хэдэн сарын цэнгэл жаргалаа эхнээс эцсийг хүртэл нэгд нэггүй боджээ.

	Намжил сумын төвд муу байрандаа эргэж ирээд шавар пийшинд гал түлж, данхтай дайныхаа буцлахыг хүлээн суух зуур, «Амьдралын эрхээр амь амиа хичээх санааг тавь жаран жил сэтгэлдээ шингээсэн өвгөд хөгшид байтугай ханиа болгох гээд хажуудаа хэдэн сар дагуулж явсан хориодхон настай ганц бүсгүйг өөртөө татаад авч чадсангүй юү дээ. Хөдөөгийн уул талаар соёлын үрийг тарих шинэ монголын залуучууд гэж уг нь биднийг л хэлж байгаа байх даа!» гэж эргэлзэж суув.

	Гэвч Цэвэллхам Намжилтай сэтгэл нэгтэй байсандаа, эцгийнхээ эвийг олоод нүүлгэж чадсаныг Намжил ухаарч байв.

	Цагийн зуун төгрөгийн торгуультай машин ч тэр биш байлаа. Хүнийг баярлуулж чаддаг шигээ бас айлгаж чаддаг чадал мөнгө төгрөгт байдгийг эцгийнхээ гараар хүмүүжсэн Цэвэллхам мэддэг байжээ.

	«Шинэ амьдрал маань эхнээсээ аваад хар мөргүй ариун байгаасай гэж хүсэж байна» гэсэн Намжилын үг ч Цэвэллхамын цээжинд байж л байв.

НУРАМТЫН ӨВӨРТ

	 

	Цагаан сарын шинийн зургаанд тэнгэр цэлмэг, хаврын сар гарсных юм уу, сэтгэл дагасных юм уу дулаахан шаргал өдөр болов. Цасны өнгийг ажиглахад өвлийн догшин цагаан туяагаар гялалзан гялтганаж байдгаа хэдийн больжээ. Энгэр нөмрийн цас нимгэнтэй газраас үдийн хирд үл мэдэгдэх уур савсаж алсын бараа цайдам хөндийг ажиглавал, мөдхөн газар дэлхий хаврын зайрмаар угаагдаж талын зэрэглээ яралзан мяралзан урсах вий гэж санагдмаар.

	Халзан Хаймчиг ийш тийш жаал ажиглан зогссоноо, том үнэгэн малгайгаа тайлж, төвөгшөөсөн янзтай хураалттай мод руу шидээд, дахин шургааг цавчиж эхлэв. Хамаг хэргийг халзан толгойгоороо хариуцаж үе тэнгийнхнийгээ «уруу татаж» уриалга гаргасан болохоор Нурамтын өвөрт босох энэ өвөлжөөний хашаа дээр өөрөө түрүүлж ирж үлгэр үзүүлэх сэтгэлийн үүрэгтэй байснаас гадна, бас хүмүүс цуглаагүй байгаа дээр «Халзан Хаймчигт дэвэргэн сэтгэл шигээ тэнхэл чадал байна уу» гэж өөрийгөө сорьж үзэх хэрэгтэй байжээ. Ирлэсэн сүх барьж үзээгүй удаж, мод цавчих ажлаас их л төсөөрсний дээр чадал хүч доройтсоноо аргагүй ухаарав. Эхлээд хөлөө цавччих шахав. Түүндээ уур нь хүрч, газар руу нэг нулимснаа, өөрийгөө хөөргөж «хэг, хэг» гэж дуу алдан хэд сүрхий цавчив. Болмоор янзтай.

	Ингэж байтал Балдан, Гомбо хоёр ирэв. Гомбо ер нь залуугийнхаа дэгжин занг хаяагүй их тэнхлүүн сээхгэр яваа харагдана. Хээ хуар болсон хивсэн тохоштой цагаан тэмээ унаж (заавал цагаан тэмээ олж унасны нь бодохгүй юу?) ирснээр барахгүй булигаар тоногтой нарийн эсгий гутал өмсөж, бүсэндээ торгон даалин хавчуулжээ. Нэг үгээр хэлэхэд цоорхой хочтой ч гэсэн ганган Гомбо, ганган хэвээр үлджээ. Балдан яах вэ, хэзээний бөөдий янзаараа. Одоо байтугай залуудаа «над шиг хүрлэгэр хар амьтан гоёж гангалаад амьтны доог» гэж бодсон янзтай явдаг байсан хүн. 

	— Халзан Хаймчигийн тушаал ч мөн хатуу юм даа. Эхнэрээ уйлуулж байж хаяад л ирлээ шүү дээ гээд Гомбо торгон даалингаасаа пийсүү хөөрөг гаргаж барихад Хаймчиг хянга хамрынхаа саруулхан нүх рүү тамхи чихэж найтаалгаад:

	— Пээх ёстой жихраас гэснээ

	— Цоорхой чи ер нь өтлөхгүй байна шүү. Надаас хоёр дүү, одоо жаран естэй гэх. Тоногтой гутал өмсөнө. Нөгөө Нурамгарын дунд хүүхэн рүү чавхдаад байдаг сураг байсан үнэн байх аа гэхэд

	— Ортой нь ортой л байх. Одоо цагт хойд насны нүглээс хөгшид хүртэл айхаа байж гэж Балдан хэлээд «Даа, мөн ч мундаг хэллээ дээ» гэсэн янзтай амаа том ангайн дээгүүр харж инээв. Энэ яриаг тоосон шинж Гомбод огт байсангүй:

	— Өтөлснөөс биш үхсэн биш дээ. Туйлтын Сангасваа гэж нэг төвөд дал гарсан хойноо эхнэр аваад хүүхэдтэй болж байсан л юм даг. Тэр муу төвөдөөс дутах юу байдаг юм? гэхэд Хаймчиг:

	— Чадлыг чинь үзнэ дээ хө. Гарт чинь сүх бариулж чадлыг чинь үзнэ гэхэд, 

	— Үз! гээд Гомбо дорхноо сүх шүүрэн авах янзтай ийш тийшээ харснаа, 

	— Бид чинь нэг муу шургааг хашаа барих юм уу? гэв.

	— Эш шургааг нь бидэндээ дээр. Би сая хот орохдоо тэр үйлдвэрт хийж байгаа боловсон хашааг үзлээ. Ганган юм. Сайхан юм. Манай энд авч ирээд барьчихвал их чирэгдэлтэй баймаар юм. Зун тэр сайхан хашааг чинь яах вэ? Манаа гаргах уу? Тийм элбэг хүн хаана байна? Үгүй бол хашааныхаа гадуур хашаагаа хамгаалсан бас нэг хашаа барьдаг юм уу, тор татмаар. Тэгэхгүй бол оодонгийн үхэр хэмхлээд хаячихна.

	— Аа тийм юм бий? гэж Балдан эргэлзсэн янзтай дуугарав.

	— Түүнийг чинь бас их төвөгтэй хийж байна. Дотор нь хөвөн хийгээд хоёр талаас нь мод хадаж байна. Тэр модыг нь үргэлж л засаж сэлбэж байхгүй бол жаахан завсар гардгаа, мал нөгөөх хөвөн цаасыг нь урж малтаж, аягүй бол зулгааж идчихдэгээ.

	Нэг үгээр хэлэхэд ер нь их арчилгаатай байх хашаа юм аа. Шургааган хашаа бол бөх дулаан... гээд Хаймчигийг ярих гэтэл Гомбо үгийг нь таслан:

	— Чиний хэнээрхэл ч гэсэн дарагдаагүй байна шүү. Юм л бол тушаах гээд. Багийн дарга явахдаа энэ тэр амьтанд, ханавал ханахаар тушааж явсандаа хөөрхий. Угаасаа хэнээтэй төрсөн хүн чинь хэнээтэй чигээрээ үхэх юм гэсэнд Балдан:

	— Ортой нь ортой шүү! Одоо ч гэсэн дарга болох санаа бий гээд Хаймчигийн халзан дух руу харав.

	Хаймчигийн түүх судрыг яривал: Улсын сайн малчин, нэгдлийн анхны гишүүн, хэд хэдэн чухал хурлын төлөөлөгч болж явсан, бараг авдар дүүрэн үнэмлэх, сайшаал, баярын бичигтэй хүн. Хашаа барих гэдэг улс нийтээр хөдөлсөн чухал ажил гараад ирэхэд тэр урьдын нэр сүрээ бодож «Амьтны адагт хоцрохгүй» гэдэг зангаараа үеийн хэдэн өвөгчүүлийг уриалж ажилд орсон нь энэ ажээ. Энэ ажил гараагүй бол энэ хэдэн хөгшид энд ийн цуглаж учрах боломж гарахгүй байсаар дуусаж ч болох байв. Цөм нас дээр гарч гэрийн хаяанд голдуу хөл амран ямбалж их л ажил хийхдээ хонь хариулж, гэрт хүүхэд маллаж сургаал үг соёрхож, залуугийн явдлаа сэтгэлийн ёроолд бүүр түүрхэн дурсаж, хааяа нэг найрт хүндэт зочноор уригдан явснаас биш улсын ажилд нэр цохон уригдах нь ховордсон хүмүүс байв. Иймээс эд ийнхүү уулзсандаа хүүхэд адил хөөрөн дарвиж бодсоноо ярих хурц хошин үг хэлэх гэж өрсөлдөн хорхойтоцгоож суув. Урьдын явдлыг дурсавч баршгүй. Хэн хэнд нь ярих юм их. Иймээс тэдний яриа зүг чиггүй нэг юмнаас нөгөө юманд үсрэн шилжсээр байв.

	— Хотын хөгшид чинь биднээс илүү жаргалтай юм байна гэж Хаймчиг хэлэв.

	— Яаж байна гэж? Балдан дуулаагүй юм дуулсан мэт сүүмгэр бор нүдээн дүрлийлгэн асуулаа.

	— Биднийг бодвол үзэх юм их. Театрт очих юм. Сайн өдөр зах орно гээд яваад өгөх юм. Гэртээ хөзөр тоглоно. Зарим нь Гандангийн хуралд очно. Бас их гоёно. Золигууд чинь, яагаад ч юм, бидэнтэй нэг зиндааны биш арай дээгүүр улс шиг л харагдаад байгаа юм даа. Ядаж хийх ажил элбэг. Миний саналаар бол өдрийн 8 цагийн ажилд нэг хүний оронд хоёр хөгшин тавьчхаад, дөрөв дөрвөн цагаар ажил хийгээд байхад болохгүй гэх газаргүй дээ. Хөгшин хүний хашир ухаан эв дүйгээр хоёр хөгшин хүн нэг залуу хүнээс яасан ч дутуу юм хийхгүй. Харин ч илүү хийнэ гэж Хаймчигийг ярихад Гомбо:

	— За яршиг. Бидэн шиг хөдөөгийн үрчгэр хөх хөгшид, хот газрын тэр ганган өвгөд авгайчуудад атаархаад юу хийнэ? Хөзрөө тоглоод л сууж байг! Тэд тэндээ, бид эндээ жаргалтай гэв.

	Хаймчиг яриандаа авгай хүний тухай нэг ч үг цухуйлгаагүй байхад Гомбо «өвгөд авгайчууд» гэж хэлж яриандаа эмэгтэй хүн хавчуулж амжсаны нь Хаймчиг ажиж:

	— Хотод үнэндээ чам шиг хүн бол жаргал эдлэхгүй л дээ. Хотын ганган авгайчууд чинь Нурамгарын дунд хүүхэн шиг биш их ууртай догшин байдаг юм. Бүрий болохтой зэрэг үүдээ түгжчихээд, хүн орох гэвэл өөдөөс нь «Танд юу хэрэгтэй вэ? гэж асуудаг юм. Тэгэхээр нь чи юу хэлэх вэ?» гэхэд Гомбо дуугарсангүй. Балдан Хаймчиг хоёр инээлдэв.

	Энэ гурвыг хийсэн онц ажилгүй ингэж ярилцаж суутал баруун гүвээ дээгүүр гурван ачаатай тэмээ торойсоор гарч ирлээ. Өвгөдийн орон сууц ирж байтаа нь энэ. Ачааны хажууд жижиг халтар нохой цас шиншлэн дагаж гүйх бөгөөд ачаа хөтөлсөн өндөр Дандар, хажуудаа яваа Жунайтай бараг үгийн солиогүй гэлдэрч явав. Учир нь тэр сэтгэлдээ маш чухал зүйл бодож явжээ. «Энэ Хаймчиг ер нь биднийг юу руу хийх гэж байгаа бол? Энэ хашааг энд барихаа дарга нартай яриад шийдчихлээ л гэсэн. Дарга гэдэг ямар бурхан биш. Ядаж бригадаараа цуглаж ярилцаад шийдвэл аштай сан. Сүүлд нь хүн өвөлжихгүй газар хашаа барьчхаад, энэ хэдэн хөгшид улсын баахан хөрөнгө сүйтгэчихлээ гэсэн яриа гарч яс өндөлзүүлээд байх хэрэг болбол яана гэж хаширлан бодож явжээ.

	Дандартай хамт яваа Жунайн сэтгэл Дандарынхаас огт өөр байв. Жунай бие давжаа, нүд номхон, зориг мохоо, сэтгэл гэнэнтэй хүн билээ. Хүү нь нүүрээ буддаг, сайхан үнэртэй, бадируун ягаан хүүхэн дагуулсаар нэгдэлдээ ирж, орон гэрийг нь эзэгнэн сууснаас хойш Жунай цамц гутлаа тайлж гэрийнхээ хойморт суудгийг болиод, зөөлөн түргэн хөдөлгөөнөөр орон гаран хог цэвэрлэж, мөс хайлж, оройд нь ханцуйгаа шамлан гурил элдэж, мах хөшиглөдөг болжээ. Үг хэлсэн ч зөөлөн дуугаар хэлээд, зөв хэлэв үү буруу хэлэв үү гэж лавласан янзтай бэрийнхээ нүүр рүү сэмхэн ажна. «Би зориг муутай. Энэ бэрээс би айж байна. Эрхэнд нь ороод байна» гэж Жунай дотроо эсэргүүцэн боддог хэр нь айхгүй байж чаддаггүй байв. Гэтэл үеийнхээ хөгшидтэй нийлж хээр гарч хашаа барих ажилд очно гэж хэд хоног баяртай бодож байгаад яг явахынхаа өглөө бэрийн мэдэлд, цоохор шүүгээнд байдаг хэдэн шил архинаас гурвыг нь гялс гялс хийтэл аваад богцондоо хийчихжээ.

	Үүнийгээ бодон бодон инээд нь хүрч, хийморь нь сэргэж хамт яваа Дандартаа яримаар санагдавч түүний их сүр бараанаас бас айв

	Дандар бол уул шиг лагс биетэй, урт хар сахал, хамар, эрүү, нүдний нь харц цөм доошоо унжчихсан сэтгэлдээ юмыг үргэлж муу талаас нь хэрсүүлэн боддог, талбай ихтэй, том бараан нүүрээрээ жаврыг сөрөн явдаг хүн билээ. Хаа явсан газраа халтар нохойгоо дагуулна. 

	Ийм сүртэй хүн магнайгаа үрчийлгэж, хөмсгөө зангидчихаад нохой руугаа хүртэл муухай хараад явахаар нь Жунай түүнд үг цухуйлгаж зүрхэлсэнгүй.

	Энэ хоёр ийнхүү үгийн солиогүй алхуулсаар цугларсан нөхөд дээрээ хүрч ирэв.

	Хагархай Гомбо Жунай хоёр хэзээний их түншилж залуудаа Гомбо нь Жунайгаа тавтиртай тавтиргүй элдэв хэрэгт дагуулж байн байн сүйдлэх шахдаг байжээ. Иймээс Жунайг ирэхэд Гомбо мориноос нь ч буулгалгүй угтан очиж, мөрнөөс нь шүүрч аваад, 

	— За хө, барилдана даа чамтай гэж цааш нааш нь ганхуулан татсанд Жунай шалавхан эмээлтэйгээ холби үсрээд буучхав.

	Дандар «Та нар гэрийнхээ, буурины цасыг малтчихаад байх нь яагаа вэ?» гэж хүнгэнэн үглэсээр буулаа.

	Хаймчигийн хэлдгээр «хашаа барих гавшгай бригадынхан» ийнхүү бүрдэл болов.

	Цагаан сарын нэгэн богино өдөр төдхөн өнгөрч, оройхон тийшээ жаварлаж эхэллээ. Эл хуль эзгүй байсан энэ газар хэдэн хөгшид ирснээр гэртэй, малтай, дуу шуугиантай, бас нохойтой болж, амьдралын өнгө шинж бүрдээд иржээ. 

	Үдэш болоход хэдэн хөгшид бүр төвхнөчихсөн Жунайн богцны ид шидийг үзэж, халуун зуухаа тойроод шуугилдацгааж суулаа.

	— Хүн ер нь сэтгэлээр залуу явах нь хэрэгтэй юм байна шүү. Гомбыг хар л даа. Шургааг цавчиж байхад нь би өнөөдөр ажиглалаа. Хүч тэнхэл гэдэг лут байна даа. Нурамгарын дунд хүүхэн нь ер их шим өгч байгаа бололтой гэж Хаймчигийг инээн хэлэхэд яс мөлжиж суусан Балдан:

	— Хаймчиг чи ч гэсэндээ Гомбоос дордох юм ер алга. Духнаасаа уур савсуулаад нэг уулзахаараа бас л эрмүүн байна шүү. Би чамайг хүнд зөвлөгөө өгч чадахаас биш, ирлэсэн сүх барьж чадах хүн гэж санасангүй гэв.

	— Бусдад зөвлөгөөн өгөхийн хувьд яривал ч, бид бүхний хэний маань ч хийж чаддаг ганц дадмаг ажил байхаа гэж хашир Дандар хөгшдийн нэг сүрхий үнэнийг хэлэв.

	Жунай мартсанаа санасан юм шиг цамцаа тайлан шалдан цээж гаргаж, ганцаараа хойморт хөл нүцгэн суучхаад үдийн турш инээд алдан дэмий ярьжээ.

	Эр хүний жаргал эзгүй хээр гэдэг үнэн юм байна шүү гэж дахин дахин ярьж архи аягалав.

	Өтөл насанд ховор тохиолдох мартамгүй жаргал шиг санагдах, энэ таван өвөгчүүлийн хэд хоногийн хээрийн амьдрал ингэж эхэллээ. Нас ахих тутмаа хүн амьдрал жаргалын үнийг алтнаас нарийн цэгнэж сурдаг юм гэнэ билээ. 

	1969

	 

	
ХАР УНАГА

	 

	Өвгөн Балжиных зусланд гарч Муу худагт буугаад арваад хонож байтал хээгч түү нь хээр унагалж, цагаан хошуутай хар унага гарчээ. Ингээд Ердөө наймхан адуутай байснаа есөн адуутай болов. Эднийх адуу цөөтэй ч аминдаа жар гаруй хонь ямаатай, авдартаа гурван биеэ дөрвөн улиралд бүрэн хувцаслах хувцастай хэнээс ч доргүй аж амьдралтай айл.

	Гэвч өтөл насанд төрсөн ганц охин нь хүний нүд булаахаар өөдтэй хувцас өмсөж байсан удаагүй. Харамласандаа ингэж байсангүй.

	— Нас нь ч овоо боллоо. Хувцсыг нь өмсгөж байя даа. Энэ хадгалсан хувцсыг одоо энэ насан дээрээ өмсөхгүй юм бол хэзээ өмсөх вэ? гэж эх нь үглэнэ. Гэвч Балжины эхнэр Хандад гэр орны дотор үглэхээс хэтрэх мэдэл чадал байсангүй.

	— Чи мэддэг юм биш ээ мал минь. Чамаас би арай хол харж байна. Хэзээ юу өмсгөхөө би мэднэ гэж Балжиныг хэлэхэд Ханд ганц ч үг хариу дуугарч эс чадна.

	Балжины охин Дагий нас нэгэнт арван долоо хүрч гоё хувцас өмсөхөөс өгсүүлээд арван долоон настай охинд бодогдох мөрөөдөх, юм бүхнийг бодож мөрөөдөж, хатуу чанга эцэгтээ далдуур уурлан, зөөлөн сэтгэлт эхдээ илэрхий аминчлан дотносож явдаг байв. «Багаас гоё хувцас өмсөж, хүний нүд хараа татаж явсан эмэгтэй хүүхэд яахын завгүй бөгс цээж нь томорч, ааш зан нь эвдрээд нэг л мэдэхэд замаа алддаг. Амьд яваа цагт охиноо тийм замаар явуулахгүй» гэж Балжин дотроо шазуур зуун бодно. Өвгөний энэ яхир занг нутгийн залуучууд мэдэх тул тэднийхээр орж гарах нь цөөн. Гэсэн ч Дагийтай худаг дээр, явуут замд хаана дайралдсан газраа үг хаяж, бугуйнаас нь атган авч, алчуур бөгжийг нь булаацгаадаг, унасан морины нь цулбуурыг булааж хөтлөн давхиж өдөцгөөдөг байв. Гэвч Дагий хаана ч Балжин өвгөний хараан дор явах тул санасандаа хүрч байсан залуу нэг ч гарсангүй. 

	Гэтэл нэг өдөр согтуу Шадараа гэж нэршин амьтанд муу хэлэгдэж панз эргүүлж явдаг булиа хар залуу энгэр заам задгай давхиж ирээд:

	— Балжин гуай минь хар унагаа надад зарчих! Би залуу морин дээр тавин төгрөг өгье! гэж гуйжээ. Яагаад миний ганц муу унаганд ийм үнэ өгч байна? гэж Балжин хаширлан жаал бодсоноо:

	— Чи юунд нь дурлаав? гэж асуув.

	Шадараа тодорхой юм хэлсэнгүй зүгээр л надад зарчих гэж хоргоож хоргоож явав. Үүнээс хойш хар унагыг худалдаж авах гэж хоргоосон залуучууд олон боллоо. Энэ унаганд хүмүүс яагаад ингэж дурлаад байгаагийн учрыг Балжин өөрөө гадарласангүй, тэгэх тусмаа сэжиг төрж учрыг олох санаатай хар, унагаа хээр бэлчээр дээр барьж аваад чарлуулан нухаж хамаг эрхтний нь нэгд нэггүй үзэв. Зүгээр л нэг эр унага.

	Гэтэл амьтны шохоорхоод байгаагийн учир сэм сэмхэн дуулдаж эхлэв. Хар унага эхээс төрөхдөө биеэрээ газар уналгүй дөрвөн хөл дээрээ тэнцэж буучхаад эх нь эргэж үнэрлэх гэхэд цаашаа год үсрэн зугтаж байсан гэнэ. Хэд хоногийн дараа сонсвол Эхний хөөврийн усан дээр залуучууд хар унагыг барьж авах гэж Намжилын уургач халиунаар хөөгөөд гүйцээгүй дуулдав. Дэлгэр сумын Боохой Нацаг гэгч хүн том хүүтэйгээ мал эрж яваа гэдэг нэрийдлээр өдөржин Баянцагааны өврөөр тэнэж явж Балжины хар унагыг үзээд буцлаа гэсэн нэг яриа төдхөн дуулдлаа.

	Энэ бүх яриаг сонссоноос хойш Балжины сэтгэл их л зовох болж хар унаганы эхийг гэрийн ойролцоо аргамжиж аргалдаг боллоо. Аргамжаа солих гэж очоод хар унагыг ажиглахад нүд нь хачин тунгалаг, маш ухаалаг харцтай, хөл нь нарийн урт, чих соотон, хамрын нүх уужим, үнэхээр нэг хайр татмаар амьтан харагдаад байдаг болжээ. Шөнө ноход их хуцах юм уу, хүн амьтны холын чимээ сонсогдох бол Балжин орноосоо санд мэнд босоод аргамжаатай гүүгээ эргэдэг байсан заншлаар нэгэн сартай шөнө ташуураа барьж нуруу үүрэн алхалсаар аргамжаан дээр хүрч очвол хээгч гүү нь унагатайгаа алга болсон байв. Балжин «Бурхан минь!» гэж дуу алдан хойд зүг харж өвдөг сөхрөн мөргөөд бараг доорх газраа үзэлгүй амьсгаадан гүйсээр Муу худгийн урд сархиагт гарлаа. Овгор оцгор хад бүхэн адуу мэт харагдаад нүдгүй шөнийн тэнгэр дор ядарч сульдсан өвдгөө чичирч нугартал тэнэв. Хэдэн сарлагаас өөр амьтан дайралдсангүй. Гэрийн зүг эргэж чагнавал нохдын хуцах чимээ урьд урьдынхаас их. Дээш харахад тэнгэр урьд урьдынхаасаа харанхуй.

	Үүр хаяарч малын мөр харагдахуйц болох үед гэрийн зүг буцаж аргамжаан дээрээ ирлээ. Элстэй зөөлөн хөрсөн дээр замбараагүй хэрэн сүлжсэн түмэн малын мөр зөргөөс ганц унагатай гүүний мөрийг ялгаж харахад бэрх боловч Балжин ялгаж чадлаа. Хээгч гүү унагаа дагуулаад урагшаа биш хойшоо шулуухан явчихсан байв. Унаганы хулгайч биш, чөдрийн хулгайч байсныг Балжин мэдэв. Өглөө адуу хураахад хээгч гүү унагатайгаа эсэн мэнд эргэж ирлээ. Үүнээс хойш хэд хоног амгалан өнгөрлөө. Балжин өвгөн хээгч гүүгээ гэрийн ойролцоо аргамжиж хоноод байгааг нутгийнхан цөм мэдэв. Нутгийнхан мэдсэн гэдгийг ч Балжин өөрөө мэдэв. Бас зуны улирлын тэнүүн цагаар аргамжаатай байсаар хээгч сүү, хар унага хоёр ч нэлээд онгож шарлажээ. Иймээс Балжины санаанд нэг шинэ бодол төрж, хээгч гүү унага хоёрыг адуутай нь хамт бэлчээрт орой гаргаад шөнө болмогц босож адуугаа орой бэлчээснээс нь огт өөр зүгт сэлгүүлэн хөөдөг болжээ. Ингэсээр зуны хоёр сарыг өнгөрөөв.

	Гэтэл Балжиныг огт санамсаргүй амгалан унтаж хэвтсэн нэг шөнө нохой шуугиулсаар саахалтынх нь Бадарч гэдэг залуу тэдний гадаа давхиж ирээд:

	— Хүүе, Балжин гуай! гэж дуудав. Балжин сандарсандаа өмд ч үгүй, гутал ч үгүй, ганц муу сармай дээлээ, эгэлдрэглээд гарч иртэл:

	— Мөрөнгийн хойд дэнжээр хоёр морьтой хүн хэсэг адуу уруудуулаад хөөчихлөө. Танайхны адуу шиг байна гэж Бадарч морин Дээрээсээ хэлэв.

	Балжин алаг морио яаран эмээллэж калибр буу үүрээд Бадарчаар газарчлуулан Мөрөнгийн хойд дэнжээр жолоо таталгүй хатиргах зуур:

	— Яваад удаж байна уу? гэж асуув.

	— Дөнгөж саяхан!

	— Иш, манай руу давхиж явахаар чи өөрөө хөөхгүй

	— Яршиг. Буу зэвсэгтэй юм явж байж намайг алчихвал яах юм?

	— Хаанаас даа.

	— Яаж мэдэх вэ.

	— Одоо хаана яваа гэж чи бодож байна?

	— Ойрхон л яваа. Энүүхэнд л явах ёстой гэж Бадарч хэлснээ

	— Та одоо ядаж хий буудаач! гэв, 

	Балжин морины давхиа дунд хоёр дахин хий буудав. Бадарч Балжин хоёр, цаг хиртэй давхихад унасан морьдын хөлс дусалж дээлийн хормой нороод, саяхан дуслаад өнгөрсөн нулимс шиг жаахан борооны мөрөөр зүг зүгээс нялх чийгийн аятайхан үнэр ханхалж байлаа. Балжины сэтгэл уужирсан бололтой, мориныхоо олмыг буун чангалаад

	— Ойр яваа бол хойноосоо хөөж явна гэж мэдэг хэмээн хэлж бас хоёр дараагаар хий буудлаа.

	«Энэ нэг муу унаганаас болж өтөлсөн хойноо ядаж нэг амар унтаж ч чадахгүй, муу өвгөн зовж дээ» гэж Ханд бодож энэ шөнө «нойр муутай хоносон боловч өглөө нь Балжин, Бадарч хоёрыг адуугаа бүрэн гүйцэд олоод ирэхэд «Өтөлсөн ч гэсэн эр хүн л юм даа» гэж нөхрөө сүрхий тоож:

	— Балжин минь ингэж ядарч зүдэрч нойр хоолоо алдаж явснаас яршиг, энэ унагаа өөдтэйхөн үнэ өгсөн хүнд зарчихмаар юм гэв.

	Гэрт гадаа, том бага аливаа ажил дээр хань хүн билээ гэж тоогдож байгаагүй эхнэрийнх нь үг энэ өглөө Балжины чихэнд бүр нэг ухаантай хүний үг шиг дулаан сонсогдоод, хар унагаа зарах санаатай хэд хэдэн хүнтэй арилжаа ярьж үзлээ. Хэн ч үнэ өгсөнгүй. Нөгөө дурлаад байсан Шадараа хүртэл «Больё доо. Таны унага урьдаар морь болог! Эрдмээ үзүүлэг! Тэр цагт үнэ хайрлалгүй авна» гэжээ.

	Ажиглаад байтал энэ зуны хэдэн сард хар унаганд онцгой сайн морь болох шинж ер байсангүй. Намжилын уургач халиунаар хөөх байтугай даагатай хүүхдүүд хонины уургаар барьж аваад ноолж байх болов. Харин Дагиймаа нь хэдий завдаа ийм болчхов оо гэмээр хүүхэн шинж орчхоод эцэг рүүгээ гэмшсэн харц шидлэн гялалзаж явах болжээ. Залуучууд овтой шүү, охиноо сайн манаарай!

	 

	1971

	 

	
САРАН СУРГУУЛЬД ЯВСАН

	 

	Би аян замын учралаар шуудангийн машин дээр говийн нэгэн бүсгүйтэй танилцсан билээ. Нэрийг нь Саран гэнэ. Малчны сургуульд явах гэж байгаа хэсэг залуусыг сумын төвөөс үдэж гаргахад түүнийг бараг хэн ч үдэж гаргасангүй, өмссөн хувцсыг нь харахад түүнийг эцэг эхгүй болов уу гэж бодохын аргагүй, нас зүсийг нь бодоход түүнд дурлаж санаархах хүн байхгүй болов уу гэж бас бодмооргүй, бие томтой тунгалаг хүрэн нүдтэй, толгойдоо зузаан шар алчуур зангидсан нүдэнд дулаахан нь аргагүй бүсгүй байв. Сумын төвөөс машин хөдлөхөд Саран бусдаас нуусан бололтой том цагаан алчуураар дарж байгаад уйлах шиг санагдсан. Тэгээд замын хагаст бараг ганц ч үг дуугарсангүй, бодолд автсан янзтай явснаа Зүүнбаян өнгөрөөд сэтгэл нь онгойсон бололтой ийш тийш газар ажиглан ярилцаж эхлэв.

	 

	* * *

	 

	Саран нэг өдөр хонь хариулж яваад гэнэт нүд чихгүй балбасан цасан шуургатай учирч хоньтойгоо туугдан оджээ. Говь нутагт ийм шуурга үе үе тохиолддог боловч Саран амьдралдаа энэ өдрийнх шиг ширүүн шуургатай хээрийн бэлчээрт учирч үзсэнгүй. Яагаад ч хонио тогтоож чадалгүй, тэр шуурганд туугдан уруудсаар шөнө болгов

	Эрхбиш хонины бэлчээрлэж байсан баримжаа, шуурганы зүг чигээр тоймлоод миний хойноос хүн хүрээд ирэх байлгүй гэж Саран цагаан гэгээ тасартал горьдсон боловч хэн ч ирсэнгүй, шөнө болгожээ. Шуурга намдах янз байсангүй, харин улам ч ширүүснэ.

	Саран бодож санах ч юмгүй, хошуурч уруудсан хониныхоо түрүүнд орж хэсэг явснаа хонио тогтоох гэж шамдаж гүйсний илч гарч даарч сульдаад ирмэгц «Энэ хэдэн хоньтой өнөө шөнө үхдэг байжээ» гэсэн бодол сэтгэлд гэнэт орж ирэв. Гэвч дотроо юу болж байгаа нь мэдэгдэхгүй, зүг замбараагүй энэ их шуургыг дагуулаад хонио зоргод нь орхичхож яагаад ч чадсангүй, ямар боловч бараадаж дагасаар энэ шөнө, энэ шуурга хоёрын эцсийг үзэхээр шийдлээ. Ингэж яваад үхэх зайлшгүй тавилантай бол үхэхээ үзэж дээ гэж бодохын сацуугаар «Хэрэв миний төрсөн эцэг байсан бол хайрлах сэтгэл нь хөтөлж яваад өдийд намайг олоод ирэх байсан байлгүй» гэж дотроо дахин дахин бодож хувь заяандаа гомдсоор явлаа.

	Саранг эцэг ч үгүй, цамц ч үгүй, эх ч үгүй, хогшил ч үгүй найман настай өтгөн үстэй ганц охин эзгүй гэрт өнчрөн хоцроход нь Бандихүүгийнх үрчлэн авчээ. Бандихүүгийн эхнэр залуу хүн байсан боловч үр нялхас мөрөөдсөн эх хүний сэтгэлээр түүнийг үнсэж үнгэж, бөөцийлж тордсоор нэг жилийн дотор өөрийн төрсний адил дасгаж аваад сургуульд оруулжээ. Саран сургуульдаа төрсөн гэрийн адил дасаж сумын төвд долоон жил ном үзэв. Тэгээд эцэг эх хоёр дээрээ буцаж ирэхийн үед махлаг хацартай, гэдгэрхэн нуруутай, үг хэлээр хурц, хүүхэд ч гэж хэлж болмоор, хүүхэн ч гэж хэлж болмоор хүний нүд булаасан жавхаатай хүрэн бүсгүй болоод иржээ. Тэгээд хоёр жил мал маллав. Нас арван ес хүрэв. Хөдөө гарч малчин боллоо гээд тэр, үе насныхаа зарим охид шиг сэтгэлийнх нь гал цог унтарчихсангүй, уран зохиолын ном уншиж, хөзөр тоглож, ганц хуучин мандолин хөгжимд дуртай дуугаа дарж сэтгэлээ хөгжөөдөг байжээ.

	Гэтэл яагаад ч юм эцэг нь гэнэт Сарангийн аль дурладаг зугаа цэнгэл бүхнийг хориглон ном ч уншуулахгүй, радио ч чагнуулахгүй болов. Эцгийнхээ угийн ширүүн дориун зантайг мэдэх учир Саран яаж ч эсэргүүцэж чаддаггүй байлаа. Бага наснаасаа сурсан зангаар

	 

	«Ганган улаан тэмээгээр

	Галбын говийг туулна даа»

	 

	гэж дуулдаг байсныхаа оронд

	 

	«Яршийн цэнхэр хөндийг

	Яасхийгээд туулна даа» 

	 

	гэж үе үе дуулдаг боллоо.

	Энэ бол эцэгтээ дургүйцэж эгдүүцсэн сэтгэлээ илэрхийлдэг Сарангийн ганц арга нь байв. Эцэг нь энэ дууг нэг удаа сонсвол Саран руу догшин нүдээр харж, хоёр удаа сонсоод «Битгий гиюүр чи!» гэж загнаж гурван удаа сонсвол товцог ташуураа шүүрэн авдаг байлаа. Тэгэхэд Саран дуугаа хурааж, номхон захирагдсаны шинж болгож газар ширтэнэ. Гэвч Саранг зориглоод зодсон удаа үгүй билээ. Харин Саранд их уурлахаараа «Чи охиноо хар!» гээд эхийг нь балбачихдаг байлаа. Балбахдаа ил гэмтээлгүй, яаралгүй нухацтай даамай балбана. Эх нь үг дуугүй зодуулж гүйцээд сүүлд нь нулимсгүй, хязгааргүй уйтгартай номхон нүдээр Саран руу харж:

	— Миний хүү аавынхаа үгэнд орж бай гэж гуйдаг байв. Ингэсээр эцгээ гэх Сарангийн сэтгэл нэгэнт хүйтэрч гүйцсэн тул цасан шуурганд хоньтойгоо туугдаж эцэгтээ гомдох сэтгэл төрж явснаа хожим нь дотроо түүнд өшрөн зэвүүцэж, хорондоо энэ шөнө үхэхгүй сэн, амьдрал надад ямар хишиг хайрлахыг нь үзэх сэн, амьдрах сан гэх хүслэн сэтлэлд нь бадарч, бодол санаандаа зоригжоод энэ шуугиант харанхуй шөнө айх ч аюулгүй, хажуудаа ханьтай болчихсон юм шиг санагджээ.

	Төөрч ядарсан ганц охины аминд шунасан араатан шиг түлхэн түрэн агсарч байсан цасан шуурга үүр шахуулаад намдав. Унтаж байсан охин тунгалаг нүдээ нээх адил өглөөний тамиргүй наран тал нутгийн алс хаяанаас зөөлөн гэрэлтсээр өндийж ирлээ. Ийнхүү «Одоо надад ямар ч туслалцаа хэрэггүй» гэж Саранд бодогдохоор болчихсон хойно баруун хойноос ганц морьтой хүн довтолгосоор ойртон ирсэн нь Сарангийн эцэг байв. Ирмэгц тэр үс нь цантаж амьсгаадсан бүдүүн хээр мориноос үсрэн бууж Саранг тэврэн авлаа. Бүлээн амьсгалаас нь шимийн архины эсгэлэн үнэр ханх тавина.

	Саран баярлах гайхах зэрэгцэн хөдөлгөөнгүй зогсож байтал Бандихүү түүний хүйтэн хацар нүүрийг гэнэт хачин дотно хайраар үнсэн энхрийлж эхэлжээ. Сарангийн сэтгэлд хуримтлагдаж явсан бүх уур хилэн, хорсол гомдол ганцхан хурмын дотор зад дэврэн гарав.

	Өөрийнх нь бүх санаа бодлыг цэгцлэн шулуутгаж өгсөн авралт ширүүн энэ шөнийн тухай Саран ганц ч хүнд ярьж байсангүй. Ойр дотно нөхдөдөө ярихаас зовно. Хол алсаас яваа хүмүүст бол, «Төдий хонь хургалж, төчнөөн хурга бойжиж байна» гэж ярина уу гэхээс биш «Миний амьдрал ийм байна. Би ийм юм бодож байна» гэж ч дэмий ярьж суултай биш. Ийнхүү хамаг бодлоо тэр, цээж бие дотроо ганцаар боловсруулан залуу малчны сургуульд явахаар нэгдлийн захиргаатай ярилцах юмаа сэм төхөөрч байгаад торноос алдуурсан жигүүртэн шиг, нэгэн шөнө хэнд ч хар сэжиг авхуулалгүй сумын төв рүү морины гүйхээр жирийлгэн оджээ.

	Сарангийн хүүхэд нас ийнхүү төгсөж сайн сайхан амьдрахын нар шиг найдлага өвөрлөн аймгийн төв, зорьж яваа нь энэ байв.

	Сайншанд хотын бараа харагдмагц тэр хувцсаа засаж, нүүрээ тольдоод, 

	— Би ч нэртэй нэгдлийн зүстэй охин шүү. Намайг сургуулиа төгсөөд ирэхэд нэгдэл маань ээж бид хоёрт шинэ гэр өгнө гэсэн! гэж баярлан ярьж явлаа.

	 

	1969 он.

	 

	
ХАР ШИЛ

	 

	«Хүний зүс царай, өмссөн хувцас, сэтгэл зүрх, оюун бодол цөм сайхан байх ёстой»

	(А. Чехов)

	 

	Хүн ихтэй хот суурин газар өглөөнөөс орой болтол хүмүүс бие биеэ үзэж ажиглаж өөр өөрийн бодох санахын хирээр бие биеэ цэгнэж дүгнэнэ. Онож бодох ч бий. Алдаж бодох ч бий.

	«Гярхай» Бэгз нэг өдөр өөрийн найз Довдонтой цуг улсын их дэлгүүрээс гарч Энх тайвны гудамжаар зүүн тийш явав. Урьд нь хөх цувтай, удаан алхаатай, газар ширтсэн хүүхэн явж байв.

	— За чи энэ хүүхнийг хар! гэж Бэгз гэнэт урагш зааж Довдонд хэлэв. Тэгснээ:

	— Нуруу өндөр, хөл сайхантай, өтгөн үстэй хүүхэн байна. Чи ажигла даа, гэв. 

	— Тийм л байна. Ажиглаад байх юу байгаа юм бэ гэж, Довдон гайхан өгүүлэв.

	— Та нар ингээд л алдаж байгаа юм гээд Бэгз

	— Би бол зүгээр ажиглаад өнгөрдөггүй, ажигласнаа заавал дүгнэж бодно. Та нар бол хараад л өнгөрнө. Иймэрхүү биетэй хүүхнийг заавал олон хүн шохоорхоно. Би мэдэж байна. Царайгаар ч зүгээр хүүхэн байгаа. Тэгэхээр олон эрд шохоорхогдож олон хүнд оролдуулчихсан хүүхэн заавал самуун хөнгөн зантай болдог. Өнгө зүсний сайхан гэдэг сэтгэлийн сайхан гэсэн үг огт биш. Хүнийг цаг ямагт харж судалж байх бололцоо бидэнд даанч байхгүй. Түүнээс биш түүнийг өдөр шөнийн хорин дөрвөн цагийн турш нэвт харж чаддаг нүд байдаг сан бол хэчнээн сонин юм үзнэ гэнэ! Ээ чааваас, энэ чинь ийм хүүхэн байсан юм уу гэж урам хугармаар юм ч зөндөө үзнэ. Би андахгүй. Энэ сажилж яваа хүүхэн аягүй бол нүдэндээ хар шил зүүчихсэн яваа даа! тэр ч бас учиртай!

	Бэгзийн яриад явааг сонссон юм шиг, өнөөх хүүхэн дөчин мянгатын эмийн сангийн зүүн гарцаар гараад гэнэт эргэж харлаа. Тэгэхэд Довдон их биширсэн янзтай, 

	— Нээрэн хар шилтэй юм гэж дуу алдан хэлэв.

	— Би эс хэл лүү гэж Бэгз гарцаар гарч явахдаа хэлээд яриагаа цааш үргэлжлүүлэв. 

	— Хүүхнүүдийг яах гэж хар шил зүүдэг гэж чи санана. Нүдээ л нууж байгаа юм. Хүүхнүүдийн нүдний харц заавал содон байдаг. Сайхан амарч унтаад гэрээсээ гарсан хүний нүдийг нь харахаас гал цогтой сэргэлэн байдаг. Гэтэл бүтэлгүй хүүхнүүдийн нүд бол ядарсан, оч нь буурсан, нойрмог, уцаартай, харахаас андашгүй, бүр нэг өнгө жавхаа байхгүй. Тэгээд түүнийгээ нуух гэж хар шил зүүдэг юм шүү. Хар шил зүүдгийн бас нэг учир бол тийм хүүхнүүд эрчүүдийг ажиглах их дуртай. Зүгээр ажиглахгүй. Энэ ер яах бол гэж асуугаад байгаа юм шиг их хачин ичгүүргүй ажиглана. Тэгээд тэр харцаа амьтнаас хар шилээр далдалдаг юм. Хэрэв хар шилийг нь авч хаячхаад өөдөөс нь харвал хүний нүүр рүү эгц харж чадахгүй, өөрөөсөө ичиж байгаа юм шүү дээ. Би сайн мэднэ ээ. Энэ явж байгаа хүүхний сэтгэл дотор одоо ганц л юм байна. Юу бодож явааг нь хүртэл би мэдэж байна.

	Хөх цувтай хүүхэн толгой гудайн алхалсаар Холбооны ордны зүүн гарцаар гарч цэцэрлэгийн хайсны урдуур эгцээрээ явав. Бэгз Довдон хоёр хойноос нь даган ярилцсаар явлаа. Ярилцах ч гэж Довдон чагнаж Бэгз ярьсаар явлаа.

	— Ийм хүүхнүүд хүнд хань болохгүй ээ. Ганцхан амар жаргал л эрнэ. Адгийн наад зах нь өвлийн хүйтэнд гэрт бол өглөө босож чадахгүй дээ. Нөхрийнхөө юм уу ээжийнхээ босохыг л хүлээнэ. Ийм ханиар хүн яадаг юм бэ. Мөнгөтэй, дулаан тохитой орон сууцтай бол харин хань болно оо. Сайн хань болно. Хөөгөөд байхад ч салахгүй хань болно.

	— За чи харав уу, өнөөх хүүхэн чинь хойшоо Улаанбаатар ресторан руу эргэлээ. Одоо би бүгдийг нь мэдэж байна. Ёстой дотор нь орчихсон юм шиг мэдэж байна. Одоо байна шүү, рестораны үүдэн дээр өөртэй нь адил хар шил зүүчихсэн нэг дүүжгэр амьтан хүлээгээд зогсож байгаа. Хоёулаа уулзана. Их ёсорхуу!! Бас гар барина. Тэгээд хоёулаа дотогшоо орно. Эрэгтэй нь эмэгтэйнхээ гадуур хувцсыг тайлж өлгүүрт өгнө. Тэр хооронд эмэгтэй нь толины өмнө баахан эргэлдэнэ. Би бүр шинжээч юм шиг мэдэж байна. Тэгээд дотор нь ороод тэр хоёр орой болтол сууна. Эмэгтэй нь будмал хумстай шор шиг хуруу гартаж суугаад тамхи татна. Түүнийгээ өөрөө их гоё гэж санана. Тэгээд ууна. Аягүй бол дуулна. Уяхан зан нь хөдөлбөл уйлах гэж ч оролдох магадгүй. Тэгж сууж сууж бүр шөнө болсон хойно нойтон бургас шиг гулзганасан хоёр юм, сугадалцаад гарна шүү дээ. Ийм байдаг байгаа юм. Чи сайн ажиглаж сур!

	Довдон Бэгзийн яриаг овоо анхааралтай чагнаж явснаа гэнэт:

	— Би ч ингээд хойшилъё доо. Нэг айлаар орох ажилтай гэв.

	— Чи юү? гэж Бэгз жаал гайхсанаа

	За боль доо хамт явъя. Хоёулаа ресторанд оръё! Миний ажиглалт хир үнэн байгааг чи үз! Бас ганц нэг орой ресторанд суух чинь аятайхан шүү. Сэтгэл амрах шиг болдог юм. Мөнгөнөөс чи бүү ай! Надад мөнгө бий. Явъя, 

	Довдоныг дуртай, дургүй зөвшөөрөхөд Бэгз түүнийг алдчих вий гэсэн шиг зүүн талаас нь сугадан явав.

	Ресторанд орсон бүхэн архичин байдаг биш шүү дээ. Манайхан бас буруу ойлгоод байдаг юм. Гэрэлтэй цэвэр том тасалгаанд аятайхан хоол идээд хөгжим чагнаж санаандаа таарсан хүнтэй энэ тэрийг ярьж суух бас ч аятайхан байдаг. Нэг ёсондоо амралт. Өнөөдрийн хувьд бол хамгийн гол нь чи миний юм ажиглаж чаддагийг үз л дээ.

	Ийн ярилцсаар сайх хоёр ресторанд орж ирэв. Суулаа.

	Өнөөх хөх цувт хүүхэн ногоон цамцтай болчихсон, ширээний ард ганцаараа, урьдаа зуун грамм хиртэй архи, нэг таваг хоолтой тавьчихсан сууж байв. 

	— Чи одоо сайн ажиглаарай! гэж Бэгз ширээн доогуур Довдоныг нудраад

	— Өнөөх болзсон хүн нь ирсэнгүй. Одоо ууртаа архи уух гэж байгаа юм. Архи уучхаад болзоондоо ирээгүй залуугийн гэрээр очно байх. Тэгээд яана гэж санана. Энэ зуун грамм архины чинь аагийг ёстой нэг гаргана даа, хөөрхий. Би бүр сайн мэдэж байна. Ямар заяагүй амьтан тархиа цоо цохиулах гээд нэг газар сууж байгаа бол? Өрөвдөж байна. Ийм юмнуудын хормойд хамгийн хөнгөмсөг сэтгэлтэй цаас шиг юмнууд л орооцолдож байгаа юм гэснээ, 

	— Бидэнд хар шөл хоёр, төмстэй хуурга хоёр, шар айраг дөрвөн шил гэж захиалга өгөв.

	Довдон хар шилт хүүхнээс нүд салгалгүй ажигласаар суулаа.

	Нарийвтархан өндөр хамартай, тэр хүүхэн зүүн гараараа шанаагаа тулж тавагтай хоолноосоо нүд салгалгүй ширтэн сууна. Тэгснээ хундагатай архиа авч дурамжхан нэг балгаад доошоо тонгойж аман дээрээ цагаан алчуураар дарж баахан ханиалгав. Ханиалгаж ханиалгаж алчуурынхаа үзүүрийг хар шилнийхээ доогуур оруулан хоёр нүдээ зөөлөн арчаад алчуураа далд хийлээ.

	Бэгз тамхи татахын зуур ийш тийш харж, энэ тэр амьтныг ажиглан жаал дуугүй суув. Довдон өнөөх хар шилтэй хүүхнийг сэтгэл нь зовмоор ширтэн суух завсар хоол зөөгч дөрвөн шил шар айраг авчирч хоёр аяганд хөөс цахруулан аягаллаа. Тайзан дээгүүр цааш нааш үймэлдэн байсан хэдэн залуус арайхийн ажилдаа орж хөгжим бөмбөрийн дуу тас няс хийж амьтан цочмоор гэнэт наадам эхлэв.

	Гэтэл хар шилт хүүхэн тавагтай хоолондоо халбага ч дүрсэнгүй, цүнхээ барин боссоноо, хундагатай архийг авч тавагтай хоол руу асгачхаад Бэгз Довдон хоёрын дэргэдүүр тов тов алхалсаар гарч одов.

	Довдон тэр хүүхний хойноос дагуулан ажигласаар хаалганы цаагуур далд ормогц санаа алдан:

	— Хөөрхий энэ сайхан бүсгүйг гомдоож чаддаг юм ертөнцөд бас байдаг байна шүү! Энэ хар шилний цаана булуу болтлоо хавдчихсан нүд байна гэв.

	Бэгз ганц ч үг хэлж чадсангүй.

ЗАХИДАЛ

	 

	Самдан гуайн араас би дагана. Хөгшин залуу, өндөр нам бид хоёр өдөржин хамт явж, Самдан гуай хад чулуу шинжилнэ. Би Самдан гуайн юу тушаасныг хийж, хад чулуу цуглуулна. Ингэж хэсүүчилсээр олон 11 хоног өнгөрөөжээ. Гэвч би өнөөдөр болтол Самдан гуайг таньж чадаагүй явж.

	Энэ тухай өнөөдөр эргэцүүлэн бодов. 

	Бүгчим халуунд бид хоёр ойрын маршрутад явлаа. Уг нь бид үдийн их халуунаар жаахан амардаг заншилтай боловч ажлаа эртхэн дуусгаад буцъя гэж ярилцсан учир үд дээр ч амарсангүй. Оройхон би нэлээд ядарлаа. Самдан гуайг ажиглахад ер ядарсан шинжгүй «Орой ажлаа эртхэн дуусгаад буцна» гэж ярилцсанаа ч мартсан бололтой, тун шамдамгай явна. Өнөөдөр лав нэг чухал металл юм уу, эрдэс баялгийн «үнэр авсан» байх гэж би дотроо таамаглан бодов. «Ажил дууслаа» гэж хэзээ хэлэх бол гэж хүлээж харсаар явтал нар гудайж уулын толгой шүргэлээ. Самдан гуайг ядраагүй байхад би ядарлаа гэж үү дээ?! Ингэж би өөрийгөө зэмлэсээр явав. Самдан гуай нэг хэсэгхэн ургаа хадны дэргэд очоод урт иштэй алхаараа хүрэхийн төдий тогшин хэсэг хэлтэрхий авч түүнийгээ эргүүлж тойруулж сүрхий ажиглаж байгаа харагдана. «Дээж аваарай» гэж л хэлэх байхдаа гэж бодоод хүлээж байтал:

	— Чойжоол! Дээж аваарай! гэж яг миний бодсоноор хэлэв.

	«Самдан гуай чулуу танихдаа муу. Тэгээд л үзсэн дайралдсан хад бүхнээсээ дээж авхуулж надад үүрүүлээд байх шиг байна. Ноднин Бадамжав инженертэй явахад ийм их чулуу үүрүүлдэггүй байсан даа» гэж би дотроо муу санаалан зогсож байтал:

	— Хүүе дээж аваарай! гэж Самдан гуай надад дахин хэлээд завилан сууж улаан дэвтэртээ чулуугаа дансалж гарлаа. Би сайх хаднаас нэгээхэн хэсгийг алхаар бутлан авч түүнд үзүүлсэнд:

	— Аа боллоо. Хорийн нэг гэж бичээрэй гэснээс өөр юу ч хэлсэнгүй. Би цаасан дээр «Хорийн нэг» гэж бичээд тэр чулуун дээр нааж үүргэвчиндээ хийлээ. Чухам юунаас болсноо мэдэхгүй, энэ орой миний сэтгэл нэг л их уужим болчихсон юм шиг, баярлах юм байхгүй мөртөө баярлаад байгаа ч юм шиг, цаанаа л нэг хачин. Бодвол их сайхан орой болж байснаас тэгсэн болов уу.

	Тэнгэрт нэг ч үүлгүй, оройн нар улбархан туяагаар тогтуун төөнөөд бидний яг дээгүүр анир чимээгүй агаар дунд хэсэг ялаа бужигналдан ниснэ. Бас тэртээ урд замаар хоёр тэмээ хойно хойноосоо цувралдан дээгүүр харж, бардам алхалж явааг харахад «Хаа хүрцгээнэ?» гэж асуумаар ч юм шиг.

	— Өнөөдрийн ажил дуусах болж байна уу, Самдан гуай? гэж би асуулаа.

	Самдан гуай утсаар хэлхсэн луужин, харандаа, дэвтэр гурваа цүнхэндээ яаралгүй хийж суух зуур:

	— Чи их ядарч байна уу? гэж доогтой янзаар асуугаад хариу хэлэх зав өгөлгүй

	— Өнөө орой хоёулаа явган буцна шүү. Ойрхон газар машинаар яах вэ гэж цаадуулд чинь хэлчихсэн. Доржготов ч ганц орой ханатлаа тарвагатай хөөцөлдөг! Явган харих болсонд чи харин битгий их уурлаарай! гэв.

	Доржготов гэдэг нь манай жолоочийн нэр.

	Энэ орой нэгэнт тэнгэр сайхан, сэтгэл сайхан байсан болохоор би ч байр руугаа түргэн буцах сан гэж төдий л яарсангүй. Бид хоёр тус тусын үүргээ үүрч майхныхаа зүг яаралгүй алхлаа. Жаал явж байгаад би:

	— Самдан гуай! Хоёулаа энд жаахан сууж амрах уу? Өнөө орой хээр суухад сайхан байна гэж би хэллээ.

	— Тэгье л дээ. Би чамайг л хоолондоо яарч яваа байх гэж бодсон юм. Салхинд суух шиг сайхан юм хаа байх вэ?

	Ингэж хэлээд Самдан гуай үүргээ газар буулгаж, гутлаа тайлж салхи өөд харан суусныхаа дараа «Ээ хө, хээрийн салхины өөдөөс хөлийнхөө улыг харуулаад сууж байх чинь эр хүний бас нэг жаргал юм шүү. Миний хөлийн халууцна гэдэг хачин! Шөнө хөлөө л ил гаргахгүй бол унтана гэж тун зангүй» гэж надад биш, над руу биш, цаашаа хээр тал руу харж яриад ганцаараа инээж суув. Би араас нь түүний дэрэмгэр чихийг хараад түүний инээж байгааг мэдсэн боловч юу ч хэлсэнгүй. Намайг юу хэлэхийг хүлээсэн янзтай түр чимээгүй сууснаа. «Өнөөх чинь байна уу, үгүй юу» гэсэн янзтай над руу эргээд харлаа. Би тамхи татаж суусан юм. Над руу жаал ажигласнаа надад бүр ойртон суугаад:

	— Аа яа, чи ч мөн залуугаараа байна гэв. Би инээлээ. Гэтэл, 

	— Уг нь би чиний насан дээр мундаг гал дөлтэй явсан хүн юм шүү. Одоо даанч эрийг нас уулыг цас гэгч болоод. Чи үүнийг харахгүй юу? Би чинь цусаа урсган байлдаж явсан хүн! гээд цамцныхаа энгэрийг яран эгэм дээрх урт хүрэн сорвио надад үзүүлэв.

	— Хаана? Хэнтэй? гэж намайг асуутал, 

	— Чи ер нь эхнэр авна гэдгийг үзсэн үү? гэж надаас сөргөөн асуулаа. Би гайхаж гайхаж:

	— Үгүй! гэтэл, 

	— Ер нь эм хүн оролдож үзсэн биз? гэж асуулаа.

	Самдан гуай насаар надаас олон ах. Гэвч залуучуудтай эхнэр хүүхэд ярьж биднийг инээлгэж наргиж явдаг зантай болохоор нь би ичсэнгүй.

	— Оролдож үзэхээр барахгүй суух гээд байгаа хүүхэн бий гэж үнэнээ хэллээ. Гэтэл Самдан гуай:

	— Тэгээд тэр чинь өөдтэй хүүхэн үү дээ? Геологийн ажилтай хүнд энгийн хүүхэн таарахгүй шүү. Хүүхнүүдийн цөцгий болсон хүүхэн олж суух хэрэгтэй гэв. Би Түмэн-Өлзийгөө бодож байгаад: 

	— Зүгээр л хүүхэн дээ. Гоолигхон нуруутай, хурц хар нүдтэй, бор хүүхэн бий гэж хэллээ.

	— Тэр нуруу туруу ямар хамаа байсан юм бэ, цусаар урс! Их шартай тэнхлүүн хүүхэн хэрэгтэй гэж байгаа юм шүү дээ. Манай эхнэр шиг...гэж хэлээд тэр толгойгоо гилжийлгэн над руу харж нарийхан аньсагатай бор нүдээрээ зальтайхан инээв.

	«Юу л яривал яриг» гэж бодоод би чимээгүй чагнаж суулаа.

	— Манай эхнэр бол мундаг шүү дээ гээд цааш нь ярилаа.

	— Тун мундаг. Уурлавал уурлаж чадна. Бас айхавтар хардана. Хардвал ч бүр ална даа. Би айдаг юм. Үйлдвэрт ажил хийж байхдаа би гурван хүүхэдтэй нэг бэлэвсэн эмд сээтэн хаядаг байсан юм. Уг нь сайхан амьтан! Залуусын үгээр хэлэхэд ёстой даналзсан бор авгай! Нэг өдөр, шөнийн ээлжид ажилд гараад би тарахдаа өнөөхийг чинь дагаж очоод тэндээ хоночхов оо. Маргааш нь эхнэртээ авхуулна гэдгийг ч мэдэж байлаа. Яая гэх вэ, өөрийн хийсэн хэрэг. Гэртээ хулгасаар ороод иртэл эхнэр ч тун ууртай байгаа бололтой «Чи хаачаад ирэв?» гэдэг байна. Би тэнэг амьтан худлаа хэлчхэж чадсангүй. «За хө, битгий уурлаарай» гээд эв хавгүй нэг инээчихлээ. Инээсэндээ одоо хүртэл уур минь хүрдэг юм. Инээгээд яана? Пий! гэж гараараа амаа таглан толгой сэгсэрснээ:

	— Тэгтэл ч эхнэр маань «Шар сэмжилсэн муу хог!» гээд хаяа руу ухасхийдэг байна. Тэнд нэг муухай зэвтэй төмөр хэвтсэн юм санж. Намайг зодох гэж ч бэлдсэн юм билүү! Өнөөхийг чинь шүүрч аваад л эргэлээ. Би толгойгоо дараад үүд рүү ухасхийх гэсэн чинь амжил болсонгүй авхуулчихлаа. Тэр төмөр миний эгэм рүү хальт дэлсэж аваад л мөрөн дээгүүр өнгөрөх нь тэр. Энэ сорви чинь түүний сорви байхгүй юу. Би хүнд ярихдаа байлдаанд шархтсан гэж хэлдэг юм. Байлдаан биш юу юм, энэ чинь?

	Ингэж яриад тэр доошоо тонгойж сорвио надад дахин үзүүлэв. Самдан гуайн дайн ч ийм л дайн байна даа гэж би дотроо бодож суугаад:

	— Тэгээд юу болсон бэ? гэж асуулаа.

	— Юу болох вэ дээ. Хэрүүл л болоо биз. Хоёулаа юм л бол хэрэлдээд байдаг боллоо. Хэрэлдэхээрээ хүүхдүүдээс миний ичнэ гэдэг яана аа! Эхнэр маань хэрэлдэх янз орохоороо андашгүй ээ. Нүд нь шилбэлзэж гэзгээ мөрөн дээгүүрээ ширүүн ширүүн шидээд эхэлбэл өнгөрлөө л гэж бодох хэрэг. Тэгсэн цагт шалавхан зугтаахыг л бодно доо. Сайн ч зугтаадаг байсан. Би ухасхийгээд зугтахад эхнэр намайг гүйцнэ гэсэн ном байхгүй. Заримдаа муу хогийг чадал хүрдэг сэн бол ганц навс зодох сон гэж боддог байсан юм. Надад тийм чадал хаа байх вэ. Хамт ажилладаг байсан Дээжалбуу гэж нэг мондийг нэг орой гэртээ дагуулж авчраад «Чи энэ цусан эхнэрийг хонго дундуур нь хорстол хэд сайхан ороолгоод өгөөч» гэсэн чинь «Хэрэгт орчихно» гээд зангүй. Амьтан чинь аминдаа ийм их хайртай байх юм... Зориг зүрх гэж байхгүй. Уг нь залуу явахад чинь тийм байдаггүй сэн. Залуу нас шиг сайхан эрдэнэ хүнд хаа байна?

	Самдан гуайн энэ яриаг сонсож суух завсар ер нь миний ирээдүйн амьдрал, гэр орон, эхнэр хүүхэд гэж ямар шуу юм байх бол? гэсэн бодол надад төрлөө. Миний ирээдүйн амьдрал сайхан гэж ерөнхийд нь бодохоос биш, бүр нарийвчлан бодож байгаагүй санагдана. Уулын сүүдэр энд тэндгүй бараантан мэлэрч, сэрүүвтэрхэн амьсгалтай зөөлөн салхи үе үе сэвэлзэж бидний эргэн тойрон сөл нь харьж яваа цэцэг ногоо нахилзан найгасаар байлаа. Самдан гуай эцэх цуцахыг мэддэггүй шоргоолжнуудын замбараагүй үймээнийг ажиглан сууж цааш нь ярилаа.

	— За тэгээд гэр орны амьдралд нэг сэв орчих муухай байдаг юм даа. Юм л бол хэрүүл гарах гээд... Гэр оронд хэрүүл маргаантай байх шиг муухай юм байхгүй. Эр хүнийг бүр дотроос нь, сэтгэл санаагаар хүртэл хоосолж гүйцдэг гайхал байгаа юм. Дандаа л хэрүүл. Их хэрэлдээд байхаар хүний хийморь хүртэл гутдаг. Ажил дээрээ байх л нэг сайхан. Гэртээ ороод ирэхтэй зэрэг л «За ямар хэрүүл маргаан гардаг бол?» гэж навталзаад эхэлнэ. Гэртээ орж ирнэ гэдэг нуруу муутай морин дээр эмээл тохох гэж байгаатай ялгаагүй болдог. Сэтгэл ч дандаа эмзэг. Сүүлдээ яаж нэг дотор уужиръя даа гэж бодож байгаад энэ геологид саналаа өглөө. Эхнэр маань ч дургүйцэхгүй байгаа бололтой. Яаж ч дургүйцэх вэ дээ, би худлаа хэлсэн юм чинь. «Орон тоо илүүдэж би ажлаасаа халагдчихлаа. Намайг геологид шилжүүлсэн байна» гэж би худлаа бурсан юм.

	Ингээд би геологид орсон. Тэгсэн маань ч сайн боллоо. Тэгээгүй бол би эхнэрийнхээ гарт үхдэггүй юм аа гэхэд үглээ яриа, явган хэрүүл хоёроос болж галзуурах байсан гэж санадаг. Геологийн ачаар эхнэртэйгээ эвлээд зогсоогүй эхнэр маань надад жигтэйхэн хайртай болсон юм шүү дээ. Хайртай болсны нь яаж мэдсэн гээч? Тээр жил миний зураг «Хөдөлмөр» сонинд гарснаа даа. Тэгэхэд эхнэр маань «Сонинд гарсан зургийг чинь үзээд явсан зүгт чинь сүү өргөсөн» гэж ярьсан даа. Ямар хайргүй хүн тийм байх вэ! Тэр зургийн төлөө мантгар хар эхнэрээ тэгж баярлана гэж огтхон ч бодоогүй.

	Сүүлдээ зуны улирал, ирэх болгонд хөдөө тэнэсээр яваад би ч сурчихлаа. Эхнэр маань ч сурчхаж. Хөдөө хэдэн сар тэнэж яваад гэртээ ирэх ч мөн ч сайхан даа.

	Өнөөх муу эхнэрээ жигтэйхэн санаж очно шүү дээ. Ер нь геологич хүн тэнэж явахдаа биед нь нар шингэж, сэтгэлд нь хайр хуримтлагдаж явдаг юм. Түүнээс болоод нэг гэр бүлийн хоёр хүн ер нь салж, уулзаж, дахин салж, дахин уулзаж явбал зүгээр юм гэж би боддог болсон. Салахдаа салсан шиг салж, бие биеэ санаж тэвчээртэй шаналж чаддаг, уулзахдаа уулзсан шиг уулзаж бие биеэ хайрлаж янаглаж чаддаг тийм л яс сайтай хүүхэн геологич хүнд хэрэгтэй. Жинхэнэ цөцгий шиг хүүхэн тийм байх ёстой. Салахаараа тэвчээр алддаг сээтэн хүүхэн шал дэмий. Тэвчээргүй хүн шаналж чаддаггүй юм. Шаналж чадаагүй хүнд хайр хуримтлагдаж чадахгүй. Юмны учир нарийн!

	Хоорондоо салж холдож чаддаггүй, эм нь дулаан хайрцагт даруулсан өндөг шиг, эр нь үүрээ сахисан бүргэд шиг сууж байдаг гэр бүлд би угаасаа дургүй. Тийм улс чинь л холдож салахаараа тэвчээр алддаг. Цаасаар зүйрлэвэл хятадын муутуу шиг хэврэг улс байдаг юм. Эхнэрээ сахиж суухын тулд эр хүн төрдөг юм уу? Харин геологийн ажил бол эр хүний ажил аргагүй мөн. Би геологийн ажлаас бас гарч ч үзсэн. Хэдэн онд ч билээ дээ, Хөвсгөл явж байж унасан морь, ачаа морьтойгоо хад руу нураад үхэх дөхсөн. Угаасаа миний тэнэгийнх. Морьтой хүн байтугай ангир халтирмаар хадан дундуур мацуулж яваад морины хөл хаданд зоогдчихсон чинь яаж ч болдоггүй. Морь маань хоёр дахиж хий огиод хальт үсрэх нь тэр. Би ядахдаа ачаа мориныхоо цулбуурыг тавьчих сөгөө байсангүй. Нир, нар! хийгээд л хоёр морьтойгоо нурж явчихсан. Би яаж ч нэг хадны ирмэг шүүрч авсан юм, нэг мэдэх нь ээ хоёр гараараа хаднаас зуураад дүүжлэгдчихсэн байна. Ухаан ормогцоо үхээгүй нь л үхээгүй байна гэж бодож арайхийн мацаж байгаад тэр хадны оройд гарчихлаа. Тэгээд эргэж харсан чинь дотор балартаж зүрх зогсчихоо шахсан. Тээр дор хадны ёроолд хоёр морь минь хөөрхий үхдэл болчихсон хэвтээ харагдсан.

	Гэсэн ч би угаасаа азтай хүн. Тийм айхавтар хад руу ниссэн гэхэд ганц хавирга хугараад л өнгөрсөн. Геологич хүний ажил сайхны хажуугаар хэцүү. Тун хэцүү. Ер нь бэрхшээлгүй ажил гэж хаана байх вэ дээ. Би хавиргаа хугалчхаад «За энэ геологийн ажлаас ч мэнд дээрээ салъя» гэж шийдэж ажлаас гарчхаад гэртээ хэвтэж байлаа. Тэгсэн чинь салхинд дасчихсан энэ муу цээж бачимдаад амар заяа үзүүлдэггүй. Бас тэр жил нэг сонин юм болсон юм. Манай хамар хашааны нэг сайхан залуу архи ууж, согтуу явж байгаад шат руу унаж хөлөө хугалчихсан юм аа. Түүнийг сонсоод «Гай нь ирвэл хүн яагаад ч осолдох л юм байна. Цаг нь болоогүй бол гайгүй биз, ажилдаа явъя» гэж жанжиндаа хэллээ. Тэгсэн жанжин маань, жанжинтай ч юу байх вэ муу эхнэр маань «өөрөө мэд дээ» гэж байна. Ингээд дахиж геологидоо ирсэн юм. Партдаа гараад явсан чинь сайхан гэдэг нь яав аа! Ёстой нэг цээж тэнийх шиг болсон. Би ч угаасаа хээрийн хүн болжээ. Чи наад тамхиа хая! Би бас л тамхи татдаг байсан юм. Хээрийн ажилд ороод тамхиа хаячихсан. Цээж рүүгээ орж байгаа энэ сайхан агаарыг тэгж муухай болгож яана аа. Салхинд явсаар байгаад миний хамрын соргог болсон гэдэг нь ч хачин. Бохь үнэртэхээр огдос хүрээд байдаг болчхож. Би чам шиг залуугаасаа геологийн ажилд орсон бол бүр ч мандуулах байсан даа. Одоо даанч бидний үе өнгөрч. Та нар л хичээж үз! гэв.

	Хүмүүсийн яриа гэдэг арилжаа наймаа шиг юм хойно Самдан гуайн үнэн сэтгэлээсээ ярьсны хариуд би ч бас Түмэн-Өлзий гэдэг бүсгүйтэй танилцсан түүхээ, түүнтэй сууя гэж боддог болсноо бүгдийг ярив. Бид хоёрыг ярилцсаар суутал чухамдаа дуунд гардгаар «Хүрэн толгойн сүүдэр хөндийгөө дүүрээд хүүшиллээ»

	Майхан руугаа буцаж явах замд би Самдан гуайн яриаг бодож яваад:

	— Таны яриаг би Түмэн-Өлзийдөө бичвэл яана гэж асуув. 

	Гэтэл Самдан гуай сандарсан янзтай миний ханцуйнаас татаад

	— Хүүе, чи миний байлдаж явсан түүхийг битгий бичээрэй! Түүнээс бусдын бол хамаагүй. Бүгдийг нь бичээрэй! гэв. 

	Ингээд би майхан дотор лааны гэрэл сүүмэлзүүлэн сууж захидал бичсээр намрын нэгэн шөнийг бараг нойргүй өнгөрөөв. Хүн болсоор би ийм урт захидал бичиж үзээгүй. Бичих ч үгүй биз. Том том санаа алдан сууж, эмэгтэй хүнд урт урт захидал бичнэ гэдэг хүүхэд насны зан гэж найз Хасаа хэлдэг. Үнэн ч байж магадгүй.

	Гэвч би өөрийнхөө хүүхэд насыг аль хэдий нь элээж дууссан гэж санаж явдаг. Би арван жилд байхдаа геологич болох сон гэж их мөрөөддөг байлаа. Геологич гэхээр уул хадаар хэсэж морь унаж давхисан, дуу цуурай хадаасан, үлгэрийн баатар шиг, хачин амьдралтай хүн санагдаж геологич гэдэг үгийг сонсмогц зүрх ширүүн ширүүн цохилж хөлийн ул загатнах шиг болдог байв. Ингэж дурласаар байж геологи ороод хоёр жил болж байна. Дурласан ажилдаа ороод юу хийж явна гэж одоо надаас асуувал уут үүрээд чулуу түүж явна. Хөлөө хөштөл явган явж байна. «Гал шиг халуун наранд гандана гэдгийг үзэж явна. Хэрэгцээ тохиолдвол нэг хоногийн өл, нэг өдрийн цангааг зоволгүй дааж чадахаар хатуужилтай болж байна. Геологич хүний ажил амьдралын талаар миний анхны боддог байсан дэвэргэн бодол одоо нэгэнт байхгүй болжээ. Геологич хүн гэдэг миний анхны бодож явсан шиг ой тайгын эрвээхэй юм уу, цэцэг жимс шиг танхил хүмүүс биш байдаг ажээ. Адгийн наад зах нь геологич хүний нурууны арьс бөх байх ёстой юм байна. Цаашилбал нүд нь улцангүй, хараа хурцтай, буу буудахдаа мэргэн, өглөө хэчнээн ч хүйтэн байсан орноосоо суга үсрэн босдог, явгаар явахдаа хөл урт, чийрэг алхаж чаддаг, ходоод нь шархгүй ууж идэхдээ сайн, нойр нь сэргэг, сэтгэл санаа тууштай, ялихгүй юманд гасалж гансардаггүй зэрэг өчнөөн төчнөөн юм геологич хүнд хэрэгтэй юм байна. Би ч ингэж боддог. Самдан гуайн яриаг бодох нь оо ч тийм байна.

	Гэхдээ би геологийн ажлыг сонгож авсандаа харамсдаггүй ээ. Учир нь энэ ажил аль нэгэн албан газрын бичиг хэргийн эрхлэгч юм уу, гоо сайхны үйлчлэгч нар шиг гар хурууны үзүүрийн ажил биш, жинхэнэ хүдэр хатан зоригтнуудын хийх ажил юм байна. Энэ ажилд тэнцэхээр барахгүй яваандаа нэлээд сайн геологич болж чадах чанар чансаатай эрийн шинж надад бас байгааг би өөрөө гадарлаж байна.

	Энэ хоёрыг мэддэг болсондоо би зориг золбоотой яваа юм. Анхандаа «маршрутын ажилчин» гэдэг доогуур муу ажил хийж явна даа гэж би амьтнаас далдуур жаал гутардаг байсан. Одоо больсон. Энэ ч бас учиртай. Надад үнэхээр түүнээс дээгүүр ажил хийх чадвар байхгүй бол яах юм? Чадвар байгаад улам ахиж инженер ч болъё гэсэн цааших бүх зам нээлттэй байна. Юм бүхэн байр байрандаа байх ёстой. Чадвар байвал хэчнээн ч өндөр өөд авир, тэр хамаагүй. Чадвар байхгүй бол чадвартай хүмүүсийн урдуур хөөцөлдөж, гүйх нохойн урдуур гүйхгүй нохой саад гэгч бүү бол! Ер нь «Өөрийнхөө хир хэмжээнээс арай доохнуур байр эзэлж яв! Ширээнээс буутугай! гэснээс өөдөө ахитугай! гэдэг үгийг сонсох нь оо нь ч аятайхан» гэж нэгэн мэргэн сударт бичсэн үгийг би дотроо хүндэлж явдаг. Найз маань ч надад ингэж зөвлөдөг.

	Цаашилбал би хийж яваа ажлынхаа эцсийн дүн тоймыг сайн мэдэж байна. Би өнөө болон хойч үеийнхээ олон түмний сайн сайхны төлөө эх орныхоо эрдэнэ баялгийг нээлцэж яваа аз жаргалын хайгуулч хүн. Магадгүй өнөөдөртөө цогцолж босоогүй ч гэсэн, ирээдүйн нэгэн цагт сүндэрлэн босох бүхэл бүтэн хот суурин өчнөөн түм буман хүнтэйгээ тэдний хувь заяа, жаргал цэнгэл, үр хүүхдийн хамт өнөөдөр миний үүргэн дотор надаар үүрүүлээд явж байгаа юм бил үү, юмыг яаж мэдэх вэ. Би юмыг өөдрөг сайхнаар бодож явах дуртай»

	Би бодсон санаснаа энэ урт захидал дотроо бүгдийг бичсэн. Хамгийн дотно хүндээ бичсэн захидалд хүн чин сэтгэлийн үгээ хэлэх ёстой гэдэг биз дээ?!

	 

	
ОДДЫН ДОР

	 

	Намрын нэгэн шөнийг би хөх тэнгэрийн дор тал нутагтаа өнгөрөөх болов. Сүрэн бид хоёр үдэш болохын өмнөхөн Халзан Дамбийнх гэдэг айлаас мордсон юм.

	Зөөлөн сэрүүвтэр салхитай, тэнгэрт үүлгүй, тэртээ өрнө хаяанд нэг муу хавирган сар гарчихсан, бүүдгэр туяатай үдэш байлаа. 

	Арав гаруй хоног үхэр тарьж, бид хоёр их л ядарч явсан боловч нэгэнт хэрэлдэж муудалцсаны улмаас тэр халзан Дамбийнд хонох арга байсангүй. Бидний муудалцсаны буруу Дамбийгаас гарав. Үхрээ тариулахдаа тэр эр, сувай арав гаруй үхэр зориуд ялгаад ууланд үлдээчихсэний нь Сүрэн мэдэж:

	— Үхрийнхээ дутууг авчирч тариул гэхэд

	— Чи ер нь яах гэж дандаа хүний ул шагайж явдаг гуйлгачин бэ? гэж Сүрэнг загнасан юм. Тэгэхэд нь Сүрэн мөн шаралхаж, мордож давхиад тэдний ууланд нууж орхисон үхрийг өөрөө хөөж авчирсан билээ. Ийнхүү биднийг мэхлэх гэсэнд нь би Дамбийг мал эмнэлгийн дүрэм ёсоор хэдэн төгрөгөөр торгоод өнгөрье гэж дотроо бодсон боловч Сүрэнд өширхөж гуйлгачин түүлгэчин гэж загнасанд нь дургүй хүрч шүүхэд шилжүүлэхээр санаа шийдээд мордсон билээ. Би Сүрэнг хүнд муугаар хэлүүлэх тун дургүй. Би энэ нутгийн хүн биш. Гэвч энд ирээд арваад хоног Сүрэнтэй хамт ажиллахдаа, түүнийг хөнгөн шалмаг, цагаан цайлган сэтгэлтэй сайн санитар гэж бодох болсон юм. Гэтэл хүмүүс түүний цайлган сэтгэлийг ашиглаж түүнийг их тохуурхдаг бололтой. «Цүнх Сүрэн», «Сөөвөн» гэх чилэн хочилно.

	Тэр үед мал эмнэлгийн санитарууд цүнх ч гэмээр, богц ч гэмээр нэг нэг том брезент савтай байв. Сүрэн түүнийгээ биеэсээ салгалгүй зүүж явдаг тул «цүнх» гэдэг хоч авсан бололтой. «Сөөвөн» гэдэг бол халимгаар нь өгсөн нэр юм. Үхэр тарьж явахдаа тэр муу халимгаа ёстой сөрвөлзтөл хүйдэг байлаа.

	Сүрэнг хүмүүс ингэж даажигнах мөртөө түүнээс маш их айна. «Үхрээ хураагаад ир!» гэж намайг хэлэхэд тоохгүй байсан мөртөө Сүрэнг ирж явахын бараанаар «Хүүе та минь ээ, сүйд боллоо. Өнөөх Цүнх чинь хүрээд ирлээ!» гэж хүүхнүүд муухай хашхиралдан тарган мориор зүг бүр рүү санд мэнд мордон давхицгааж байхыг би үзсэн билээ. Сүрэн юугаараа ингэж хүмүүсийг айлгаж чаддаг байна аа? гэж би заримдаа боддог.

	— Энэ багийн мал аж ахуйг хариуцсан санитарын хувьд даалгаж байна. Би Монголын хувьсгалт залуучуудын эвлэлийн гишүүний хувьд ярьж байна гэх чилэн сүржин үгээр хүмүүсийг тархидах дуртай. Үүгээрээ л хүмүүсийг айлгаад явдаг бололтой.

	Олзуурхууштай юм нь гэвэл огт ядрахгүй. Хөнгөн шалмаг нь гайхалтай

	Дамбийнхаас гараад бид хоёр «Сая ер нь юу болоод өнгөрөв дөө» гэж дор дороо бодсон янзтай нэг хэсэг чимээгүй явж, мал ч байхгүй, дуу чимээ ч байхгүй өргөн цагаан тал руу орж ирлээ.

	— Одоогийн очих айл хол уу? гэж би Сүрэнгээс асуулаа. 

	— Бид хоёр өнөө шөнө лав хээр хононо байх аа, эмч ээ гэж Сүрэн доройхон дуугарснаа

	— Дамбийнд хоносноос хээр хоносон нь ч дээр дээ. Өширхсөндөө ер нь яаж ч мэдэх нөхөр байгаа юм. Урьд миний ганц сайн морийг алчихсан юм гэв.

	Намрын амьсгал орж байсан цаг. Сэрүүн салхинаа бие жихүүцэн ядарсандаа нойр хүрч би үе үе эвшээлгэж шөнийн эзгүй тал руу харуулдсаар явснаа:

	— Чи олон хүүхэдтэй юу, Сүрэн? гэж асуулаа.

	— Эш эмч минь зав хаана байх вэ гэж тэр над руу харан инээснээ харц нь далдран доош харж:

	— Уг нь зав ч байсан юм аа. Би арван наймтайдаа Ганганы Сумъяа гэж нэг хүүхэнтэй айл гэр болохоо шахсан юм. Тэр намайг тоохооргүй гоё хүүхэн байсан даа, цусаар урс! Болбол болох л байсан юм. Тэгсэн хэр нь л болоогүй юм гэж эр хүний харамссан дуугаар хэлэв.

	— Тэгээд яасан юм бэ? гэж асуутал хэлье үү, байя уу гэж эргэлзсэн янзтай над руу хэд дахин харснаа ярилаа.

	— Манай аав багийн дарга, Ганган гуай багийн агент байсан юм. Манай хоёр голдуу айл явах. Тэгээд хоёр айлын хүү охин хоёр үерхэв ээ. Үерхэх ч гэж би үерхэх санаатай, Сумъяа намайг тоохгүй. Бид хоёр насаар чацуу байсан юм. Ингэж байтал сумаас тооллого ирээд Ганган гуайд баахан дутагдал гарчихлаа. Үүнээс л болох шиг болсон, гэнэт л Сумъяа бид хоёрыг суулгах юм боллоо. Над гэр төхөөрлөө. Манай аав ч багийн дарга хүн гэсэндээ Ганган гуайг хэрэгт оруулсангүй гаргачихлаа. Ингээд Сумъяа бид хоёр суух болсон доо. Яах вэ, суулаа.

	Тэгсэн Сумъяа намайг гэрээс ер гаргадаггүй. Юманд явах гээд морь эмээллэчихээр эмээл хазаарыг минь мулт татаад тавьчихна. Халуун хоол идэж байхад толгой руу цохино. Ер нь их ааштай нөхөр. Тэгсэн хэр нь цусанд чинь би хайртай. Тэгэхэд би «Болд хэрхэн хатаагдсан нь» гэдэг номыг уншчихаад байсан юм. Зузаан бор хавтастай хуучин үсгийн нэг сайхан ном байлаа шүү дээ. Тэрийг чинь уншчихсан байсан юм. Тэгсэн Сумъяа тэр номын Тоня гэдэг хүүхэнтэй тун адил санагдаад болдоггүй ээ. Сартай шөнө унтаж хэвтээд өндийгөөд л харах. Зүс царай нь хүртэл адилхан юм шиг. Нэг л хэврэгхэн, цагаан! Дургүй хүрээд болдоггүй ээ. Сүүлдээ бэлчээрээр морио юүлж аваад ажилдаа явчихдаг боллоо. Хэд хэд хоногоор ч явна. Тэгж явах эзгүй хойгуур юу болдог байсан гэж санана, эмч минь! Манай гадаа банди нар цуглаж зодоо хийгээд нэгийгээ мориноос чиргүүлж хөлийг нь хугалсан явдал хүртэл гарсан даа. Нэг өдөр салъя гэж сэтгэл шулуудаад. Тэгсэн чинь аав намайг хөлдүүсээр шидэж хөөгөөд бүр баллах дөхсөн. Тэгсэн ч гэсэн салахгүй л бол ажил хийж болмооргүй оргиод. Би чинь ер нь арван дөрөвхөн наснаасаа хувьсгалын шуурга руу орчихсон хүн шүү дээ гэж Сүрэнг хэлэхэд юун хувьсгалын шуурга байдаг билээ гэж би гайхан:

	— Чи арван дөрөвтэйдөө яасан юм бэ? гэж асуутал, 

	— Эвлэлд элссэн юм гэв. Миний инээд хүрсэн боловч их бахархсан дүр үзүүлж:

	— Өө тийм бий? гэж дуу алдан хэлэв.

	— Тийм! Насаа нэмж байгаад эвлэлд элсчихсэн юм. Эвлэлд оронгуут л улсын ажилд зүтгэсэн дээ! Эхлээд л ханын сонин гаргасан. Гишүүдэд дуу заасан. Бас улаан буланд уран сайханд явна. Хөдөөгөөр ухуулга хийнэ. Ингэж эвлэлийн ажилд зүтгэсээр яваад арван зургаатай байхдаа улсын ажил хийе гэж өргөдөл бичсэн юм. Нам засаг ч намайг сайхан дэмжсээн хөөрхий. Багийн мал эмнэлгийн санитар болгосон. Би дунд сургуульд ч суралцаагүй байж, ингээд л мал аж ахуйн мэргэжилтэн болчихсон юм. Хүний хувь заяа гэж сонин. Санитар хийгээд одоо арван хоёр жил болж байна. Алдаа дутагдал онц гаргаагүй л арван хоёр жил боллоо. Сайн ажиллагаатай гэж би одоо сар бүр алдалгүй гучин төгрөг авч байна. Болоод л байна. Сумъяатай суухад чинь би улсад хоёр жил гаруй ажиллачхаад байсан үе. Ажилд саад болоод байхаар нь, яадаг юм, салъя гэж шийдлээ. Улсад ажиллах ид гал цогтой насаа нэг хүүхнийг харсаар байж өнгөрөөх юм уу, гэж нэг өдөр бодогдоод, 

	— Заа Сумъяа аа! Би дахиад чам дээр ирэхгүй шүү. Би бас улсын чухал ажил хариуцсан хүн! Би замаараа явлаа гэж хэллээ. Сумъяаг миний хойноос харамсах байх гэж бодсон чинь харин:

	— Ашгүй юун сайн юм бэ? Өтний тостой өмхий хар цүнхээ зүүгээд яваарай! гэж байна. Уур хүрсэн гэдэг жигтэйхэн! Би энэ муу хар цүнхэндээ хайртай юм шүү дээ. 

	— Дахиад ирэхгүй! Харин гурван морио би авна шүү гэж хэлчхээд мордоод давхичихлаа.

	Намайг явуулахгүй гэж хориглоогүйд нь тэгсэн юм уу, цүнхээ муу хэлүүлсэнд тэгсэн юм уу хээр гараад уйлаад л явсан санагддаг юм. Одоо бодохоор ичмээр юм. Тэгтэл нэг бодол төрдөг юм байна. Би нээрэн л хэлсэндээ хүрдэг эвлэлийн гишүүн хүн юм бол эхнэр авна гэдгийг чинь лав л арван жил бодохоо больё гэж шийдлээ. Тэгээд яах вэ дээ, хөөрхий мал эмнэлгийнхээ ажлыг хийж шогшсоор яваад арван жил болсоон. Ажилдаа шамдаж ганцаараа явж явж ноднин зун нэг эхнэр авлаа. Үүнд эзэн болоод үлдэх ганц сайхан хүүтэй болох сон гэж бодогдоод гэж хатуу саравчтай эрүү малгайны урд хадаастай байсан улаан таван хошуу руу заав.

	Ингэж яриад Сүрэн жаал чимээгүй явлаа. Бид хоёр нэлээд их хөлийн болов уу гэмээр тодоос тод хоёр салаа зам руу орж ирэв. Нэг их хүчтэй биш мэдэгдэх төдий зөөлөн салхитай байсан хэр нь ээ цаанаа л нэг жавартай. Бие зарайж, жихүүдэс хүрнэ.

	— Та даарч явах шиг байна аа даа гэж Сүрэн хэллээ. Би ч үнэнээ хэллээ. Гэтэл Сүрэн:

	— Та энэ замаараа гэлдэрч бай! Би нэг арга бодно оо гээд намайг орхин хээр тал руу давхиж одов. Яах гэж явсны нь ч би мэдсэнгүй. Би хориод минут хиртэй ганцаараа гэлдэрлээ. Гэтэл гэнэт хүн дуулж яваа чимээ сонсогдлоо. Дуу нэлээд бүдэгхэн сонсогдоод байснаа аажмаар ойртсоор бүр тодроод ирлээ.

	 

	Будал цолмон хүрэнгээ

	Буцахын аянд унууштай

	Буруу зөв хоёрыгоо

	Хойчийн үед даатгууштай. 

	Эрвэгэр жороо хүрэнгээ

	Эцнэ ч гэж санаагүй дээ.

	Энэхэн хоёр сэтгэлийг

	Эндэнэ гэж санаагүй дээ

	 

	гэж цээлхэн, зөөлөн, тун дулаан өнгөөр гэгэлзтэл аялсаар яваа дуулдана. Эр хүний цээж хэчнээн уужим ч сэтгэл нь савандаа багтахгүй болсон цагт ийнхүү дуу болон хальж гараад тал нутагтаа цалгин долгилон түгдэг биз ээ гэж аргагүй бодогдож байв. Сүрэнг ийм аятайхан дуулдаг гэж санасангүй. Дуулах тусмаа дуу нь намба орж, тэр дуунаас өөр сэтгэлд зөөлөн юм ертөнцөд баймааргүй юм шиг миний сэтгэлийг хэсэгхэн зуур хотойтол хямрааж орхив. Эр хүн эзгүй талдаа ингэж дуулдаг байжээ.

	Дуу улам улам ойртсоор, Сүрэн намайг гүйцэж ирлээ. Тэр, хоёр тэмээ тууж авчирчээ. Яах гэж байгаа учрыг би тэрхэн даруй ойлголоо. Буянт малаараа түшиг хийгээд хээр хонож болдог нэг арга сурлаа. Хоёр тэмээгээ зэрэгцүүлж хэвтүүлээд, Сүрэн бид хоёр хооронд нь орж гөлмөө нөмрөн суув. Хивж хэвтээ хоёр тэмээний илч хоёр талаас халуу оргиулан төөнөж, Сүрэн бид хоёрын чөдөрлөж тавьсан морьд өвс ширжигнүүлэн зулгааж хааяа нэг тургин чимээ өгнө.

	— Би олон шөнө ингэж хоносон юм. Болоод л байдаг юм гэж Сүрэн яриад хэд эвшээлгэснээ төдхөн суугаагаараа хурхирч эхлэв.

	Хээр хононо гэдгийг би амьдралдаа анх удаа үзлээ. Сүрэн тэгж их ядарсан юм уу, эсвэл эзгүй хээрийн байгаль орчлонд тэгтлээ их дасчихсан юм уу, гүн жигдхэн амьсгалж, хир барагтай дуу чимээнд сэршгүй бөх нойрсоод нам унтав.

	Сарны гэрэлд царай нь цонхийн харагдаад малгай дороосоо гарчихсан хэсэгхэн үс салхины үлээх аясаар нүүр рүү нь сэрвэлзэн, магнайд нь арилж тэнийшгүй хэдэн үрчлээс аль хэдийн суугаад түүнийг одоо залуу гэж хэлэх аргагүй болжээ. Би л улсад нэг их чухал ажил хийж байгаа гэж өөрийгөө хөөргөн бодож түүндээ хамаг хүч сэтгэлээ өгч өвөл зун, өдөр шөнөгүй говь хангай нутгаар өрөөсөн ташаандаа цүнх дүүжлэн шогшсоор залуу насаа өнгөрөөгөөд ингэж зүтгэснийх гэж хэн нэгнээс энэ хүн хариу шан горьдож явсангүй.

	Малгай дээр нь хадаастай улаан паалан таван хошуу сарны гэрэлд гялайн харагдана. Эзэндээ энэ нь ямар ч утгатай юм билээ?! Энэ таван хошуунд эзэн болоод үлдэх хүү хэрэгтэй гэж үр удам мөрөөдөх болсныг үзэхэд их л учир утгатай эд байгаа байх.

	Хүн болсны чинь зол жаргал юу? байна гэж асуувал энэ хүн юу хэлэхийг би мэдэхгүй ээ. Хэрэв хэлэх үгээ олж хэлж чаддаг бол «Би зүтгэх сэтгэлээр баян явсан» гэж хариулах биз. 

	Сүрэн шөнө дунд өнгөртөл сэршгүй сайхан унтав. Дахин надад бодогдох нь:

	Хэчнээн ч шөнө энэ хүн ингэж хээр хоноо билээ! Түүнийг ингэж зүтгэж явааг хэн хэрхэн үнэлж байгаа юм! Зүтгэлтэй сайн санитар гэж сумынх нь эмч ярьж байхыг үнэндээ сонсож байсан. Тэр ч байтугай энэ сумын намын үүрийн дарга ярихдаа «Сүрэн ер нь сонин хүн. Эвлэлээс нас чинь хэтэрлээ, одоо намд элс!» гэсэн чинь «Намд тэнцэх мэдлэг чадвар надад байхгүй. Харин эвлэлийн минь батлахыг надаас битгий аваач» гэж гуйгаад уйлахаар нь батлах тэмдгийг нь өөрт нь үлдээчихсэн юм гэсэн билээ. 

	Ингэж эвлэлдээ үлдчихээд «Би Монголын Хувьсгалт Залуучуудын Эвлэлийн гишүүний хувьд» гэж өндөр дуугаар ярьж яваа байж. Хэн ч харсан эвлэлийн гишүүн биш гэж хэлэхээр дөч тавиад нас хүрсэн цагтаа юу гэж хэлэх хүн юм?! Эрдэм боловсролтойхон нэг залуугийн цээжинд энэ хүний халуун зүрх цохилж явсан бол юу юу ч бүтээх байгаа билээ! Гэвч зохих цагт нь халаагаа авсан «Цүнх Сүрэн» мөн зохих цагтаа зохих эзэнд нь цүнхээ, халаагаа өгөх болно.

	Би элдвийг бодон, тэмээний гэдэсний нир нүр хийх шуугианд үе үе цочин сэрж үүрэглэж зүүрмэглэсээр намрын нэгэн жихүүнээ шөнийг оддын дор өнгөрөөв.

	Тэнгэрийн дорно хаяанаас одод шуугдан, үүрийн жавар сэнгэнэх үеэр бид хоёр дагжин чичрэн морьдоо эмээллэж аваад замдаа орлоо.

	 

	1968 он


ОЙЛТ

	(Дөрвөн захидал)

	 

	Анхдугаар захидал

	Намжил минь! Батболдоор явуулсан захиаг чинь аваад хариу бичиж чадсангүй удлаа. Хамгийн урьдаар, хүүтэй болсонд чинь баяр хүргэе! Баяр хүргэнэ гэж нэг юм байдгийг чи мэднэ биз дээ. Хүүхэдтэй болно гэдэг сайхан шүү. Гэсэн ч олон хүүхдийн хэрэг байхгүй гэж би бодож байна. Хүүхэд өсгөнө гэдэг хэцүү. Өдөржин ажилд нухлуулж ирээд орой нь бас хүүхэдтэй ноцолдоно гэдэг амаргүй. Чи намайг ер нь юу гэж бодоод байгаа хүн бэ? Чиний захидалд бичсэн юмыг уншаад уур хүрч байна. Би ажлын хатуугаас зугтаасан хүн биш шүү. Чи юу ярьж байна? Чи намайг ямар ажил хийж байна гэж санаж байна? Хотынхны яриагаар «Грушик» гэдэг чинь зүгээр л ачаа ачдаг улсыг хэлдэг юм шүү. Чи миний энэ ажлыг мал маллахаас амархан гэж санаж байна уу? Иш, бид яаж хар хөлсөө цутгатал ажилладгийг чи нэг үзсэн ч болоосой! Ямар бахдалтай байдаг гэж санана?! 

	Би хот руу явахдаа ямар ажил хийх гэж байгааг мэдсэн юм шүү. Гэсэн ч эр хүний нэрийг бодож хүний адагт орчихгүйг хичээж явлаа. Санаж явсан хэрэг бүтдэг юм байна. Би сард долоо, найман зуу, заримдаа мянга хүргэж авч байна. Сайн ажилласан хүнийг их харж үзэх юм аа. Цалингаас гадна бас шагнал авна Өнгөрсөн оны шинэ жилээр анх удаа шагнал авлаа. Сайшаалын үнэмлэх, зуун төгрөгтэй авлаа. Сайшаалын үнэмлэхээ авчраад жаазанд хийж хоймортоо тавьсан. Хүн харвал хараг л даа. Би хүч хөдөлмөрөөрөө авсан юм чинь. Харин зуун төгрөгийг нь нарийн хуваарилж хүүдээ юм ав гэж хорин төгрөг өгсөн. Хүү маань хэдэн сайхан ном авсан. Би бүгдийн хавтсан дээр, «Аавын анхны шагналаар авсан ном» гэж бичүүлсэн. Хоёр охиндоо Тоглоом авч өглөө. Тэгэхдээ өөрийгөө бас мартаагүй. Ганц шил авчраад нөхөдтэйгөө хувааж уусан. Анхны шагналыг ингэж тэмдэглэлээ.

	Дараа нь майн баяраар дээлийн торгоор шагнуулж эхнэртээ нэн дээл хийлгэсэн. Одоо ч анх шагнуулж байсныг бодвол сайшаалын үнэмлэх шагнал хоёрт дассан шүү. Анх шагнал аваад балчир хүүхэд шиг оодорч байснаасаа ичдэг болж.

	Манайхан намайг их хүндэлдэг. Хурал л болно. Би тэргүүлэгчдийн ширээнд сууна. Би бас мартах гэж байна. Саяхан миний радиогоор ярьсныг чи сонссон уу? Радиогоор ярина гэхэд заавал радио төвийн газар очно гэх хэрэггүй юм байна. Би ноос ачаад зогсож байлаа. Тэгсэн чинь хэдэн хүн ирдэг юм байна. Нэг нь дарга байна. Дарга маань ирээд «За Натар гуай, ажлынхаа туршлагыг энэ улсад ярьж өг!» гэлээ. Тэгсэн чинь цүнх барьсан хүн миний өмнө ирж, нэг бөөрөнхий юм нүүрийн минь урд барьчхаад «За та туршлагаа ярь даа!» гэлээ. «Туршлага гээд байх ч юу байх вэ дээ. Грушик хүн чадалтай бяртай л байх хэрэгтэй. Тэгвэл боллоо» гэсэн чинь бүгдээрээ инээлдэх юм байна. Тэгээд сүүлд нь аргаа олж нэг залуугаар цаасан дээр хэдэн юм бичүүлж аваад түүнийгээ харж уншлаа шүү дээ. Тэгсэн чинь маргааш нь гэртээ сууж байтал радиогоор ярьж гарах юм даа. Юм гэж сонин. Миний хэлсэн бүхнийг л ярина билээ.

	Хурал дээр би бас үг хэллээ. Анхандаа их ичиж ярих юмаа мөн л хүнээр цаасан дээр бичүүлээд уншсан болдог байснаа сүүлдээ ч цээжээрээ авчихдаг болсон шүү дээ. Миний үгийг их ойшоодог. Манай бригадад Жамба гэж нэг лоймол нөхөр байсныг шүүмжилчихсэн чинь ажлаас нь халчихсан шүү. Би гэдэг ямар хүн болсныг чи тэгээд ойлгоо биз дээ. Олон ам бүлтэй, бас ажилдаа сайн хүн гэж энэ хавар надад байр өгсөн. Уурын халаалгатай, цахилгаан гэрэлтэй ер нь сайхан байр. Чи ирж нэг үзээрэй! Манай дээд давхарт нэг орлогч сайд байдаг юм. Гарах орохдоо мэндэлж л явдаг юм. Би ч ер нь сайд хүн шиг л байдаг болсон шүү. Зарим улсын ярих нь намайг улсын баяраар одон авна л гэх юм. Чухам ямар одон авахыг бүү мэд дээ! Би иймэрхүү л байна. Хотод ирсэндээ харамсах юм алга. Чи намайг дэмий зэмлэж байна. Эхнэр маань хуучин ажлаа хийж байгаа. Ууц нуруу гээд хааяа үглэвч гайгүй ээ.

	За би чамд баахан дэмий юм биччихлээ. Өөр хүн энэ захиаг үзвэл ямар сагсуу амьтан бэ! гэх байлгүй. Чи хүнд битгий үзүүлээрэй! Чамаас юм нуудаггүй дээ би ингэж бичиж байгаа юм шүү. Дамдины эхнэр ирээд буцах гэж байна. Түүгээр би чамд ганц эсгий гутал явуулна. Саяын хонжворт сугалаанаас чи юм хожсон уу? Сонин сайхан бичээрэй, хариу захианд, 

	Ёслогч Натар

	 

	Хоёрдугаар захидал

	Хөдөө нутгаар сонин ихтэй байгаа юм байна. Үүний түрүүчийн захианд хүүтэй болсонд чинь би чамд баяр хүргэж байсан. Одоо чи надад баяр хүргэх ээлж болжээ. Тэгэхдээ би хүүтэй болсон юм биш шүү. Би чамд сайхан ярья. Би хийдэг ажлаа хийж, ачаа ачиж ядраад түр амрах санаатай хураалттай ноосон дээр хэвтэж байлаа. Тэр өдрийн дулаан сайхан гэдэг жигтэйхэн. Наранд түр ээгээд хэвтэж байтал санаанд нэг юм бодогдлоо. Юу бодогдсон бэ гээч! Манай бригадын даргаар Дог гэж нэг залуу иржээ. Овоо залуу шиг байна. Шударга ч хүн бололтой. Маргаашийн хурал дээр нэг туршаад үзье гэж гэнэт бодогдлоо шүү. Тэгээд маргааш нь хурал эхлэхэд хамгийн эхний ширээнд сууж байгаад дуудмагц босож манай грушикүүдийн ажилд байгаа дутагдлыг бүр хайр найргүй шүүмжиллээ. Ачаа ачих гэж зарим нөхөд лазагнаж тамхи татах нэрийдлээр хорин минут хүртэл тэнгэр харж хэвтдэгийг шүүмжиллээ. Бас нэг нөхөр мах ачихдаа гудамжинд өмсдөг гутлаараа махан дээр гишгэдгийг шүүмжиллээ. Харсан ажигласан бүх дутагдлаа шүүмжлээд энэ бүхэн дээр бригадын дарга анхаарахгүй байгааг мөн шүүмжиллээ. Ялангуяа агуулахын нярав нар ажилдаа хариуцлагагүй байгааг бүр хурц шүүмжиллээ. Манай бригадын дарга миний яриаг их тоож байгаа бололтой, толгой дохиод л сууна.

	Тэгсэн чинь арваад хоногийн дараа намайг тэр дууддаг юм байна. Би конторт нь орлоо. Суу! гэнэ. Суулаа.

	Гэтэл, «Натар гуай та гуравдугаар агуулахын нярваар ажиллана уу? Би танд л найдаж байна» гэнэ. Дотроо би баярласан ч гаднаа мэдэгдсэнгүй. «Би ч тоо бодлогод муу даа. Чадахгүй байх» гэсэн чинь «Айгаад байх юм байхгүй дээ. Та хашир хүн. Би танд найдаж байна» гэнэ.«Би хэдийгээр эрдэм номгүй ч ганц складын нярвыг хийж дөнгөнө байгаа» гэж бодож суугаад, «Ажиллая даа. Та нөхдийн найдварыг хөсөрдүүлэхгүйг хичээе!» гэж хэлчихлээ. 

	Ингээд би тогтмол цалинтай, дулаан байранд, сууж хирдээ л дарга болоод байна. Наддаа ч энэ маань сайд болсонтой ялгаагүй хэрэг. Иймээс чи одоо надад баяр хүргэх хэрэгтэй. Хөгшин чинь ухаан сууж амьдрал гэдгийг ухаарч яваа шүү.

	Үзэж харах ч юмгүй хөдөө хэвтэж байж насаа барснаас хотод нэг ирээсэй гэж чамайг бодох юм. Хөдөө нутаг өөр боллоо, сайхан боллоо гэж чи намайг дандаа ятгаж байх... Хөдөө гэдэг хэчнээн өөр болсон ч хөдөө л байгаа шүү дээ. Хонь өвснөөс гарч, морь мотортой болохгүй гэдгийг хэн ч мэднэ. Хотод чинь ядахдаа цаг уур ямар байгааг харж зовохгүй шүү. Цонхоо хаагаад дулаан байранд радио чагнаж суудаг юм. Чи хэзээ нэг ухаарч сэхээрнэ дээ! Чамайг хотод хүрээд ирэх юм бол би хийх ажил, орон сууц хүртэл аргалахыг бодно. Надад бас нэг үеэ бодвол, танил тал байна. Ер нь чи сайн л бод! Гэхдээ амьтанд яриад яах вэ. 

	Жич мөд өвөл болох нь ээ! Чи надад өвлийн хоолны талаар юм бодоорой! Би чамайг гомдоохгүй.

	 

	Гуравдугаар захидал

	Чамдаа юу гэж хэлье дээ! Улаанбаатарт жигтэйхэн хүйтэн! Хүйтний хажуугаар би гэдэг амьтан хөгөө тарьж явна. Нэг л мэдэх нь ээ нь оны эцсийн тооллого пал хийтэл буудаг байна. Надад таван мянган төгрөгийн дутагдал гарчихлаа. Чи бодооч! Таван мянга гэдэг чинь юу гэсэн үг вэ!

	Шалгалтын улс гэдэг чинь хатуу зүрхтэй байдаг бололтой. Хүнд дутагдал гарчхаад «Боож үхэх бор шидэмс» гэдэг дээрээ тулаад байхад, намайг хараад инээж л байх юм. Би хүний урамд улсын сангаас ганц төгрөг ашиглаагүй. Даанч гомдмоор. Одоо намайг шүүхэд өгөх гэж байх шиг байна. Би олон нялх нойтонтой, хөгшин дорой эхнэртэй ядарсан хүн. Яаж үхэхийг мэдэхгүй боллоо. Тооллогынхон намайг шүүхэд өгөх акт биччихээд хүүхэд хуурч байгаа юм шиг. Учир нь олдоно биз дээ! Та санаа зовоод яах вэ! гэж байгаа шүү. Санаа зовохгүй яах юм!! Санаа зовохын хажуугаар эхнэр маань намайг зэмлэж байгаа гэдэг жигтэйхэн. 

	«Хэрээ мэдэж явахгүй» л гэнэ. Сэхүүн санаа гаргаж яваад хохь чинь» л гэнэ. «Урьд ачаа ачаад явж байхдаа хүн шиг л царай зүстэй явсан. Одоо наад нүүр царайгаа хар! Цус алдсан амьтан шиг хөнхийж цайчхаад... Энэ хэдэн хүүхэд яана?» Ингэж үглээд л уйлах юм Эмэгтэй хүний нулимс шиг гашуун эд хаана байна? Заримдаа бүр бачимдаж «Битгий хуцаад байгаач ээ чи. Би чамтай чамгүй солиорох гэж байна» гэж аашилдаг шүү. Эхнэрт ингэж маажуулж сууснаас шүүхэд байцаагдаж суух ч хавьгүй дээр л байна.

	Хүүхэд гэдэг ухаантай амьтан юм. Би одоохондоо том хүүгээсээ нуугаад байгаа. Гэсэн ч мэдээд байх шиг. Над руу хараад байх нь нэг л юм асуух гээд байх шиг Гэсэн мөртөө таг дуугүй.

	Зовж л явна даа муу нөхөр чинь. Чамайг би хотод ир! гэж шал дэмий ятгаж байж. Ер нь хүн сэтгэл чадал хоёртоо таарсан ажил хийгээд санаа түвшин явах шиг жаргал байдаггүй юм байна. Чи хийж байгаа ажилдаа сэтгэл хангалуун болоод л яваа бол боллоо. Хөдөө хот ямар хамаа байна? Чадал хүрэх ажлаа хийсэн шиг хийж явах хэрэгтэй юм байна шүү. Чи үүнийг дандаа санаж яваарай! Зовох цагт нөхрийн чанар гэж үг бий. Муу нөхөр чинь юу ч болоо билээ!! Хэрэгтэй цаг тулбал эхнэр, хэдэн хүүхдийг минь харж тус болж яваарай! Шүүхийн шийдвэр гарсны дараа захидал бичнэ. Даруй уулзахын ерөөл тавьж ёсолсон. Натар

	 

	Дөрөвдүгээр захидал

	Чамд ийм захидал бичнэ байгаа гэж би ер санасангүй. Шүүхээр орж хамаг хэрэг тодорхой боллоо. Ухаантай гэхэд тун ухаантай улс хэргийг минь шүүж, надад таван мянга биш зургаан зуу гаруй төгрөгийн төлбөр оногдоод бусад зүйлийн учир нь олдов. Энэ зурган зуун төгрөгийг би хариуцахаас өөр арга байхгүй. Нэг үл бүтэх нөхөрт хоёр эсгий баримтгүй өгөөд тэр чигт нь алдсан байна. Бас анх агуулах хүлээж авахад хэдэн том шилтэй юм байсан. Уг нь тэд манай агуулахад хадгалагдах ёсгүй зүйл байж л дээ. Түүний нь би мэдэхгүй хадгалж байж зарим нь дундаа ортол ууршиж хорогдсон байна. Энэ мэт ялгүй юмнууд нийлсээр байгаад зургаан зуун төгрөг хүрчихдэг байна шүү. Ингээд надад ял зэмлэл ч оногдсонгүй. Шүүхээс суллагдаад далавчтай юм шиг давхисаар гэртээ ирлээ шүү дээ!

	Намжил минь, юм гэдэг хачин учиртай байх юм. Гэнэт намайг яагаад нярав болгохоор шийдсэний учрыг сая оллоо. Манай бригадын дарга байсан нөгөө Дог гэдэг нөхөр надад шүүмжлүүлснийхээ хариуг авах гэж намайг дэвшүүлсэн юм байна. Намайг нярав хийх чадалгүй гэдгийг надаас илүү мэдээд байж. Чадалгүй хүнийг өндөрт гаргаж байгаад буцааж унагаана гэдэг ямар их аюул вэ! Намайг няц унагаахаа дөхлөө шүү. Тэгэхэд би гэдэг тэнэг амьтан тэр учрыг нь мэдэхгүй хөөрч баярлаад л. Мөн тэнэгээ дээ, аан!

	Гэсэн ч Дог бид хоёрын хэн хэнээс нь шүүх илүү ухаантай юм байна. Бидний бие биеэ отсон хар будилааныг савантай усаар угаачихсан юм шиг илрүүлж тодруулахаар барахгүй цаад учир начрыг нь хүртэл гаргаад өгдөг байна. «Өөд нь хаясан чулуу өөрийн толгой дээр» гэж би ч нярваасаа хусуулчихлаа. Дог ч даргаасаа мултлуулчихлаа.

	Намайг шүүхэд байцаагдаж байх хойгуур гэр орон маань ганцхан эхнэрийн цалингийн хэдэн төгрөгийг харж амьдарч байлаа. Би чамд шинэ сайхан байртай болсноо бичсэн. Санаж байгаа биз! Хөлсийг нь дийлэхгүйд тулахаараа тэр сайхан байраа ч буцаагаад өгчихсөн. Хайран юм боллоо. Гэсэн ч сэтгэл цэвэр, санаа ариун явна гэдэг хэчнээн сайхан байдгийг одоо үзэж явна. Дахиад нөгөө ачаа ачдаг ажилд орсон. Сурсан дассан ажилдаа ханцуй шамлаад орно гэдэг ямар хий морьтой байдгийг бааз дээрээ ирсэн анхны өдөр л мэдлээ. Урьд нь өргөнө гэхээс зүрхэшмээр санагддаг байсан зуун килограммын боодлыг чинь шүүрч аваад л машин дээгүүр давтал шидэлчихмээр санагдаж байна билээ.

	Жаргал гэдэг чинь энүүхэн дотор л байсан юм санж. Гэхдээ урьдынхыг бодвол би нөхдийнхөө түрүүнд нэг алхам хоцроосхийж явдаг боллоо. Ажлаар биш шүү. Ер нь л хүний түрүүнд гайхуулж явах сэтгэл л алга болсон байна. Гэсэн ч миний энэ хоёр хар гар байж байгаа цагт би эр хүний нэрийг арай ч алдчихгүй байхаа гэж санаж явна даа. Чи ажлаа сайн хийж хөдөөгийн сонинтой олон захидал бичиж байгаарай!

	Ёсолсон Натар

	1968 он.


ТҮЛХҮҮР

	Сөхөөсэй байгаа гэрийн хаяагаар зөөлөн салхи хааяа сэрүү татуулан үлээж, хоймрын авдар нь дээр байгаа зулын гэрлийг зөөлөн далдираах нь сэтгэлийн тавыг алдуулна. Зуухны аманд гэрийн эзэгтэй ахимагтай авгай өвдөг бохирч суугаад, хоол чанахын завсар, 

	— Маргааш бороо орно байхаа. Урдаасаа салхилаад гэж намуухан дуугаар хэлсэн боловч нөхөр нь түүнд хариу хэлсэнгүй, хамраараа шуухитнан амьсгалж мод зорж суулаа. Гэрийн тооноор харахад тэнгэрийн нэгээхэн хэсэг харлаж харагдаад, нэгэнт үдэш болсон боловч би энд хонож яагаад ч чадмааргүй санагдана Бодон бодсоор сэтгэл шуударч, 

	— За би явлаа. Маргааш хурлаас өмнө амжиж ирнэ! гэж хэлээд бослоо.

	— Энэ шөнө орой болсон хойно яваад яана! гэж намайг гэрийн эзэн хориглосонд, 

	— Зүгээр зүгээр. Холдохгүй гэж хэлээд би гэрээс гарав.

	Гадаа саргүй. Хуурай бүлээвтэртэй салхитай. Хол ойроос сонсогдох чимээ аниргүй. Айлын гаднаас мордмогц морины гүйхээр давхихыг хөгшид таашаадаггүй тул би түр зөөлөн гэлдрүүлж яваад худгийн хөлөөр гарсан их зам руу ормогц морио гуядан хатиргалаа.

	«Өнөө шөнө би Улаан давааны ам хүрч хоноод маргааш өглөө эргэж ирж амждаггүй юм бол юуны хүү болох бол!» гэж сэтгэл бардам бодож, эзгүй харанхуй их талын замаар баруун хойд зүгийг зорьж давхив. Энэ бол сэтгэлийн халуунаар явж байгаа хэрэг. Хорин нас гэдэг чухамхүү халуун зүрхний нас биз ээ! Зүрхэндээ гал дөлтэй явааг минь мэдсэн юм шиг миний унаж яваа шар хээр морь явах тусам гангарч, хааяа хааяа хазаар даран, шороо хайрга хоёр нь ялгагддаггүй говь нутгийн зөөлөн хуурай хөрсийг замын хоёр тал руу шижигнэтэл цацлан хатирав.

	Хэдий улсын чухал албан ажлаар яваа боловч «Өнөөх сумын төлөөлөгч чинь Даваагийн дунд охин руу харанхуй шөнөөр давхиж яваад мориноосоо чирэгдэж баларч гэнэ» гэж яригдахад хүрвэл би бахархаж баярлана уу гэхээс биш ичиж шаналахааргүй эрэмгий сэтгэлтэй явна. Маргааш өглөө чухал ажилтай хүн шүү би чинь.

	Ингэж яваа минь зөв үү гэж бодоход буруу юм огт санагдсангүй. Юуны тулд олонд алдартай Бэгзийн хулгар хээрийг унаж яваа билээ? Юуны тулд энэ багт гарч Цэвэлмаатай уулзаад буцах боломж оллоо! Жирийлгээд байдаг хэрэг.

	Ийм л юм бодогдоно. Морины сайнд найдан, жолоо таталгүй хатиргасаар Олон худгийн хөндийг нэгэнт туулсан боловч бас л удаан явж байх шиг санагдаж, урьдаас минь нүүгэлтэн байх их харанхуйн дундуур Цэвэлмаагийн дулаахан хар нүд сэтгэлд бүр дурайж харагдаад явах тусам улам яарах сэтгэл төрнө. Замын баримжааг бодож үзэхэд газар дунд орж яваа бололтой Дахиад энэ явсныхаа хиртэй газрыг туулж Улаан давааны ам хүрнэ гэж бодоход би энэ шөнийн ихэнхийг морины нуруун дээр өнгөрөөхөөс өөр замгүй болжээ.

	Гэвч ингэж яваадаа харамсах юм уу өөрийгөө зэмлэх сэтгэл надад огтхон ч төрсөнгүй. Нэгэн жижиг хөтөл дээр гарч мориныхоо амьсгааг дарж олмоо чангалаад дахин мордлоо. Замын хажуугаар нүцгэн бараан газар харагдаад байснаа байн байн харгана шавгийн бут дайралдах болов. Зуны богино шөнө ид нойрон дундаа умбаж байгаа бололтой агаар салхи ч хөдөлгөөнгүй мэлэрч тогтоод, морины илчинд хамаг бие халуу дүүгэн нүүр чинэрнэ. Шөнийн их уудам талд унасан мориноосоо өөр ханьгүй сэтгэл дүүрэн баяртай давхиж явахад аж амьдралын аар сааран юмнаас эхлээд сэтгэлд багтамгүй хамгийн агуу том юм хүртэл өчүүхэн тархинд минь уужимхан эргэлдэж бодогдоно. Хамгийн гол нь өнөө шөнө заавал багтаж буцна гэж дахин дахин бодож явав. Энэ ч болмоор санагдана. Залуу насанд ганц шөнийн нойрон хэзээ харамсаж явлаа!

	Намайг газарчилж явсан зам минь нэгэн чигээр зурайгаад байдгаа больж олон нарийн зөрөг ийш тийш салбарлан одох болов. Мориныхоо амыг татаад газар орны байдлыг таамаглах санаатай түр гэлдрүүлэн ажиглаж явтал харанхуй дундуур нэгэн бүдэгхэн туяа надад нэлээд ойрхон харагдав. Байдлыг ажиглавал айлын гэрийн тооноор цацарч байгаа гэрэл бололтой. «Ийм орой болсон хойно унтаагүй айл бас байдаг аа!» гэж гайхан явсаар тэр гэрэл рүү дөтлөн очвол ганц гэр айл, гэр дотроо их л том задгай гал түлсэн бололтой, гэрийн бүрээсний олон цоорхой болон тооноор нь шаргал туяа баясгалантай цацарч байлаа.

	Намайг гэрийн гадна хүрч очиход нохой ч хуцсангүй. Би шууд гэрийн хаяанд бууж морио тушаад гэрт орлоо. Гэрийн хойморт үстэй дээл дэлгээстэй, тэр дээл нь дээр хөх даалимбан өмднөөс өөр хувцасгүй нэлээд чийрэг чадмаг шинжтэй, гучаад насны нэгэн эр өвөр дээрээ гурван насны хир хүүхэд тэврээд хөл нүцгэн завилж суусан байв. Түүний нүцгэн цээжийг ажиглахад их л ханхар уужим бөгөөд нар салхинд сайтар гандаж бэхэжсэн нь илт. Нүүр царайг ажиглавал яльгүй хөнхийж гал нь буусан их хөмсөгтэй сэргэлэн хүрэн нүд нь нэлээд ядарч аяншсан шинжтэй. Намайг орж ирэхэд энэ хүн надаас нүд салгалгүй түгшүүртэй ширтэн байснаа, амар мэндийг мэдэлцээд өрөөсөн гараараа үсээ хойш нь илж сэтгэл нь зовсон бололтой доошоо харж өвөр дээрх хүүхдийнхээ зулайг үнэртэн үнсэв. Түүний толгойтой үсний байдлаар бол лав хоёр сар үсэндээ мэс хүргэсэнгүй. Гэрийн эзэгтэй Янжин хуучирч урагдсан шар, дурдан тэрлэг эгэлдрэглээд хоолоо гаргах гэж паалантай төмпөн арчиж сууснаа намайг орж ирмэгц миний өөдөөс илт ууртай харцаар ширэв татан хараад «Сайн! Та сайн байна уу?» гэж дурамжхан асуулаа. Янжин одоо хорин дөрвөн настай бүсгүй. Би түүнийг муухан танина.

	Янжиныг хармагцаа хоймор сууж байгаа эрийг би таамгаар танилаа. Энэ бол түүний нөхөр Дэмчиг. Гэмт хэрэгт татагдаад гурван жил болох хугацаанд хоёр удаа нутагтаа оргон ирж баригджээ. Түүнийг түрүүн хоёр удаа оргон ирэхэд нь багийн дарга Довдон баривчилсан учир хэзээ нэг цагт Довдонтой тооцоо бодно гэж заналхийлж явсныг би сонссон. Гурав дахь удаагаа надтай ингэж уулздаг байж. Дэмчиг намайг танихгүй. Тиймээс ч, 

	— Хүү минь нутаг хаана вэ? Хаа хүрч явна? гэж их л тайван шинжээр асуусан боловч цаана нь сэтгэл түгшүүртэйн шинж илт мэдэгдэж байлаа.

	— Нутаг эндээ. Би энэ сумын албан хаагч хүн гэж би хэлэв. 

	Дэмчиг хажуухнаасаа «Беломор» тамхи авч надад тамхилаад өөрөө нэгийг асааж утааг нь суунаглуулан нэлээд дуугүй суулаа. Зэр зэвсэггүй, барилцаад авсан ч биеийн хүчээр дийлж давшгүй ийм хүнтэй, нэг ёсондоо дайсантай уулзсан хүн яах ёстой вэ? гэж би дотроо жаал бодлоо.

	— Та намайг таньж байна уу гэж Дэмчиг асуув.

	— Танина. Бараг л таньж байна.

	— Намайг барьж авах гэж ирээ биз?

	— Би үүргийнхээ ёсоор л таныг барих боллоо доо. Надад та битгий муу санаарай!

	— Таныг сумын захиргаанаас явуулаа юу?

	— Тэгсэн ч байж болно.

	— Та намайг энд ирсэн гэж мэдээгүй бол надад ч амар, танд ч амар байсан даа. Нэгтэй манайд хүрээд ирсэн болохоор хэцүү л юм болж. Та өөрөө сайн бод доо.

	Дэмчиг бид хоёрыг ингэж ярилцаж байх зуур Янжин хоолоо гаргаж төмпөн дээрээ хуршсан тарган мах гаргаж Дэмчигийн өмнө уур савсуулан тавилаа. Зун болж хамаг амьтан зусланд гарчихсан байхад эднийх өдий хүртэл хаваржаанд ганц гэрээрээ үлдээд, хуршсан мах хадгалан зэхэж байсныг үзэхэд Дэмчигийг өдийд ирнэ гэж Янжин урьдаас мэдэж байсан бололтой.

	Дэмчиг үйсэн иштэй урт хутгаар халуун махыг сурмаг огтлон хувааж сууснаа нэг хэсгийг аяган дээр тавиад «Хоол ид!» гэж надад хутгатайгаа өглөө. Тэгээд хоол идэж суух зуураа:

	— Хүү минь чи залуу балчир хүн байна. Биеийг чинь харвал чадал хүчээр ч доройхон хүн шиг харагдан. Тэгээд намайг барина гэж ганцаараа давхиж ирдэг. Хаашаа ч гэнэн хүн бэ дээ! Барьж чадна гэж санаж байна уу? гэж асуулаа.

	— Чадна л гэж санаж байна.

	— Чи намын гишүүн үү?

	— Гишүүн.

	— Тэгвэл чадна л гэж санахаас яах вэ дээ! Ха ха ха! гээд Дэмчиг тооно өөдөө харж тачигнатал инээв. Дэмчигийн инээхийг хараад Янжин, бас Дэмчигийн өвөр дээр сууж байгаа хүүхэд хүртэл инээв. Би л ганцаараа инээж чадсангүй.

	— Муу ядарсан ах нь хоолоо идээд явна аа. Чи надтай уулзаагүй билээ гэж бодож амаа жимийгээд л өнгөр дүү минь. Хоол ид! Намайг гүйгээд гарахад чи барьж аваад тогтоож чадахгүй шүү. Чи гэнэн байна. Над шиг шоронгийн оргодлыг барих хүн чинь чам шиг ингэж зэр зэвсэг ч үгүй, хань нөхөд ч үгүй, ганцаараа давхиж ирээд «Чамайг барих гэж явна аа» гэж хэлдэггүй юм шүү дээ гэж Дэмчиг ярилаа.

	— Яаж тэгж болох вэ дээ ах минь. Миний үүрэг байна. Би танд намын гишүүн хүн гэдгээ хэлсэн. Та ухаантай хүн байна. Юмны учрыг харин та л сайн бод! Би таныг хүчээр дийлэхгүй. Гэсэн ч үүргээ биелүүлэх гэж чармайж яваад үхвэл үхэхээс л биш яах вэ.

	Дэмчиг миний яриаг чагнах зуур хонины тарган махыг хутга ч хэрэглэлгүй шүдээрээ хүү хүү татан гарынхаа салаагаар тосын нь гоожуулан идэж сууснаа.

	— Янжаан! Чи тэр боодол дотор байгаа ганц шил юмыг гаргаад ирээч! гэв. Дэмчиг бид хоёр архи уух боллоо. Энэ ундааг би угаасаа хэрэглэж заншаагүй. Ядаж нэрмэл бол яах вэ.

	Дэмчиг архиныхаа лац ломбыг ч арилгаж цэвэрлэлгүй бөглөөг нь ганцхан мулт цохиод цайны шаазан аяганууд урдаа зэрэгцүүлэн тавьж Янжинд арай багахан хийгээд үлдсэний нь хоёр шаазанд тэгш хувааж хийлээ..

	— Би цаадхыг чинь ууж чаддаггүй шүү гэж хэлтэл Дэмчиг, 

	— Чи намын гишүүн хүн. Намайг согтоож байгаад оргоно байх гэж битгий бодоорой! Орговол би архитай архигүй оргож чадна гэв. Би нэгэнт энэ хүнийг хүчээр барьж чадахгүй болохоор түүний сэтгэлд нь итгэхээс өөр замгүй болж:

	— За би ууя, ууя! Уг нь би ууж чаддаггүй юм. Яах вэ нөхрийн сэтгэл байна, ууя! гэж хэлээд аягатай архи нь авч яг Дэмчигийн уусантай адил ганцхан амьсгалаар залгилж орхив. Дэмчиг аягатай архиа залгилаад:

	— За би явлаа даа. Нөхөд минь сайн сууцгааж байгаарай! гэсээр босож дээлээ нөмрөв.

	— Та явахгүй ээ. Явбал надтай хамт л сумын захиргаа руу явна. Танд өөр явах газар байхгүй гэж би хэллээ.

	— Явна даа. Чи хараарай! Харин би өөрөө өөдтэй унаагүй яваа. Чиний морийг унаад явлаа шүү дүү минь! Сайн танилцлаа гээд үүд рүү алхлаа. Би хойноос нь нэг ухасхийн гарах юм уу гэснээ больж:

	— Та оргохгүй ээ. Би танд итгэж байна гэж хэлээд гэрт суусаар хоцорлоо. Дэмчиг гадаа гараад нэлээд удсанаа инээмсэглэсээр орж ирээд:

	— Чи мөн санаа амар хүн ээ дээ! Нэр чинь хэн бил ээ? гэв.

	— Миний нэр Хорлоо

	— За Хорлоо минь чи миний дүүтэй ялгаагүй! Муу ахдаа итгэж өнөө шөнө чи манайд амгалан унтаад яв! Би ч гэртээ ганд шөнө унтаад явъя! Чи надад битгий муу сана! Би чамайг яах ч үгүй гэв.

	— Тэгье, тэгье! гэж би хэллээ. Нүдэнд харагдах юм бүхэн эрээлжилж, нойр хүрэхийн дээр тархи мансууран ухаан балардаж эхэлсэн боловч би өнөө шөнө ямар газар, ямар хүнтэй хамт унтах гэж байгаагаа их л хэрсүүхэн бодож, ямар ч аюул гарч болно гэсэн нэг бодол сэтгэлээс салахгүй бодогдоно. Янжин бидэнд ор дэр засаж эхэллээ. Тэр хооронд Дэмчиг жаал ярив.

	— Би уг нь яльгүй юмнаас хэрэгт орсон доо. Над шиг муу эр энэ ертөнцөд байдаггүй байх! Хоёрхон жил л тэвчээд суучхаж чадахгүй юм. Энэ хоёр дорой амьтнаас л болж оргож ингэж үйлээ үзэж явна. Энэ хоёрыг чинь санана. Өрөвдөнө. Заримдаа хардана. Тэгж тэгж л тэсэлгүйг оргоод наашаа зүтгэнэ. Унаатай явган, хоолтой хоолгүй зүтгэж яваад нэг хүрээд ирдэг. Миний ирэхийг яаж ч тэгж сайн мэдэж байдаг юм, намайг оронгийн босго алхсан дор л Довдон буу зэвсгээ асгачхаад хойноос дагаад орж ирнэ. Яаж тэгж сайн мэддэг юм бэ? Уг нь Довдон бид хоёр хар нялхаасаа нэг дор өссөн сайнаар яривал садан болох шахуу улс юм сан. Довдонд хийсэн гэм надад байхгүй. Тийм мөртөө л намайг тэгж зүтгэсээр яваад арайхийж нэг оронгийн бараа харж байхад гэрт минь ганц шөнө тайван унтуулаад явуулахгүй шүү. Одоо морд Явахгүй бол хүлээд аваад явна даа! гэж загнаж байгаад намайг аваад явна. Би хүнд гомдоно гэдгийг үзсэн бол Довдонд л гомдсон байх. Гомдсондоо хүний боддог хамаг муу муухай бодлыг би гүйцээсэн. Сая наашаа оргож явахдаа бас л Довдонд баригдана байх. Болбол амиа сольчихсон нь ч яадаг юм! гэж бодож явсан даа. Хэрэв өнөө шөнө чиний Оронд Довдон орж ирээд намайг барих гэсэн бол би яах байснаа хэлж мэдэхгүй байна. Харин би чамд тийм хүний адаг зан гаргахгүй ээ. Чи гэнэн сайхан сэтгэлтэй хүн байна. Чи надад итгэ! Би чамд ямар ч муу юм хийхгүй. Чи миний үгэнд итгээрэй! Надад хүн итгэвэл би их баярладаг гэж Дэмчиг ярив. Согтсоны улмаас тэр биз, энэ ялдамхан үгсийг сонсож сэтгэл уярсан боловч надад энэ хүний бодож байгаа шиг үнэн цагаан итгэл байсангүй. Одоо жаал архины халуул дээр хэчнээн сайхан юм ярьж байвч архиа гарч, жинхэнэ хийж яваа хэрэг явдлаа зүй ёсоор нь бодсон цагт энэ хүний санаанд юу ч ороо билээ гэж би дотроо хар санасаар хэвтэрт орлоо. 

	Гэрийн баруун талд байгаа ганц модон орон дээр Янжин унтаж Дэмчиг охиноо өвөртлөн орны урдуур хэвтэв. Би орондоо ороод нам унтсан хүний байдалтай хамраараа тайван амьсгалж хааяа хурхирч байсан боловч огт унталгүй, өчүүхэн ч чимээ бүхнийг сэрэмжлэн чагнаж хэвтлээ. Оронд ороод хэсэгхэн болсны дараа хучлага дэвсгэр зөөлөн шижигнэх чимээ гарч Дэмчиг өндийлөө. Яах гэж босож байгааг би тааварласан боловч бас л хар санаж харанхуй дунд түүний зүг ажиглан чагнав. Дэмчиг намайг үнэхээр унтаж хэвтээ гэж санасан юм уу эсхүл унтаагүй чагнаж хэвтсэн ч нэгэнт эр хүн сэтгэлээрээ ойлгоно биз гэж бодсон юм уу надаас огтхон ч ичиж зовсонгүй. Надаас ичиж зовохгүй байгаа нь ч надад хачирхалтай санагдсангүй. Гантай жил хааяахан бороо ороход их үүл хурж дуу цахилгаан тачигнан гялалзаж сүр бадарласаар газарт ч шим болохгүй хэдхэн дусал энд тэнд унаад салхи шуурга манарсаар өнгөрдөг л надад санагдав.

	Хөдөө нутгийн намуухан шөнө, хоёр хүний шивнэлдэх чимээ, үе үе манаран эргэлдэх хоосон сэтгэлийн улмаас нойр хүрч дотор харанхуйлан манарна. Зөөлөн бороо шаагин асгарч байх хуртай цагт шөнийн нойр бөх байдаг. Ийм үед нойрноос сэрсэн хүн нүдээ нээх нь ховор бөгөөд зөвхөн чимээ чагнахад гэрийн дээвэр, нойтон газар дээр борооны дуслууд нэгэн хэмээр асгаран дусаал дусах нь сонсогдоод чийгтэй агаарын сэтгэл согтоом амьсгаанд цохигдон мөд сэршгүй нойроор дахин унтдаг билээ. Миний нойр хэчнээн хүрэвч Дэмчиг Янжин хоёр унтах сан гэх бодол огт байсангүй. Яаж ч байх билээ Янжин нэгэн зүйлд их гомдож, гомдсоныхоо улмаас уйлж уйлж сая нэг тайтгарч байгаа хүүхэд шиг уртаар санаа алдаад

	— Чи их ядарч байна уу? Ядарсан байх аа! гэж шивнэн хэлэв. Дэмчиг

	— Хаанаас даа! гэснээс өөр үг хэлсэнгүй.

	Миний нойр бүр сэргэж гүйцэв. Цэвэлмаа минь миний зүрхнээс зууралдаж, би түүнтэй энэ явалтаар уулзаж чадахгүй болсондоо харамсаж байсан тул «Миний ажил ийм боллоо шүү. Чи учрыг ойлгоорой!» гэж дотроо түүнээс уучлалт гуйв. Өдийд миний ийм янзтай байж байгааг тэр яаж ч ойлгох билээ! «Манай багт ажлаар ирээд буцсан гэнэ. Манайхаар орсонгүй» гэж нэг л өдөр бодно байх.

	Дэмчиг Янжин хоёр юугаа ингэтэл ярьдаг юм бэ гэмээр их шивнэлдэж, би чи гэх ялгаагүй болтлоо энхрийлэлцэж бусад хүнд хорин дөрвөн цаг тутам олдож болох боловч энэ хоёрын хувьд тэнэг завшаанаар ганцхан удаа олдсон мэт энэ богино шөнийн жаргалыг сэтгэлдээ дундуур санагдахааргүй болтол эдлэв дээ гэж надад бодогдлоо.

	— Үүр цайх дөхлөө шүү! гэж Янжин хэлж байгаа дуулдана.

	Энэ үг надад түгшүүртэй санагдав.«Энэ хоёр эдэлдэг жаргалаа эдэллээ. Санасандаа хүрлээ. Үүр цайхаар энэ хоёр ялангуяа Дэмчиг яах ёстой юм бол?» гэж надад бодогдов. Гэтэл яасан ч үгүй. «Чи их ядарч байна уу?» гэж Янжиныг асуухад «Хаанаас!»гэж хариулж байсан Дэмчигийн үг үнэн байжээ. Үнэхээр чийрэг эр байна. Үүнээс өмнө надад гэр дотор болж байгаа зүйлийн чимээ сонсогддог байсан бол одоо надад бүх юм үүрийн туяанд тов тодхон харагдах болов. Би өвлийн хүйтэн гэрт унтаж байгаа хүн шиг дээлээ толгой дээгүүрээ нөмрөөд нарийхан завсраар ажигласаар байв.

	Миний тэсэж ядан хүлээсэн өглөө боллоо. Янжиныг гэр дүүрэн халуу оргиулж, гал өрдөн цай чанаж суухад Дэмчиг орны өмнө охиноо өвөртлөөд аймшигтай хурхиран унтаж хэвтэв. Нэгэнт өдөр болж дотор уужирсан тул би түүнийг босгох гэж яарсангүй. Тэр өөрөө сэрэв.

	— Чамайг хүрч ирсний буянаар муу ах чинь айх тэвдэхийн зовлонгүй ганц шөнө жаргалтай хонолоо доо. Чи сайхан унтав уу? гэж Дэмчигийг асуухад нь би:

	— Сайхан унтлаа гэж худал хэлэв.

	Хоол унд идүүлээд би түүнийг дагуулан мордох боллоо. Янжин охиноо тэвэрсээр гарч ирэв.

	Дэмчиг:

	— За сайн сууцгааж байгаарай! гээд охиноо үнссэнээ над руу нэг хараад:

	— Янжаан чи нааш ирээч! Хоёулаа нэг уулзаадахъя! гэсээр Янжиныг дагуулан гэрийн цаагуур оров. Надаас нуугдан гэрийн цаана орж Янжиныг үнссэнийг би мэдлээ. Янжин гэрийн цаанаас уйлсаар гарч ирээд охиноо Дэмчигт тэврүүлж гэрийн хаяанд байсан богцтой юмыг Дэмчигийн эмээл дээгүүр тохоод ганзагаар нь даруулж өглөө. Учир мэдэхгүй сарвалзан тэмүүлж байгаа охиноо ч хайхралгүй нулимсаа урсган эмээлийн ганзагатай ноцолдож байгаа Янжин руу Дэмчиг ширтэж ширтэж:

	— Хн! Үүний уйлж байгааг! гэж над руу инээмсэглээд толгой сэгсрэв. Дэмчиг эр хүний гүдэс хатуувтар сэтгэлийг барьж ямар ажиршгүй уужим царайтай, гэрийнхээ гаднаас мордож одсоныг Янжин лав үзээгүй байх гэж би бодож байна. Учир нь биднийг мордоход Янжин гэрийнхээ хаяаг налж унаад өрөөсөн гараараа нүүрээ таглаж мэгштэл уйлсаар хоцорсон билээ. Хужиртай бүрдийн хойд гүвээг даван давтал Дэмчиг чимээгүй явснаа гэрийн бараа далд орж уу? гэсэн янзтай эргэн нэг хараад, 

	— Одоо би оргохгүй ээ! гэж ганцаараа ярьж байгаа юм шиг хэлэв. Тэгснээ над руу хараад:

	— Чи намайг эр хүн шиг итгэж сэтгэлийг минь их сайхан болголоо. Урьд шөнө чиний оронд Довдон ирээд намайг гэрт минь ч хонуулалгүй баривчлаад явсан бол би яаж ийгээд ч болов дахиж бас л нэг оргохыг бодно доо. Одоо би оргохгүй. Аягүй бол улсын баяраар суллагдаад ирэх ч магадгүй. Төр нүдтэй. Би ямар нам засагтаа хар буруу санаж явсан биш дээ. Нэг өгөр юмыг гуйгаад байхаар нь хуурамч гэрч болчихсон чинь л энэ.

	Тэгээд оргож хугацаагаа нэмүүлсээр байгаад бүр балрах гэж байна. Одоо би оргохгүй. Чи намайг харж л байгаарай! Би мөдхөн нэг л өдөр суллагдаад хүрч ирэх вий! тэгж ярьж явлаа. Ийм яриаг сонсож явахад сэтгэл минь тун таагүй байлаа. Би хүчгүй, зэвсэггүй, аргагүйд хүрсэндээ энэ хүнд итгэсэн байдал үзүүлснээс биш энэ хүний бодож яваа шиг сайхан сэтгэл гаргасандаа энэ хүнийг алт шиг санаж итгээгүй билээ. Гэвч хүнд итгэж чадахгүй ч гэсэн итгэж чадсан байдал үзүүлнэ гэдэг их хэрэг байдаг байна. Хүний сэтгэл гэдэг тэр их том юманд өчүүхэн түлхүүр хэрэгтэй ажээ.

	Энэ түлхүүрийг би энэ шөнө хэрэглэж чадаагүй бол Дэмчигийг баривчилж чадах байсан болов уу?! Энэ явдлаас хойш Дэмчиг үнэхээр өөрийнхөө хэлж байснаар дахин оргосонгүй. Хоёр жилийн дараа, хугацаанаасаа өмнө суллагдаж ирээд надад:

	— За чи муу нөхрийнхөө ядуу гэрт нэг очиж хонохгүй юу! Хоригдол байхад минь сэжиглэлгүй хоноод явсан юм. Одоо сэжиглэхгүй биз дээ! гэсэн юм.

	Тэгэхэд би баярласаан.

	 

	
НЭГЭН ҮДЭШ

	Энэ өдөр хотын дээгүүр манан татаж нар харагдахгүй, оройн хуурай ширүүн жавар зүг бүрээс тас хайрч байлаа. Гудамжны цардмал хөрсөн дээгүүр алхлах хүмүүсийн чимээ тод дуулдаж байн байн машин давхиж, дохионы гэрлүүд асаж унтарна. Өвөл зун гэж ялгаагүй нэгэн хэмжээтэй байдаг ажлын өдөр дуусдагаараа дуусаж, хүмүүс тардгаараа тарж, Хорлоо сугандаа хэдэн сонин хуйлж хавчуулаад гэр рүүгээ зүглэж явав. Хүмүүст болон өөртөө ямар нэг муу юм хийгээгүй хэр нь ээ сэтгэл нь баахан бараан, ажил дуусаад гэртээ харьж яваа хүний баяр хөөр гэх юм юу ч байсангүй. «Энэ замаар өглөө ажилд очиж, орой ажлаас тарж яваад нэг мэдэхэд би гэдэг хүн байхгүй болчихсон байна шүү. Намайг алга болчихлоо гэж энэ хот үгүйлэх ч үгүй, харамсах ч үгүй» гэж бодоход уйтгартай санагдана.

	Сэтгэл чухам яагаад бараан байгаагийн учрыг тэр өөрөө нягталж бодоогүйгээс биш, энэ нь чухамдаа хоёр шалтгаантай байжээ. Үүний нэг гэвэл, сарын эхний мөнгө дууссан, эцсийн цалин буух болоогүй байхад эхнэр нь гэнэт «үйлдвэрт захиалах пальтоны урьдчилгаанд өгөх мөнгө олж ир! Би шинэ жилээр амьтны нүдний өмнө, худлаа хэлэх хүнд, насаараа өмссөн, бас нөхөөстэй пальтоны оронцог өмсөж явахаасаа ичиж байна. Мөнгө олж ирдэггүй юм бол би өөрийнхөө аргаар олно» гэж тушаажээ. Энэ «өөрийн арга» гэдэг нь чухамдаа юу хэлж байгааг Хорлоо мэдэхгүй ч, түүний эхнэр Жавзан үнэхээр зэвүү нь хүрвэл юу ч хийхээс буцахгүй ширүүн зантай тул далдуур айдас хүрээд байжээ. Ингээд мөнгө олох санаатай «Хэдэн төгрөг зээлүүл!» гэж өөрийнхөө итгэсэн гурван хүнээс асуугаад арван төгрөг ч олж чадсангүй. Хоёрдугаар шалтгаан гэвэл Хорлоогийн дүүтэй суусан Цэмбэл гэгч хөдөөгөөс ирж түүнд Хорлоо хот газрын албан хаагч хүний хангалуун сайхан амьдралыг үзүүлэх гэж, бас гар хоосон ирээгүйд нь хариу санаж дэлгүүрээс хоёр шил цагаан архи авчруулж шимийн архитай хольж ууж, согтсондоо эхнэрийнхээ өөдөөс уцаарлан шөнө дунд өнгөртөл наргиж найрласан тул түүний хор одоо хүртэл гараагүй, ухаан нь булингартаж, дотор нь манаран байн байн гудамжны шороо руу нулимж явав. «Намайг үхэхэд хоёр хүүхдээс минь өөр хэн ч харамсахгүй» гэж тэр дахин бодоод бүр уур нь хүрэв. «Би ер нь юуны төлөө амьдарч хүн төрөлхтнийг юугаар гялайлгаж яваа хүн бэ» гэж бодоход ер хэлэх үг байхгүй санагдав. Хажуугаар нь, огт танихгүй буюу ганц нэг зүс үзсэн хүмүүс ер хайхрамжгүй түргэн түргэн алхлан өнгөрч ард явсан зарим нь гүйцэж түрүүлээд эргэж ч харалгүй доошоо тонгойсхийн алхацгаана. Тэднийг харахад дандаа яараад л яваа юм шиг. «Яах вэ дээ, явцгааж л байг!» гэж Хорлоо дотроо нэг бодсоноо «Жаргалтай улс» гэж тэдэнд атаархах сэтгэл төрөв. «Гэртээ яваад харихад эхнэр нь хоолны нь төхөөрчихсөн инээж угтах, бас өвөртөө мөнгөтэй, дулаан хувцастай яваа энэ хүмүүст юуны уйтгар гаслан байх билээ! Би бол нэг муу мунгинасан нохойн гөлөг. Залуу нас ч өнгөрлөө. Одоо юу ч миний сэтгэлийг сэргээхээ өнгөрсөн. Оюун ч сэргээж чадахгүй» гэж тэр бодлоо.

	Хорлоо арван долоон настайгаасаа улсад ажил хийжээ. Эхлээд багш, дараа нь эвлэлийн ажилтан, дараа нь дахиад багш, сүүлд нь жолооч, одоо зааварлагч. Сарын цалин 500. Гавьяа шагнал ч алга. Эхнэр царай муутай, хүүхдүүд хувцас муутай. Нас 36. Өнгөрсөн долоо хоногт тэр Налайхаас ирж яваад богино хар пальтотой, тайрмал үстэй, ядам хуруундаа том чулуун шигтгээтэй бөгж зүүсэн урт сормуустай Оюун гэдэг хүүхэнтэй вагон дотор цочирхон танилцаж ирээд, ирсэн даруйдаа сэтгэл нь бүр сэргэж гурван ч орой түүнтэй хөөцөлдөн уулзжээ. Байдлыг ажиглавал Оюун ч танилцсандаа нэг их дургүйцэхгүй байх бололтой. Энэ Оюун шиг овоо царайлаг хүүхэнтэй Хорлоо урьд нь ойр танилцаж, өөртөө дасгах шахсан удаагүй тул хүнд үзүүлмээргүй эрдэнэ хээрээс олчихсон юм шиг сэтгэл нь баясаж, эхнэртээ уур нь хүрч гэртээ тогтвор алдаж, хааяа «Саальчин бүсгүйг» амандаа аялж, хэд хоног хормой нь гайгүй.

	Гэтэл гурван удаа түүнтэй уулзсанаас хойш, орой нь гэртээ оройтож хариад эхнэртээ эрүүдүүлж суух, үдэш нь пальтоны зах босгоод орон гэргүй юм шиг гудамжинд дагжин хүлээж зогсох, шөнө нь орондоо ороод нойр хүрэхгүй бодол бодох цөм яршигтай санагдаж «За больё доо. Надад хэчнээн сэтгэл байгаад үүнтэй суух юм биш. Залуу насанд дайралдах минь яав аа!» гэж харамсаад өнгөрчээ. Одоо эргээд бодоход багш байсан цаг, эвлэлийн ажил хийж явсан үе амьдралд нь арай ч дээр байсан санагдана. Багш байхад ядахдаа цөөн ч болов хүнд «Багш аа» гэж хэлүүлж, тэрүүндээ баясна. Эвлэлийн ажил хийж явахад өөрөө нэг их гялалзуулж мандуулахгүй ч гэсэн залуу улсын дүйвээнээр сэтгэл сэргэж нэгийг санаж нэгийг мартаж явах нь сайхан байжээ. Одоогийн ажлын хувьд хоног л өнгөрөөх төдий болж явна.

	«Залуу нас өнгөрчээ. Одоо миний сэтгэлийг юу ч сэргээхгүй, Оюун ч сэргээхгүй» гээд бодоход бүр уйлж болмоор гашуун санагдаж өөдөөсөө ирж яваа нэг согтуу хүнийг хараад «Түүн шиг навс уух сан» гэж бодов. Гэтэл өвөрт мөнгөгүйн улмаас эхнэр нь бодогдлоо. Босго алхмагц л «Чи мөнгө олж ирэв үү?» гэж асуухын нь бодохоос гэртээ ч очмооргүй санагдав. Очихгүй гээд хаачих ч юм билээ?! Хорлоо өөдөөсөө ирж яваа согтуу хүнийг дахин ажиглав. Тэр нь огт танихгүй, туранхай жижиг биетэй, арчаагаа алдтал архи ууж гуйвсан дайвсан амьтан явав. Гэвч согтуу хүн сохор ухаантай гэж тэр, Хорлоогийн ажиглаад байгааг мэдсэн бололтой, яг урдуур нь хөндөлдөн гуйвж ирээд:

	— Чи юу гэж хүн ажиглаад байсан юм бэ? Муухай байна уу? гэж асууж Хорлоо юу ч хэлэлгүй хажуугаар нь тойрон өнгөрөх гэтэл нүднээс нь гал манасхийж, юу болж байгааг ч ухаарах зав өгсөнгүй, дахин хамар руу нь цохилоо.

	«Алаад хаях хуна!» гэж бодоод Хорлоо эргэж хартал нөгөө согтуу нь пальтоныхоо захыг босгосон хэвээр, ер юу ч болоогүй юм шиг дайван гэлдэрч яваа харагдана. Түүнийг хойноос нь харахад гуд татаж унагаад духаар нь цардмал зам дээр зуу дахин мөргүүлж байсан ч болохоор даанч доожоогүй амьтан харагдав. Түүнийг зодох сон гэх дур Хорлоод огт төрсөнгүй. Харин дотор нь нэг уужрах шиг санагдав. Үүгээр түүгээр явцгааж байгаа түмэн амьтан, хүнсний дэлгүүр, гудам жинд асаасан гэрэл, хөл дор хийсэж байгаа цаас юм бүхэн тод харагдаад, машины чимээ, «бушуу яв гэм!» гэж хүүхдээ аашилж яваа бүдүүн хүүхний дуу чихэнд сонсогдож сохор дүлий явж байгаад хамаг эрхтэн нь гэнэт эрүүл болчихсон шиг сайхан санагдаж, цустай шүлсээр хогийн сав руу нэг нулимаад гэр рүүгээ гялалзтал алхлав. Өвөртөө мөнгөгүй ч гэсэн, харсан хүн дагаад инээмээр баяртай сайхан инээмсэглэсээр Хорлоог гэртээ орж ирэхэд шинэ пальто бариад орж ирж байгаа юм шиг эхнэр нь өөдөөс нь бас л баяртай доогтой гилжийсхийн инээмсэглэн угтжээ. Эхнэрийнх нь шүд бүр залуугийнх шигээ сайхан яралзаж харагдав. Хорлоо анх энэ л шүд, энэ л инээмсэглэлд унан хатан дурлаж байсан санагдана.

	 

	 

	
ХАВРЫН ШУВУУ

	Дамба өглөө босож гэрээсээ гарангуут тэнгэрийн царайг ажиглаж энэ өдөр ямар хувцас өмсөж явахаа бодсоор гэртээ эргэж оров. Дамба шиг гадаа ажил хийж дөрвөн цагийн эргэлтэд нар салхитай дотносон явдаг хүнд тэнгэр сайхан муухай байх нь бас их нөлөөтэй. Ажилдаа таарч тохирсон хувцас өмсөөд гарахад тэнгэр муухай сайхан ямар ч байсан сэтгэл амар явдаг нэгэн үе урьд байв. Одоо тэр цаг өнгөрчээ. Сүүлийн үед тэнгэр сайхан бол Дамбын сэтгэл нар гарчихсан шиг уужирч, тэнгэр муухай бол дотор нь давчдан, хий юманд уцаарлаж, байгаль дэлхийд хүртэл унтууцан «Энэ ер нь дулаарахаа яасан тэнгэр вэ? Хар хавсарга тавиад л...» гэж ганцаараа үглэж явдаг болов.

	Энэ өглөө тэнгэрээр хурдан цагаан үүл нүүж, хуурай салхи завсар чөлөөгүй шуугин исгэрч хаврын нар илч муутай ёлтойгоод тун базаахгүй өдөр болжээ.

	Дамба дулаан хувцсаа өмсөж замын цариг хэмжих багаж мөрөн дээрээ тавиад ажилд гарлаа. Салхи баруун хойноос үлээж байв.

	Дамба салхины уруу туугдан төмөр замын хажуу зөргөөр алхалж явахдаа, ойрын үед сэтгэл гонсгор явдаг болсныхоо шалтгааныг бодлоо. Замчин гэдэг нэрийг авсаар гурван урт жилийг нэгэн зөрлөг дээр өнгөрөөхдөө Дамба цас шуурсан өвлийн өдөр, нар төөнөсөн халуун зун, тэнүүн шаргал намар, аль ч цагт сэтгэл гундах гэдгийг мэддэггүй явжээ. Замчин хүний ажил нэгэн бодлын уйтгартай. Өөрийн харьяалсан нэгээхэн хэсэг газраас үл холдон, нэг хийсэн ажлаа бараг давтан хийж, галт тэрэгний ширүүн хөдөлгөөнд байр сууринаасаа хөдөлж хазайсан замыг элдвээр аргалан тордож, жилийн дөрвөн улирлыг хээрийн хойморт шахам өнгөрөөнө. Зам хаана хотойж хонхойсон байна, тэнд замын дэр модыг өндөрлөж чигжинэ. Зам хаана мурийж тахийсан байна, тэнд замыг хөшин залж шулуутгана. Зуны улиралд усны аюул, өвлийн улиралд цасны аюулаас хамгаалж лут хүчирхэг ган замыг нялх хүүхэд мэт бөөцийлөн сэргийлнэ. Замын эрэг боолт чангална. Дэр модыг солино. Ийнхүү замын дагуу цааш нааш явган алхалж энэ гурван жилийн дотор сунгаж бодвол бас л их тоо гарахаар болжээ. Замчин хүний ажил ийм нэгэн янзын тогтуун уйтгартай мэт санагдавч Дамба уйдаж явсангүй. Зөвхөн сүүлийн үед сэтгэл санаа бүрхэгдүү байх болсон нь ердөө л Ариунаагаас болоод байх шиг гэнэт санагдав.

	Энэ зөрлөгийн замчид Дамбыг бага балчир юм, ажилдаа сайн юм, сайн хүүхэд гэж баахан өхөөрдөх янзтай ярилцдаг ч үнэндээ Дамба эр хүний боддог бүхнийг бодож чадахаар насанд хүрч, цээжинд нь «Эмээл хазаартай морь бүрнээ багтаад газар цавчлан тэлүүлж байлаа». Хань мөрөөдөх цаг нэгэнт болжээ.

	Уржнан эмийн сангийн нэгэн годгор охиныг хэд хоног эргүүлэхэд тэр нь Дамбад их л тал өгч, цэргийн баяраар шил архи барьсаар гэрээр нь ирж байсан боловч түүний зан байдал Дамбын сэтгэлд таарсангүй. Хүнийг гомдоочихгүй сэн гэж Дамба их л болгоомжилсоор «Чи бид хоёр нэг л таарамж муутай гэр бүл болох байхаа даа» гэж хэлтэл тэр охин нь гомдож харамсаагүйгээр барахгүй «Тийм санагдаад байвал болих л үгүй юү. Өвгөнд чинь запаас бий. Чи хараарай! гэж тачигнатал инээгээд өнгөрчээ.

	Үүнээс хойш хоёр жил шахам хугацаа өнгөрөхөд ! Дамбын сэтгэлийг татсан ганц хүүхэн дайралдсан нь Ариунаа байлаа. Ариунаа өдөржин Батцэнгэл даргын үүдний өрөөнд сууж бичгийн машин тачигнуулна. Ажлын цагаар түүнд зав гарна гэж байхгүй. Ажлаа хийж суухдаа хүнтэй ярилцдаггүйгээр барахгүй хурц хар нүд нь улам ч догшин сүртэй янз орж, хэдэн гоё цагаан хуруу ширүүн гялалзуулаад бичгийн машиныг ус урсгах мэт сурмаг тогшдог байлаа. Босоод явахад хормой нь ширүүн савлаж гутлынх нь өсгий гялс гялс харагдана. Ажил тараад хаана очдог, хэнтэй уулздаг нь цэргийн нууц шиг далд. Завтай залуусын цуглардаг оройн бүжигт ч тэр эс очно.

	«Яаж нэг тухтайхан уулзъя даа үүнтэй...» гэж Дамба бодсоор нэлээд уджээ. «Өнөө орой ажлаа дутуухан орхиод очъё. Өрөөнд нь ороод ажил тарахыг хүлээгээд суучихад уулзахгүй яах вэ » гэж энэ өдөр хэд дахин бодлоо. «Өнөөдөр Ариунаатай уулзана. Одоо тэр, ширээнийхээ ард сайхан хар үсээ гялалзуулаад сууж байгаа» гэж бодоход сэтгэлд нь тун аятайхан санагдаад:

	 

	«Замчин Дамбын нэрээр 

	Гэргий болгоод сууна аа хө» 

	 

	гэж дуулж явахад тэнгэр шуургатай ч Дамбад нар нь цэлмэг санагдаж явлаа.

	Дамба ажлаа дутуу орхиод орой дөрөв хагасын үед Ариунаагийн өрөөнд орж ирэв. Ариунаа түүний санааг мэдсэн юм шиг өөдөөс нь нэг сүрхий харахад бараг ухраад гарчихмаар санагджээ. Гэвч Дамба буцаж гарсангүй. «Зоригтой! зоригтой» гэж сэтгэлдээ хоёр дахиж хэлээд вандан сандал дээр малгайгаа гартаа барин суулаа. Ариунаа доошоо харан харан бичгийн машин тогшиж сууснаа Дамба руу дахин нэг харав. Тэгэхдээ Дамба руу эгцхэн харсангүй, доошоо тонгойсон чигээр, духан доогуураа зөөлөн харжээ. Өрөөн дотор халуун гэдэг жигтэйхэн.

	— Чи даргатай уулзах гэж явна уу? гэж Ариунаа асуув.

	— Тийм! гэж Дамба яг үнэн юм шиг Ариунаад хэлэхдээ «Зоригтой л байх хэрэгтэй» гэж өөртөө хэлж суужээ. Дарга ч өдийд контортоо арай сууж байхгүй биз! гэж Дамба бардамхан бодож суутал даргын өрөөний хаалга гэнэт нээгдэж, Батцэнгэл даргын барьж явдаг хүрэн хавтасны булан цухуйжээ.

	Дамбын царай улайж хоолойгоо заслаа.

	— Энэ хүн тантай уулзах гэж ирж, дарга аа! гээд Ариунаа суудлаасаа босож цонхоор гадагш харав.

	— За түргэхэн ороод ир! гээд Батцэнгэлийг өрөөндөө буцаж ороход Дамба хойноос нь дагасаар яг үүдээр нь ороод «Чи мөн алдаг нөхөр өө» гэсэн янзтай Ариунаа руу эргэж нэг харав.

	Дарга суудалдаа суугаад, 

	— За ямар хэргээр явна? Яриарай гэлээ. Дамба түр түгдэрснээ:

	— Дарга аа, би өнөөдөр энэ намхан шар дэлгүүрт орсон юм. Хүнсний дэлгүүрт. Худалдагчийг нь та мэднэ дээ. Байваа гэж нэг хар хүн. Тэр хүн чинь ер нь хаашаа хүн бэ? гэв.

	— Юу хаашаа хүн бэ гэж...

	— Ер нь хаашаа хүн бэ. Зальтай ч юм шиг. Хүнд юм өгөхдөө нэг л хачин.

	— Чи юу ярих гээд байна аа?

	— Тэр чинь хүнд юм өгөхдөө эхлээд жигнүүр дээрээ их зөв сайхан жигнэж хэмжих юм. Тэгээд «За аваарай» гэж хэлээд худалдан авагчид өгөнгүүтээ нэг хэсгийн нь атгаж аваад цааш нь хийчих юм. Хорин дөрөв юм уу гучийн чихрээс бол хэмжчихсэн хойноо заавал нэг хоёр ширхгийг буцааж авна. Яах вэ? Би үүнийг асуух гэсэн юм? гэж яриад Дамба үнэхээр, яая даа, гэж бодолд дарагдсан царай гарган өрөөсөн гараараа ширээ тохойлдон суулаа.

	Батцэнгэл ширээн дээр хүрэн хавтсаа тавьж, тэр хавтсан дээр эрхий хурууныхаа хумсаар юм зурж хазгайхан сууж байснаа ширээн дээр хоёр гараа тавьж Дамба руу цээжээрээ тонгойж ирээд, 

	— Би үүнийг чинь сонсоод яах юм бэ? Ямар вагон эвдэрсэн биш. Зам гэмтэж, хөдөлгөөн саатсан биш. Тийм болохоор би сонсоод дэмий шүү дээ. Тийм үү, үгүй юу? гэж асуув. Дамба жаал бодож сууснаа:

	«Эвдэрсэн вагоныг засаж болно. Зам мурийлаа гэхэд, амин дээрээ тулбал, би зуун метр газар бараг ганцаараа ректовка татаж чадна гэж санадаг. Тэгэхэд энд хүн эвдрээд байна шүү» даргаа гэв.

	— Ядахдаа тэр дэлгүүр чинь төмөр замын харьяаны дэлгүүр биш. Чи надаар яалгах гээ вэ, Дамбаа? Аан! гэж Батцэнгэл инээв. Түүний инээж байгааг харахад «Чи мөн хүүхдээрээ байна даа» гэсэн шиг нэг л доогтой санагджээ.

	Ариунаагийн сууж байсан үүдний өрөөний хаалга дуугарах нь даргын өрөөний хаалттай үүдний цаанаас тод дуулдав. Ариунаа явчхав бололтой.

	— Төмөр замын харьяаных биш ч гэсэн бид нэг зөрлөг дээр амьдарч байгаа даа. Та л нэг арга олмоор байна. Би танаас ерөөсөө салахгүй гэж Дамба Батцэнгэл рүү ойртон суув. «Хаашаа нойтон хамуу шиг нөхөр вэ?» гэж Батцэнгэл төвөгшөөх янзтай хойшоо гэдийн сандлынхаа түшлэгийг налж суугаад, 

	— Чи тэгж л сэтгэл чинь зовоод байгаа юм бол өөрөө арга хэмжээ авахгүй юу! Чи эвлэлийн гишүүн хүн байна. Бас ном их уншиж уран зохиолд дурладаг хүн, хэвлэлд бич! Өгүүллэг найруулал бич! Энэ чинь чиний бүрэн эрхийн хэрэг шүү дээ гэв.

	— Би бичсээн. «Хумсалдаг худалдагч» гэж өгүүллэг бичээд дунд сургуулийн утга зохиолын багш Сансрайд үзүүлсэн. Тэгсэн чинь «Уран зохиолд нийтлэг дүрийг бичдэг юм. Ганц нэгхэн муу худалдагчийн тухай ийм юм бичвэл манай худалдааны олон зуун ажилчдыг доромжилсон хэрэг болно» гэсэн. Би яах вэ? гэж Дамба асуув. Дамбын дууны өнгө үнэхээр цөхөрч гомдсон янзтай хоолой нь бараг чичирч байлаа.

	— Хуулийн байгууллага, шүүх, цагдан сэргийлэхэд хэлэхгүй юу?

	— Хэллээ ч гэсэн ганц хоёрхон чихэр авчихдаг хүнийг чинь ялтан хэрэгтэн гэж үзэхгүй шүү дээ дарга аа. Тооцоогийн бодоод үзэхэд алдаа дутагдалгүй л гарна биз.

	— За за цаг болчихлоо. Би орой хуралтай. Яахыгаа өөрөө мэд! Энэ чинь надад хамаагүй хэрэг гээд Батцэнгэл хавтсаа барин босов.

	Даргын өрөөнөөс гарч ирэхдээ Дамбын нүүр бараан дээрээ улам бараантаж, уруу царайлаад зангиа нь пиджакийнхаа гадуур унжсан байжээ, Батцэнгэл дарга шууд гадагш гарав. Ариунааг явчихсан байх гэсэн чинь харин тогтвортой нь аргагүй ном уншаад сууж байлаа.

	 

	* * *

	 

	Ариунаагийн суудаг өрөөнд хоёрхон сандал байв. Ардаа түшлэгтэй, савхин бүрээстэй шар сандал дээр давхар зөөлөвч тавиад Ариунаа түүн дээр шомбойн сууна. Ингэж давхар зөөлөвч тавьсан нь нэгд, суухад зөөлөн, хоёрт Ариунаа ширээний ард улам өндөр болж сүртэй харагддаг хоёр учиртай байжээ. Ариунаагийн суудлаас гадна бас нэг урт вандан сандал байлаа.

	Даргатай уулзах гэж элдэв хэргээр ирсэн хүмүүс энэ урт сандалд сууж хүлээх бөгөөд энэ сандал, хүний ялгүй хөдлөхийг андахгүй гаслан хяхнах тул Ариунаа нүдээрээ харалгүй, урт зандныхаа чимээгээр тэнд суугчид юу хийж суугааг мэддэг байлаа.

	Даргын өрөөнөөс гарч ирээд Дамба Ариунаа руу жаал харж тээнэгэлзсэнээ урт ванданг хяхтнуулан суув. Ариунаа уншиж суусан номоо ширээндээ хийгээд, 

	Хэрэг чинь бүтэв үү? гэж асуув.

	— Яаж бүтэх вэ дээ гэж Дамба хайнгадуухан хэлээд өврөөсөө тамхи гаргаж асаав.

	Ариунаад гэр лүүгээ яарсан шинж байсангүй. Дамбыг чимээгүй жаал ажигласнаа:

	— Ямар хэргээр ирсэн юм бэ? гэж эелдэнхэн асуув.

	— Ялгүй юм аа. Чамд яриад ч яах вэ дээ.

	— Нууц юм уу?

	— Тун их нууц юм гээд Дамба дурамжхан инээмсэглэж

	— Чамд миний яриаг сонсох дур зав байна уу? гэж асуув.

	— Байлгаж болно оо. Чи лав их чухал хэрэгтэй ирсэн шиг байна. Хүнийг гоц чухал хэрэгтэй гэхээр би заавал сонсмоор санагдаад байдаг.

	— Тэгвэл би яръя. Гэсэн ч залуу хүн бусдын хэрэгт дэндүү дуртай байсны хэрэггүй гэж би санадаг даа.

	— Би тэгж санадаггүй. Юм бүгдийг мэдэж байх сан гэж санадаг.

	— Саваагүй л байна, хэрэгт дуртай хүнийг саваагүй гэдэг юм..

	— Манайхан л тэгдэг болохоос биш надад ч саваагүй зан байхгүй шүү. Намайг битгий буруу ойлгоорой !

	— Чамайг биш намайг саваагүй томоогүй гэж амьтан зэмлээд байдаг юм. Бодоход ч аргагүй юм. Бусдын хэрэг надад падгүй гэж санадаггүйдээ би өөртөө огт хамаагүй хэрэгт оролцож үнээ алдаад явдаг юм.

	Хувиа хичээгээд явсан хүн л сэтгэл амар сайхан явдаг юм байна даа гэж би заримдаа санадаг. Өнөөдөр би дарга дээр санаандгүй ороод юуны тухай ярилцсаныг та сонсох юм бол намайг бас л томоогүй гэж, энэ ярьж байгаа хэрэг чинь чамд ямар хамаатай юм бэ гэж зэмлэх байх. Би угаасаа тэнэг төрж. Тэнд нэг худалдагчийн сайн муу ажиллаж байх надад ямар хамаа байна? Огт хамаа байхгүй. Надад ч хамаа байхгүй. Даргад ч хамаа байхгүй. Танд ч бас хамаа байхгүй. Тэгсэн мөртөө өөртөө хамаагүйг мэдсээр байж би сайн юм харвал баярлаж, муу юм харвал уур хүрч, байж ядаж явдаг. Ийм зантайгаасаа болж өөртөө зовлон хурааж явахаасаа биш амьдралд олсон хожсон юм надад ерөөсөө алга. Би тэнэг байна. Би өөрийнхөө тэнэгийг мэдсэнээс хойш хувиа л хичээж яв гэж нөхдөдөө хэлмээр санагддаг болсон. Тэгээд ч танд хэлж байгаа юм. Бусдын хэрэгт дэндүү их дуртай байсны хэрэггүй гэж танд захья! Энэ бол ахын сургаал билээ гэж та бодож яваарай!

	Дамбын ам руу харж яриаг нь сайн чагнаж суусан Ариунаа ёжтой, доогтой харцаар Дамба руу харан инээмсэглэж:

	— Чи хэдэн настай вэ? гэв.

	— Хорин хоёр хүрлээ. Өтөллөө.

	— Үнэхээр өтөлжээ. Чи яаж ингэж гавшгай өтөлж амжаа вэ? Буцаж залуу болж үзээч! Баяртай бай! Битгий өөртөө уурлаж бай! Өөрийн чинь бодож санаж түмэн зөв. Хүн чинь хүнийхээ төлөө гэж явдаг юм. Чи эвлэлийн гишүүн байна. Муу муухай юмтай тэмцдэг жигшдэг байх нь чиний үүрэг! Миний ч үүрэг. Эргэн тойрон юу ч болж байсан үхэр шиг мэдээгүй царайлж явдаг хүнд би дургүй. Инээж яв! Баясаж яв! Санасан чинь зөв байгаад өөрийн чинь хүч дутвал нөхдөдөө ярьж бай! Хувиа хичээ гэж хүнд битгий урайл! Өөрийнхөө санасныг зөв гэж итгэж явсан цагт таны үйлс бүтэмж сайтай явна. Энэ бол дүүгийн сургаал гэж та бодож яваарай! гээд Ариунаа нүүрэмгий сайхан инээлээ. Дамбын сэтгэл уужран Батцэнгэл даргад юу юу ярьснаа нэг нэггүй ярив.

	— Нэгэнт улсын өч төчнөөн мөнгө идчихсэн том хэрэгтэн бол шүүхэд татаж аваад л шийтгэнэ. Ийм бага хэрэгтэн чинь хүний нүдэнд өртөхгүй байгаа юм шүү гэж Дамбыг хэлэхэд Ариунаа нүдээ том болгон:

	— Юуны чинь бага хэрэгтэн гэж! Харин хамгийн том хэрэгтэн байхгүй юу? Гэрт хоёр гурван том хулгана байвал муур авчраад л бариуллаа. Гүйцээ. Гэтэл гэр дүүрэн жоом байвал яана аа ? Олон жижиг хортон шиг айхавтар юм байхгүй. Тийм дайсантай бүгдээрээ хүч нийлж тэмцэх ёстой. Хүн бүхэн чам шиг сэтгэлтэй бол сайхан л байна, За үг олдох гэгч болох нь шиг байна. Явах уу даа? Замдаа хоёулаа дэлгүүрээр орж тэр худалдагчийг чинь үзье. Мартсанаас тэр худалдагчийг би Жанчивланд би үү, нэг л газар үзсэн шиг санагдаад байна билээ гэв.

	— Тэр хүнийг манайхан цөмөөрөө мэдэж байгаа юм аа. Тэгээд хэн нь ч дуу гарахгүй юм. Тэгэхээр би тэр худалдагчид уурлахаасаа илүү нутгийнхандаа, өөрийнхөө энэ зөрлөгийнхөнд уур хүрээд байх юм гэж Дамба үглэсээр өрөөнөөс гарав.

	Ариунаа Дамба хоёрыг гарч ирэхэд салхи нэлээд намдаж тогтуухан сайхан үдэш болох шинжтэй, шингэж байгаа нарны сүүлчийн туяа улаан судал татан гэрэлтэж, нэгэн байшингийн үүдэнд гадаа гал түлээд хоёр хүн хоол төхөөрч суугаа харагдав. Сургуулийн байшингийн үүдэнд тарьсан хэдэн модны мөчрөөр болжмор шулганалдан жиргэж, хүүхэд багачууд шуугилдана.

	Дамба Ариунаа хоёр хоорондоо нэгэн алхам хир зайтай зэрэгцэн явснаа Дамба гэнэт зог тусан зогсоод, 

	— Хүүе Ариунаа! Ангир дуугарч байна гэв.

	Ариунаа толгойгоо боосон алчуурыг авч гартаа бариад тэнгэр өөд харан чагнав. Тэгснээ:

	— Ангир биш галуу л байна. Чи чинь шувууны дуу ялгадаггүй юм уу? гэхэд Дамба, 

	— За ангир ч байсан, галуу ч байсан ямар боловч бидний дээгүүр шувуу нисэхэд л ниссэн гэв.

	— Шувуу ч нисэхэд нисэж л дээ. Чухам яах гэж нисээ юм бол? гэж Ариунаа инээмсэглэн асуув.

	— Хавар боллоо л гэж нисэж байгаа юм байлгүй. Би хавар болоход их дуртай. Тун дуртай даа.

	— Хавар болоход хэн дургүй байх вэ.

	— Би гоц дуртай. Харин энэ жил хавар болсон хэр нь сэтгэл нэг л жаахан тусгүй байгаад байсан маань хаврын шувууны дуу сонсоогүй болоод тийм байж л дээ.

	— Өнөөдөр тэгээд шувууны дуу сонсож сэтгэл чинь сайхан болоо юу?

	— Сайхан болохоор барах уу?

	Ингээд Дамба Ариунаа хоёр сургуулийн хашааны баруун талаар гарч хойшоо өгслөө.

	— Өнөөдөр ямар сайхан орой болно вэ? Би ийм сайхан орой болно байгаа гэж огт бодоогүй шүү гэж Дамба хэлээд доошоо газар ширтэн явав.

	Түүний нүүрийг Ариунаа хажуухнаас нь ажиглаж явснаа

	— Би чамд нэг юм эрхэмлэн хэлэх үү? гэв.

	— Тэг! гэж Дамба өөдөөс нь харав.

	— Чи байна аа, хэлэх гэснээ шууд хэлж, хийх гэснээ хийсэн шиг хийж сур! Жишээ нь чи надаас одоо «Чи нөхөртэй юу?» гэж шууд асуу! Би хариуг нь хэлье! гэв.

	Дамба юу ч асууж чадалгүй инээв.

	— Чи асуу л даа!

	— За асууя! Чи нөхөртэй юу?

	— Би нөхөртэй. Бас таван хүүхэдтэй.

	Ариунаа огт худал хэлсэн боловч Дамба дотроо эргэлзэж

	— Нээрэн үү? гэв.

	— Нээрэн худлаа хоёрыг чи өөрөө шалгаад үзэхгүй юү. Үгэнд чи битгий итгэж бай! Харин миний хувьд бол эргэлзэх юм байхгүй ээ! Гэнэн улс л үгэнд хуурамтгай байдаг юм.

	— Шалгана даа. Эзэн нь өөрөө эрх олгосон юм чинь

	— Чи одоо надаас бас нэг юм асуу? Маргааш ажлын дараа уулзаж болох уу? гэж асуу!

	— Маргааш биш, нөгөөдөр ажлын дараа уулзаж болох уу?

	— Бололгүй яах вэ, Өнөөдрийн хувьд баяртай! Би яарч байна. Бас өлсөж ч байна! Чи эндээс буц! Баяртай гээд Ариунаа Дамбад гараа өгөв.

	Буцаж явахдаа Дамба энэ орой шиг баяртай, энэ орой шиг Ариунаатай хамт хаврын шувуудын дэвэлтийн дор ярилцаж явах өч төчнөөн орой бий шиг санаж цааш нь юу болохыг бодож чадах сөхөө ч байхгүй, зөвхөн энэ орой шиг олон орой нийлсээр нэг том жаргал ирэхийг зөгнөн баяссаар явлаа.

	Гэтэл маргааш нь ажлаа хийчхээд оройн хуралд иртэл түүнийг нийслэлээс дуудсан байв. Дамбыг гэнэт ингэж шилжих болсонд Ариунаа илт харамсаад явахынх нь өмнөх орой уулзахдаа тэр харамссан сэтгэлээ нуух гэж тун тоомсоргүй, ялгүй баяртай царай гарган, Дамбыг сугадаж явахдаа

	 

	«Эрэгтэйг нь баруун зүг яв гэж

	Ээмэгтэйг нь өөр зүг яв! гээд

	Эрс чийрэг комсомолчууд...»

	 

	гэж намайг хүүхэд байхад дуулдаг сан гэжээ. Дамба Зүүн хараад эвлэлийн ажил хийх болсон байв.

	 

	
ШИНЭ ДУУ

	 

	Бүрдийн хөндий хаваржааны айлуудын малаар дүүрч, төвийн баруун нуурт ангир ганганалдан шуугьж байсан 1932 оны хаврын нэгэн дөлгөөхөн үдэш, Баянбулаг сумын төв далдуур их л хөдөлгөөн үймээнтэй байлаа.

	Өөхөн дэнгийн гэрэл сүүмэлзүүлэн сууж Сайнбилэг хүү ээжтэйгээ хоолоо идээд унтахаар ор дэвсгэрээ янзлан байтал аав нь орж ирэв. Орж ирээд хоол ч идсэнгүй. Сайнбилэгийг яаралтай юманд явуулна гэж хувцсыг нь өмсгөөд дагуулан гарчээ. Үдшийн бүрэнхий болж холын бараа тасарсан тул Сайнбилэг аавынхаа гараас барьж хөтлөгдөн явлаа. Хоёул ийнхүү явсаар сумын захиргааны гадна ирэхэд нэг хүн боодолтой юм барьж, Сайнбилэгийн аавын хээр морийг хөтөлсөөр угтан ирэв.

	— За миний хүү энэ баадантай юмыг бүсэлж аваад шалавхан яв! Баянбулагийн сархиагт гараад хаданд нуучхаарай! Хоёр гурван хоногтоо гэртээ ирсний хэрэггүй. Хаана явсан газраа ноднингийн алдсан хар бухыг сураглаж яваарай! гэж эцэг нь хэлэв.

	Сайнбилэг учрыг олж ядан гайхаж байтал:

	— Би чамайг эр хүн гэж хувьсгалын хэрэгт явуулж байна. Мэдэж байгаа биз! Тун нууж амжихгүйд хүрвэл найдвартай сайн хүнд өгчихийг бодоорой! Аав нь нэг үнсье гээд Сайнбилэгийг үнсэв.

	Эргэн тойрон нүх шиг харанхуй байсан боловч Сайнбилэг хүү аавынхаа даалгаврыг биелүүлэхээр Гуравтын хээр гэдэг морио унаж, үлий дундуур бусгуулан давхилаа. «Хувьсгалын хэрэг» гэдэг үг түүний бяцхан халуун зүрхийг догдлуулж агь шавгийн зөөлөн үнэр хольцолдсон шөнийн сэрүүн агаарыг зүсэн давхихад нүднээс нь оч үсчих шиг санагдана. Гэвч чухам юу болж байгааг сэтгэлдээ огт гадарлахгүйн улмаас их л гайхаж сумын төв рүү дахин дахин эргэж харсаар явлаа. Сайн морьтой явахад Баянбулагийн сархиаг гэгч саахалтын газар.

	Долоон бурхнаар чиг барьж, морины жолоо таталгүй явсаар Баянбулагийн хавцал өөд өгсөв. Морин туурайд хад чулуу өртөх тоолон тар няр хийсэн их чимээ гарч нуруу руу хүйт оргиулан сочооно. Сайнбилэг харанхуй дундуур нүдээ дахин дахин цавчилж, хавцлын нарийн жимийг ширтэхийн зэрэгцээ, хойно урдаас гарах анир чимээг чих тавин чагнасаар явав. Түүний хээр морь ч эзнээсээ дутуугүй сэртэлзэж, хад асган дундуур гарсан нарийн жимээр соргог сүлжиж явлаа. Замд хүн мал юу ч дайралдсангүй. Шууд явсаар хавцлаас гараад, замаа орхин хажуу өндөр өөд өгсөв. Нэлээд мацаад сумын зүг харахад шөнийн манарсан хар орчлонгоос юу ч ялгарч харагдсангүй. Энэ харанхуй юу болж байгааг мэдэхийн хүсэл Сайнбилэгт хэчнээн байвч эргэн тойрон чив чимээгүй, зөвхөн алсын одод тавтиргүйтэйн цовхчих мэт анивчиж гялалзсаар байв. Үдшийн харанхуй өнгөрлөө.

	Сайнбилэг мориноосоо бууж, морио чөдөрлөж тушиж бөхлөөд баадантай юмаа гартаа барьж хад хэсэв.

	Нүх хавцал нэлээд дайралдлаа. Зарим нь «хувьсгалын хэргийг» нуухад дэндүү найдваргүй, зарим нь дэндүү аймаар том харанхуй санагдана. Явсаар нэгэн нүх олов.

	Урьдаар Сайнбилэг тэр нүхний ам руу холоос ажиглан нааш цааш хэд дахин сүлжиж явлаа. Дараа нь нэг том чулуу аваад түүн рүү шидэж үзлээ. Чимээ огт гарсангүй. Морин дээрээ очиж ташуураа аваад нүхний аманд ойртож ирлээ. Тэгээд чимээ чагнахад өөрийнх нь амьсгаа маш шуугиантай сонсогдож байв. Нүхний ам руу ташуураа хийж үзлээ. Гэтэл нэг зөөлөн юм дайралдаад, цаашаа хөдлөх шиг санагдав. Ухарч хэд алхаад дахин чимээ чагналаа. Чимээ гарсангүй. Гэтэл нүдний нь буланд гэнэт гал харагдах шиг болов. 

	Лавлаж харвал сумын төвийн тэнд хэд хэдэн газар гал асаж харагдлаа. Тэр галыг хармагц Сайнбилэг зориг орж, нүхний өмнө элгээрээ хэвтээд цааш чийгтэй харанхуй нүх рүү мөлхөн орлоо. 

	Сайнбилэгийн эцэг Цогт хуучин үсэг мэддэг, уртын дуу сайхан дуулдаг, ядуу амьдралтай өндөр хар, хүн байлаа. Цогт хоёр жил анхны хоршооны дарга хийгээд гурав дахь жилдээ сумын захиргааны дарга болжээ. Тэгээд өөрийн ганц хүү Сайнбилэгийг ч мөн төрийн хар хүн болгоно гэж, зөв энгэртэй дээл өмсгөж, гэзэг тавьж хуучин бичигт сургажээ. Сайнбилэг бичиг сурсан даруй бусдад захидал бичиг дуудан өгч, түүндээ их л урамшдаг байснаа улмаар ном сонин уншдаг болов.

	Гэтэл «Цогтын хүү Сайнбилэг арван хоёр насандаа бичиг сурлаа» гэсэн нэгэн товч мэдээ сонинд гарчээ. Энэ мэдээ Цогтын гэр бүлийнхэнд төдийгүй нутаг усныханд баяр болов. Хэвлэл ховор цагт хэвлэлийн мэдээ гоц үнэтэй байлаа. Сайнбилэгийн эцэг уул мэдээг тун бэлгэшээж сониноос нь хайчлан авч хадгалаад «За чи ном сурлаа. Чамайг улс даяар мэддэг боллоо. Том болоод Лениний ном их уншаарай!» гэж захижээ.

	Үүнээс хойш Сайнбилэг бичиг номыг хүндлэхээс гадна хайрладаг болж ялангуяа хувьсгал жагсаал, тэмцэл, жавхлан, гавьяа, улаан туг, алдар, эрэлхэг гэх мэт учир нь сайн мэдэгдэхгүй ч сэтгэл их дэврээдэг хурц тод үгэнд онц дурлан баясдаг байжээ. Гэхдээ энэ үгс цөм холын том уулын цуурай адил санагддаг байснаа энэ орой «Чамайг хувьсгалын хэрэгт явуулж байна» гэж хэлсэн аавынхаа үгийг сонссоноос хойш, тэр сэтгэл дэврээдэг үгнүүд энэ л эргэн тойронд, энэ Баян булгийн сархиагт юм уу Бүрний хөндийд байгаа юм шиг санагдаж, баадантай юмаа хаданд нуучхаад босоход эргэн тойрон харанхуй ч ер айж эмээх юмгүйгээр барахгүй, мориндоо мордоод давхимаар санагджээ.

	Сайнбилэг ташуураа тулж зогсоод, сумын төв рүү жаал ажиглав. Гурван газар том гал асаж, олон хүн үймэлдээд байгаа бололтой. Малгайгаа авч баруун чихээ сумын төв рүү харуулаад чагналаа. Тэнд юу болж байгаа нь мэдэгдэхгүй, их шуугиан үймээн болоод байхад ганцаараа уулын хярд ингэж зогсох тун уйтгартай санагдаж, гэнэт очиж үзмээр бодогдов. Ингээд сурсан зангаараа «Арван тавтай Чойжоо нь аав ээждээ дэнлүү дээ» гэж дуулсаар сумын төв рүү давхижээ.

	 

	* * *

	 

	Сайнбилэгийн аав ээж хоёр эрс өөр зантай. Жишээ нь: Сайнбилэг нэг бярууны хөл гэмтээчихлээ гэхэд ээж нь уруулаа түргэн түргэн цорволзуулж, нэг амьсгаагаар дөчөөд үг хэлж, хоолой нь байн байн зангиран бүтэн цаг ч тасралтгүй үглэн загнадаг байжээ. Хэчнээн их ярих тусмаа үг нь улам мэдэгдэхгүй болж «Янз нь бярууны тухай л яриад байгаа хүн ээ дээ» гэхээс өөр ойлгогдох юмгүй болно. Гэтэл аав нь ийм жижиг юман дээр дуугарахгүй юм уу, эсхүл «Болгоомжтой байж үз. Сайнбилэг минь! Чи одоо нялх хүүхэд биш» гэх жишээтэй цөөхөн үг хэлнэ. Үнэн үг хэлнэ. Тиймээс Сайнбилэг ээжээ өрөвддөг, аавыгаа хүндэлдэг, гэхдээ хэн хэнээс нь айдаггүй байжээ.

	Сумын төв рүү явж байхдаа Сайнбилэг «Хоёр гурав хоногтоо гэртээ битгий эргэж ирээрэй!» гэсэн аавынхаа үгийг бодсоор явсан боловч сумын төвд болж байгаа явдлыг тун их шохоорхож, шохоорхлоо тэвчиж чадалгүй хүрч ирэв.

	Гэхдээ аавынхаа үгний үнийг мэддэг болохоор, төвд ойртож ирээд дуу дуулахаа больж, мориныхоо жолоог татасхийн галаас нүд салгалгүй ажиглаж тун болгоомжтой явав.

	Хоёр хэсэг газар өндөр гал дүрэлзэж, эргэн тойронд нь дүгрэг цагаан гэгээ цацраад, морьтой хүмүүс галыг тойрон үймэлдэж, хар утаа баруун урагш суунаглан байлаа. Морьтой улс голдуу буутай бололтой. Галын наагуур нэг хүн гүйж яваад бүдэрч уналаа.

	«Гараад ир?» гэж хашхирч байгаа дуулдана. Морьд янцгаана. Сайнбилэг галд бүр ойртон ирлээ. «Аваад ирлээ» гэж нэг хүн хашхирлаа. Бас нэг эмэгтэй сөөнгө хахир дуугаар бархирна. Гурван морьтон морины гүйхээр галын дэргэдүүр өнгөрөхөд тэдний хойноос нэг хар юм чирэгдсээр яг гал руу ороод алга боллоо. Хүмүүс учиргүй чанга хашхиралдахад гал нэг бүдгэрээд дахин дүрэлзэв.

	Сумын захиргааны гэр шатаж байгааг Сайнбилэг гэнэт ухаарч нүдээ том болгон гал руу ширтсээр ойртон очвол «Цаана чинь» гэж нэг хүн хашхирч буу дуугарлаа. Яг Сайнбилэгийн өөдөөс хоёр морьтой хүн зэрэг ухасхийв. Сайнбилэг учрыг ухаарч, жолоогоо эргүүлмэгц мориндоо ташуур өгч буцаж зугтлаа. Араас нь дараа дараагаар буу дуугарч, нэхэж яваа хүмүүсийн морин төвөргөөн пижигнэж, юу хэлж байгаа нь мэдэгдэхгүй, хүмүүсийн хашхираан тасалдан сонсогдсоор байв. Өрөөсөн гараараа бүүргэнээс зуурч, мориныхоо дэлэн дээр бараг хэвтээд сум мэт харайлган явснаа, морь нэг бүдрэхэд толгойгоороо харуулдан унаад эрчин дээ хэд өнхөрч ухаан алдав.

	 

	* * *

	 

	Шөнийн нойрноос сэрж ядан байгаа тавинхан цагаан хөндийгөөр үүрийн явган салхи бие жихүүцүүлэн сэвэлзэвч нар чийг, шим болон шингэсэн эх газраас нялх ногооны үнэр ханхалж байлаа. Сайнбилэг хоёр гараараа газар тулаад цээжээ өндийж ийш тийш харвал эргэн тойрон эл хуль, үлийний оготно хүртэл нүхнээсээ цухуйгаагүй, гагцхүү таван алхмын хэр зайтай газар, түүний толгойгоо боож явсан хөх алчуур дөрвөн үзүүр нь зангилаастай хэвээрээ шороо болчихсон хэвтэж байв. Ямар боловч босох хэрэгтэй. Бослоо. Үе үе цустай шүлсээр нулиман, болж өнгөрсөн явдлын тухай гайхан бодсоор хойд зүг рүү алхаж явтал араас нь хүн дуудав. Эргээд харвал Хадатын хүрээний хялар Доной гэгч хүн урт хээр морь зайдан унаж, гартаа сүх барьчихсан хүрч ирэв.

	Сайнбилэг түүний араар сундаллаа. «Эш хүү минь ядаж маань уншиж яв даа» гэж Доной хүзүүндээ байсан эрхийг Сайнбилэгт өгөөд, 

	— Амь гарсан чинь их юм. Шарын цэрэг ирж, сумын төвийг сүйдэлж сүйдэлж өнгөрлөө. Муу эцэг эх хоёрыг чинь их зовлоо доо.

	Уг нь зугтаасан бол аавд чинь дээр байсан юм. Бид хэлээд болоогүй юм. Хүч хүрэхгүйгээ мэдсээр байж, улайрсан үхэр шиг тэдэнтэй ингэж амиа алдтал тэмцэлдэх хэрэг юу байна. Тэд ч нэг их газар авах улс биш шиг байна бил ээ дээ. Мөд дарагдана биз. Гэхдээ муу эцэг эх хоёр чинь л хайран боллоо. Түүнийг чамд яриад яах вэ? Нүд далд байсан чинь болж. Танай гэрийг шатаагаад явсан. Одоо яая гэх вэ. Маань л уншиж үз, хүү минь! гэж захив.

	Сайнбилэг гартаа байсан эрхийг дүй муутайхан эргүүлэн маань уншсаар Доной өвгөний нуруунд нүүрээ наан нэг хэсэг уйлж явав. Тэгснээ ханцуйгаа эргүүлж нулимсаа арчаад «Би аавын хэргийг бүтээсэн хүн. Та нараас хариугаа авна даа. Та нарыг мөн адилхан шатаана. Буудна. Хадан дотор аавын бичиг бий!» гэж бодов.

	Тэр баадантай юманд сумын захиргааны тамга, эсэргүү бослогод оролцсон нутгийн лам, хар хүмүүсийн зарим бүртгэл зэрэг чухамхүү тэднийг хожим шатаах зүйл зөндөө байгааг Сайнбилэг хараахан мэдээгүй ч түүнд хэрэгтэй юм бий гэдгийг зүрхээрээ гадарлаж байжээ.

	«Та нарыг шатаана. Буудна» гэж бодсоор гартаа барьж явсан эрхий нь эзэнд нь өгөөд, Баянбулагийн хүрэн сархиаг руу эргэж харахад аав нь харагдах шиг санагдаж «Аав ээждээ дэнлүү» гэж дуулж явсан хүүгийн сэтгэлд огт өөр дуу, өөр үг бодогдож явлаа. 

	 

	1970 он.

	 

	
ЦЭВЭЛМААГИЙН ЗУРАГТАЙ ЗАХИДАЛ

	 

	Хөдөөгийн нэгэн сэхээтэн залуу захидал бичжээ. Энэ нь Улаанбаатар руу, өөрийнхөө маш их хүндэлж хайрлаж явдаг багшдаа илгээх захидал байв. Захидлаа бичиж дуусаад, 

	— Цэвэлмаа чи энэ захидлыг маргааш явуулчхаарай. Би Жамъян багшдаа захидал бичсэн юм. Хаяг нь энэ байна. Харин энэ дэвтрийн завсар байгаа зургийг марталгүй дотор нь хийж явуулах юм шүү гэж эхнэртээ захиад явжээ.

	Эхнэр нь нөхрийгөө явсны дараа зааж орхисон дэвтрийг нь нээж үзвэл дотор нь нэг биш, хоёр зураг байв. Нэг нь өөрийнх нь зураг, нөгөө нэг нь морины зураг байлаа.

	Юу? Бага сургуулийн хүүхэд биш, юу боллоо гэж багшдаа морины зураг явуулах вэ? Бодвол, би ийм гэр бүлтэй болсон гэж намайг багшдаа танилцуулах гээ биз!» Эхнэр нь ингэж бодоод өөрийнхөө зургийг тэр захидал дотор хийгээд явуулжээ.

	Ингээд уг захидал эзэндээ ирэв. Шавиас маань захидал ирж гэж Жамъян багш нь баярлан дугтуйг задалтал залуухан хүүхний том цээж зураг ширээн дээр нь дэрхийн уналаа.

	«Энэ хүүхний зургийг ирүүлдэг нь ямар учиртай юм бол» гэж гайхаад захидлыг уншиж үзвэл ингэж бичжээ.

	«Хайрт багш таны амрыг эрье. Таны тавин насны ой болж байгааг би нөхдөөсөө сонсож их баяртай байна. Таны тавин насны ой бол зөвхөн танд төдийгүй, таны олон зуун шавь нарт дурсгалт өдөр болж байна. Энэ баярыг тохиолдуулан танд хувиасаа өчүүхэн бэлэг явууллаа. 

	Та энэ хүргүүлсэн зураг дээрх амьтныг миний чин сэтгэлийн бэлэг болгон хүлээж авна уу! Үүнд би өөрөө тун их хайртай болохоор өхөөрдөж «Миний тогос хээр» гэдэг байснаа сүүлдээ зүгээр л «Миний тогос» гэдэг болсон юм. Гарт минь орсон цагаасаа хойш надад энэ амьтан их тус болжээ.

	Үүний нь бодоод би хэнд ч «Тогосыг дамжуулж өгөлгүй, харин өөртөө байлгаж байгаад насны өнгөрөөх ёстой боловч таныг хүндэлсэн хайрласан сэтгэлээ илэрхийлэхийн тулд надад хайрлах юм алга аа. Би хамгийн хайртай юмаа өгье гэсэндээ үүнийг танд бэлэг болгож байна. Үнэндээ надад байсан, танд байсан хоёр Тогост минь ялгаагүй. Та нэг их эцэж туртал нь эдлэхгүй гэдгийг би мэдэж байна. Мөн Тогосыг танд өглөө гээд надад дутагдах юм алга. Хэрэгцээ болбол хөдөөгөөс нэг байтугай, зуун тогос олсон ч бэлэн байна.

	Миний тогос их ухаантай амьтан шүү. Эхлээд барьж авах гэхэд намайг тун хавьтуулахгүй байсан юм. Урьдаас өшиглөнө. Хазна. Сүүлд учрын нь олдоггүй байж, Эелдэг зөөлөн харьцаанд адгуус хүртэл дуртай байдаг байна. Эхлээд зөөлөн дуу чимээ өгч зоо нурууг нь илж байгаад хүзүүгээр нь барьж авахад ер хөдөлдөггүй юм. Ингэж би анх өөртөө дасгасан юм. Одоо бол шууд очоод хөлөөс нь бариад авсан ч зүгээр, Харин та өөртөө дасах хүртэл над шиг хамаагүй оролдож болохгүй байх. Эхлээд хөлд нь сууж бариарай! Хэдэн жилийн өмнө Тогос маань гэнэт булгиж намайг мулт хаясан нэг түүх бий. Уг нь би нуруун дээр нь завилаад суусан ч хөдлөхгүй амьтан гэж боддог байсан.

	Гэтэл гэнэт булгиад, булгихдаа заавал унагаж сална гэж булгидаг байна. Итгэл эвдсэнд нь уур хүрч нэг хасаг хүнд худалдчихсан чинь сар хиртэй болоод нуруундаа шархтай, нүдэндээ нулимстай гүйж ирсэн. Хүнд өгөхдөө миний бодсон бодол, над руу буцаад гүйж ирж байгаа энэ амьтны сэтгэл хоёрыг бодоход даанч өрөвдмөөр. Би өөрийнхөө тэнэгийг ойлголоо. Амьтны цаад сэтгэл нь сайхан бол наг удаа булгих ч яамай байдаг байна шүү. Гижиг нь хүрсэн юм уу, бие нь эвгүй болоо л биз. Нэг байтугай гурав дөрөв булгисан ч хүн үнэхээр л хайртай юм бол өөрийнхөө юмыг бусдад өгөх гэж яардаггүй байна. Амьдралд тэвчээр гэдэг маш их хэрэгтэйг би үүнээс ойлгов.

	Одоо би түүний ааш занг андахгүй мэддэг болжээ. Өлсөхөөрөө ааш нь ширүүлдэг, зодож нүдэх байтугай ширүүхэн зандарвал гомддог, говь руу орохоороо их таргалдаг. Зуны халуун өдөр бол нуурын усан дотор шумбаж явах дуртай ийм л амьтан байгаа юм. Миний тогос гэвч амьтны дотор орж үзсэн биш, тэр их олон машин хүн үймсэн хот газар очоод Тогос минь ямар ч зан гаргах юм билээ. Эхний хэд хоногтоо дураар нь тавьсны хэрэггүй. Галт тэрэг үзэхээрээ хамаг биеийг нь хөлс цувж, чирээд хойноос нь дагаж давхих гэдэг юм билээ. Дураар нь тавивал алдаж мэднэ шүү.

	Одоо Тогосоо танд яаж хүргэж өгөх аргаа бодож байна. Амьгүй юм сан бол онгоцны юм уу аян замын хүмүүст дайгаад явуулчихмаар санагдах юм. Даанч болохгүй юм. Хориод хоногийн дараа манай эндээс хэдэн тууварчид очих гэнэ. Тэднээр явуулъя. Та хүлээж авах бэлтгэлээ хийж байгаарай! Нэг л өглөө таны үүдэнд Тогосыг минь хөтлөөд очно шүү.

	Таны хойшдын ажилд их амжилт хүсэж ёсолсон таны шавь Намсрайжав» гэжээ.

	 

	1970 он

	 

	
АВЬЯАС ТОДРОВ

	 

	Нэгэн жил өнгөрөв. Хуанлийн эцсийн хуудсыг таслаад хаячихна ч болохоор болжээ. Гомбосүрэн орон дээрээ гэдрэг харж хэвтээд «Энэ ер нь яасан их шуугдаг айл вэ! Өдөр шөнөгүй л тар няр хийж байх. Арай л зодолдож байдаггүй байхдаа» гэж гайхан бодлоо. Гомбосүрэнгийн дээд давхрын айл үнэхээр их шуугина. Шөнө амьтан унтчихсан байхад хүртэл шуугина. «Орж хэрэлддэг юм бил үү» гэж Гомбосүрэн хааяа боддог боловч хэрэлдэж байсан удаагүй.

	Энэ шөнө шинэ жилийн шөнө болохоор урьд урьдынхаас илүү их шуугиантай байв. Нэгэнт шинэ жилийн шөнө, нийтийн баяр ёслолын шөнө болохоор ямар боловч өглөө болтол тэвчихээс өөр аргагүй боллоо.

	Гомбосүрэнгийнд өөрийнд нь ч мөн дээд давхрын айлаас дутуугүй шуугиан болж байв. «Хөөрхий, юм үзээгүй амьтан бас их хөөрч байна даа. Яая гэх вэ, залуу нас» гэж Гомбосүрэн охиныхоо тухай бодоход уур ч хүрэх шиг, инээд ч хүрэх шиг.

	Энэ их шуугиан тариад байгаа охин Цэрмаагаа аравдугаар анги төгсөхөд нь Гомбосүрэн гадаадын нэг дээд сургуульд явуулчих санаатай яваагүй газаргүй зөндөө хөөцөлджээ. Хаана л орно, танихгүй хүн. Эсхүл учир мэдмээргүй залуус угтана. Зарим газар нэлээн танил байрын авгай хүртэл сууж байна. Тэдний хэн нь ч Гомбосүрэнд тал өгч «Охиныг чинь тийм нэг сургуульд явуулаад өгье» гэж ам ангайсангүй. «Цаг болж дээ, хөөрхий Ганц хуруун чинээ охиныг минь сургуульд явуулаад өгөх газар ч олдохгүй. Амьдрал аа гэж...» хэмээн Гомбосүрэн гаслан бодож дотроо цухалдсаар явтал, охин нь нэг өдөр төмөр замын депод ажилд орох гэж сайн дураараа бүртгүүлчхээд давхиж иржээ. Яая гэх вэ оруулчхаж.

	Тэр цагаас хойш хоёр жил өнгөрөв. Гэтэл өнөөдөр «Манай бригад цол мандатаа авлаа» гэж охин нь үзээгүй юм үзсэн шиг хөөр баяр болж, түүнийгээ шинэ жилтэй хамтатган тэмдэглэж ёслохоор ажлынхаа газраас гэртээ хүн дагуулж ирээд бөөн шуугиан болжээ. «Яах вэ дээ, юм үзээгүй амьтан» гэж Гомбосүрэн дахин дахин бодож хэвтсэнээ «Хүүе, Нацаг-Юмаа!» гэж эхнэрээ дуудав. 

	Эхнэр нь орж ирлээ. Угийн хөөрүү зантай Нацаг-Юм авгай охиноосоо ч дутуугүй баяр болж байгаа шинжтэйн дээр бас ч жаахан юм балгачихсан болов уу, гэмээр гилжийн инээмсэглэж гартаа нойтон цамц барьсаар орж ирлээ. Нүүр нь улайж ягаарсан байв.

	— Чи ер нь юу болоод байна аа? гэж Гомбосүрэн эхнэрийнхээ царай өөд харж сууснаа

	— Хөгшин азарга жороо сурна гэгчээр залуучуудтай л сэндгэнээд хэвтэнэ үү дээ гэж унтууцан үглэв.

	— Юуны чинь сэндгэнэх? гэж Нацаг-Юм инээмсэглэн хэлээд, барьж ирсэн цамцаа орны толгой дээр тохож дэлгэв.

	— Явъя! Салхинд гаръя хоёул гээд Гомбосүрэн өндийн гутлаа өмсөх зуур:

	— Шуугиан намдтал гудамжаар жаал яваад ирье. Цаг эрт байна гэв.

	Нацаг-Юм «Хүүхдүүдтэй шуугилдъя л даа» гэж хэлэх гэснээ нөхрийнхөө баргар царайг хараад цаанаа нэг л ууртай ч юм шиг гунигтай ч юм шиг байхаар нь «Иш, муу өвгөн минь больж дээ» гэж өрөвдөн босоод шалавхан хувцсаа өмсөв.

	 

	* * *

	 

	Гудамжнаас салхигүй. Тэнгэр цэлмэг. Жавартай мөртөө нэг л жавхлантай шөнө болсон байв. Гудамжаар яваа хүмүүс цөм түргэн түргэн алхалж өнгө өнгийн цахилгаан гэрэл гялалзана. 

	Гомбосүрэн, Нацаг-Юм хоёрыг аргагүй олон жил ханилсан эр эм хоёрын намбаар цөөвтөргүй үг солилцон зөөлөн алхалж явахад радио гудамж дүүрэн хангинаж байлаа. Хажуугаар таних, танихгүй хүмүүс зөрж өнгөрсөөр байснаа гэнэт, 

	— Сайн байна уу, багш аа! Шинэ жилийн мэнд хүргэе! гэсээр нэг залуу Гомбосүрэнтэй дотночлон уулзав. Цагаан царайтай, нуруу өндөр тун сайхан залуу. Нацаг-Юм түүнийг их л ажиглалаа. Хамт яваа нь ч мөн л сайхан залуу байв.

	«Сайхан залуучууд байна даа» гэж бодож явсан Нацаг-Юм:

	— За хүүхдүүд тэгээд сайхан шинэлж байна уу? гэж асуув.

	Гомбосүрэн, Нацаг-Юмын царай руу нэг харснаа:

	— Чи одоо хаана юу хийж байна гэж танил залуугаасаа асуув. 

	— Сайхан л шинэлэх гэж байна гэж тэр залуу Нацаг-Юмд хариулснаа одоо Барилгын Яаманд ажиллаж байгаа. Би инженер болсон шүү дээ багш аа. Энэ миний найз Лхаахүү! гэж хамт явсан залуугаа танилцуулав.

	Гомбосүрэн «Аа тийм бий »гэсэн янзтай жаал дуугүй зогссоноо явахыг завдан, 

	— Баяртай! гэв.

	— Баяртай багш аа гэсээр хоёр залуу зөрж явлаа.

	Нацаг-Юм тэдний хойноос эргэж нэг хараад:

	— Сайхан залуучууд байна даа, хөөрхий. Одоогийн хүмүүс ер нь цөмөөрөө сайхан болж шүү гэв.

	— Юм их өөр болжээ гэж Гомбосүрэн хэлээд намайг захирал байхад манай сургуулийн хамгийн сахилгагүй хүүхэд байсан юм даа гэв. Нацаг-Юм их гайхав. Ийм сайхан залууг сахилгагүй байсан гэхэд итгэмээргүй.

	— Сахилгагүйдээ яадаг байсан юм бэ гэж тэр асуулаа.

	— Сахилгагүй л байсан юм. Би өөрөө гарын үсэг зураад сургуулиас хөөж байсан юм. Одоо инженер болчихсон байх юм гээд Гомбосүрэн өөр юм хэлсэнгүй. Гэвч дотроо тэр залуугийн тухай бодсоор байв. Түүний нэрийг Буджав гэнэ. Буджав харахад томоотой мөртөө цаанаа л нэг хорон санаатай хүүхэд байв. Гомбосүрэнг түүхийн хичээл зааж байхад Буджав хичээл дээр гараа өргөөд:

	— Багш аа, төмөр яагаад заримдаа гурван валенттай, заримдаа хоёр валенттай байдаг юм бэ? Би тун ойлгохгүй юм гэж асуужээ. Гомбосүрэн хариулж чадсангүй, харин «Энэ чинь түүхийн хичээл болохоос биш, хими физикийн хичээл биш» гэж өөдөөс нь загнаж аргацаажээ. Энэ явдлаас эхлэн Гомбосүрэн Буджавт дургүй нь хүрч явдаг болжээ.

	Гомбосүрэн, Нацаг-Юм хоёрыг шөнийн сэрүүн агаарт цаг хэртэй зугаалж яваад буцаж ирэхэд гэрт нь шуугиан намдах байтугай, улам ширүүсчихсэн байлаа. Гомбосүрэн гадуур хувцсаа тайлж өлгөөд унтдаг өрөөндөө шууд оров. Гэтэл охин нь орж ирээд:

	— Аав аа, бидэнтэй жаал наргиач! гэж гуйв. Бас эхнэр нь гуйв. Яагаад ч юм энэ шөнө Гомбосүрэнд наадаж наргих дур тун байсангүй. Хэвтмээр санагдаад байжээ. Нэг л их юм бодмоор санагдаад байв.

	— Бид ажилчин улс. Ажлаараа жаргалаа олдог улс. Ууна аа ууна, наргина гэж нэг хүн хашхирч байгаа нь тодхон дуулдав.

	— Чи яв Цэрмаа, цаанаа ороод наргиж бай! гэж Нацаг-Юм охиноо хөөж гаргаад хаалга хаасны дараа нөхрийнхөө дэргэд хүрч ирээд:

	— Гомбосүрэн минь чи бос л доо бос Ямар залхуу юм бэ. Хойд өрөөнд бүр сонин юм болоод байна. Чи өөрөө ороод үз! гэж ханцуйнаас нь чангаав.

	— Би ядраад байна шүү дээ. Чи учир мэдэж үзээч, гайгүй. Би жаал амарч байгаад оръё! гээд Гомбосүрэн хөдөлсөнгүй. 

	— Амарч байгаад заавал орно шүү! Чи ер нь яах гэж дандаа хүнээс зугтааж байдаг юм? Заавал ороорой! гэж хэлээд Нацаг-Юм гарч одов.

	Гомбосүрэн орон дээрээ хажуулдаж хэвтээд «Ингэж байхдаа хэр тааруухан үе насныхаа нэг буурал юмтай дэмий ярьж суугаад энэ оройг өнгөрөөсөн бол аштай юу» гэж бодсон боловч нэг их дотносож найзархаад байгууштай хүн санаанд нь тун орсонгүй.

	Наргиж байгаа залуучуудын яриа хөөрөө тов тодхон сонсогдсоор байлаа.

	— Хүүе эгч ээ! (Нацаг-Юмыг дуудаж байгаа бололтой) Эгч ээ! Манай депогийнхон ер нь хамтарч ажиллаж, хамтарч наргиж сурсан улс шүү. Социалист хөдөлмөрийн бригадын хөдөлгөөн ид өрнөж байхад бүр ч сайхан байсан юм. Сүүлдээ яасан юм, нэг хэсэг эрч нь буурч байгаад одоо дахиад өрнөлөө. Манай бригад хоёр дахь удаагаа мандат авч байгаа юм. Аягүй бол гурав дахь удаагаа авах байх. Манайхан ч лут даа. Лут

	— Танай охин Цэрмаа ёстой сайхан бригадад орсон шүү. Ажилласан юм шиг ажиллаж, наргисан юм шиг наргиж байх сайхан байдаг юм! гэж нэг залууг сайрхан ярьтал Нацаг-Юм тосож аваад:

	— Би ч гэсэн ажил хийхийн хажуугаар хэлэн хүүхэд өсгөх гэж хэчнээн зүдэрсэн гэж санана гээд ярьж эхэллээ. «Цааш нь юу ярьдаг хүн юм» гэж бодоод Гомбосүрэн орон дээрээ өндийн Чагнаж байтал Нацаг-Юм:

	— Өч төчнөөн шөнө нойр алдана. Гэсэн ч ядрахаа мэдэхгүй байж. Эд нар чинь өвдөнө. Зовооно. Хүүхэд өсгөнө гэдэг ер нь хэцүү, хүүхдүүд минь! Та нар мэдэхгүй. Өсөөд овоо торнилоо ч гэсэн хичээлдээ ямар яваа бол? Хүүхдүүдтэй зодолдож яв аа болов уу? гэж үргэлж санаа зовж явах. Сэтгэл амар явах цаг байхгүй. Гэсэн ч яах вэ Цэрмаа маань одоо том хүн боллоо шүү дээ. Бараг хорь хүрлээ. Муу эгч нь их баярлаж явна гээд уйлав уу гэмээр янзтай чимээ намдав.

	Гомбосүрэн сэтгэлдээ «Би улсад олон жил ажилласан. Их ажил хийсэн. Гэсэн ч орноосоо өндийж чадахгүй болтол ядарч үзсэнгүй дээ. Баярлаж явсан өдөр ч олон. Гэхдээ нулимсаа гартал баярлах жинхэнэ хүний баярыг бас үзсэнгүй шүү» гэж бодов. Бодоод байхад ер нь л ортой санагдлаа. «Амьдралын хатуу хүтүү дундуур туулаагүй. Ус шиг л зай завсар нүх сүвээр аятайхан урсаад явсан хүн. Тиймдээ ч өнөөдөр сэтгэл ганцаардаж байгаа юм» гэж өөрийгөө сүрхий шүүмжлэн бодов. Залуучууд бүр дуу дуулаад шал доргион бүжиглэж эхэллээ. Унтаж болох ч янз алга. Дээд давхрынхан ч пижигнээн. Инээлдэнэ. «Ажил хийсэн хүн наргидаг юм бол надад ч бас наргих эрх бий. Өтөлснөөс биш, нохой долоо Үхсэн биш. Хойшдоо надад цаг ч байна, зай ч байна» гэсээр Гомбосүрэн өндийн хувцаслаж эхлэв.

	Гомбосүрэнг цэмцийтэл хувцаслачхаад орж ирэхэд залуучууд гайхсан түгшсэн янзтай таг дуугүй болчхов.

	Тэдний царайг хараад Гомбосүрэн ч нэг хэсэгтээ мэл гайхаж хоцров. Нүдэндээ итгэхгүй байгаа бололтой.

	Саяхан гудамжинд явж байсан өнөөх хоёр залуу Буджав, Лхаахүү хоёр орж ирээд эрэгтэй, эмэгтэй яг тоо тэнцчихсэн арван залуу зогсож байжээ. Буджав, 

	Цэрмаагийн дэргэд зогсож байв.

	Гомбосүрэн эцгийн суудал эзэлж голын ширээнд суулаа. Түүнээс бишүүрхсэн янзтай, түр дуугаа хураасан залуучууд төдхөн дахиад шуугилдаж эхэллээ. Хөгшин залуугүй нийлээд үүр цайтал наргилаа. Ярилцлаа. Гомбосүрэн уртын дууг яльгүй уйтгартай ч юм шиг, уянгатай ч юм шиг маш сайхан дуулдаг байсныг Цэрмаа амьдралдаа анх удаа үзэж «Манай аав чинь бас дуучин байх нь» гэж тун их гайхав. Цэрмаа урьд нь аавыгаа «Хүмүүн төрөлхтөн» ч мэдэхгүй хүн гэж боддог байжээ.

	 

	
САЛХИНЫ ҮЗҮҮР

	 

	Нийслэлээс аялан яваа жүжигчдийг суулгасан дөрвөлжин шар автобус тоос манарган давхисаар сумын төвийн гудамжаар орж ирэхэд цагаан цамцтай хурдан хөлтэй багачууд дуу алдан дагаж харайцгаав. Жолооч машиныхаа хурдыг хасаад цонхоор шагайж:

	— Танай зочид буудал хаана байна? гэж асуусанд тэд мөн л өрсөлдөж, зарим нь гараараа зааж, зарим нь:

	— Наашаа... Энд!.. гэж автобусны түрүүнд орон гүйлдэцгээв.

	Сумын соёл урлагийн гурав хоногийн ажилд бэлдүүлэх гэж арав гаруй жилийн өмнө энэ суманд ирж байсан Цэрэнжав «Өнөөх урт хүрэн маань одоо алга болоо байх даа» гэж бодон автобусны цонхоор энэ сумын төвийг гайгүй сайн ажиглав. «Урт хүрэн» ч байсангүй. Сумын төвийн тэр үеийн шинж төрх ч алга. Харин «Урт хүрэн энд байсан болов уу» гэж таамаглахаар газарт сургуулийн олон цонхтой хоёр цагаан байшин барьсан нь энэ сумын төвийн их л сүр жавхаа болон харагдаж байв. 

	Тэр цагт энэ сум Цэрэнжавыг их л хүйтнээр угтаж авсан санагдана. Эхлээд байр олдсонгүй. Сумын дарга нар баахан ярилцаж ярилцаж өртөөний байранд оруулахаар шийдэв. Түүний нь очоод үзтэл зуны цагт сууж байгуулшгүй намхан таазтай, жижиг цонхтой, дээвэр нь урагшаа лав өнгийж сүүдэр татуулсан урт дүнзэн байшин байжээ. Сумынхан үүнийг «Урт хүрэн» гэж нэрлэдэг гэнэ. Түүний эргэн тойрон том банзан хашаа байх бөгөөд тэр хашаанд нэл лууль ургаж зэрлэгшсэнийг харахад энд ер хүн эзэгнэж байсан шинжгүй.

	Байр муугаас гадна Цэрэнжавыг түгшүүлж байсан нэг зүйл гэвэл, түүнийг ирэхэд уран сайханчид сумын төвд цуглаагүй байлаа. Энэ талаар яаралтай арга хэмжээ авч өгөөч гэж сумын удирдах нөхдөөс шаардсан боловч тэд «тэгье!» гэж ёс төдий ам алдаад, уг ажлыг сумын эвлэлийн үүрийн дарга Маамхүүд дам даалгаж, өөрсдөө бие зайлан мултарчээ. Модон улаатай явган ярианаас сонсвол сумын захиргааны дарга «Уран сайхан гэж бас нэг ажлын садаа. Тэр муу концертод чинь хоёр сар шахуу бэлдээд байх хэрэг юу байна аа? Арав хоног сургууль хийгээд л тоглоно биз. Аж ахуйн ажил өөдтэй бол концерт урлагаар манай сум нэг их мандах маань ч гайгүй байна» гэж ярьж байсан дуулдана.

	Сум орны удирдлагаас өөдтэй туслалцаа авч чадахгүйгээ мэдмэгц Цэрэнжав заавал авч салах өртэй юм шиг Маамхүүгийн хаана явсан газар салахгүй дагах болжээ. Сүүлдээ Маамхүү ч мөн түүнээс салахын түүс болсон бололтой, бүтэн долоо хоног морины нуруун дээрээс салалгүй хөдөөгөөр тэнэж хэрүүл маргаан хийсээр сумын төвд хэдэн хүн цуглуулав.

	Хамгийн эцэст нэгэн шөнө Цэрэнжавыг унтахаар завдаж байтал Маамхүү калибр буу барьсаар өрөөнд нь орж ирээд:

	— Цэрэнжав гуай та надад тусал! Би морь хөтлөөд ирлээ. Өнөө шөнө хоёулаа хамт явъя гэжээ. Цэрэнжав түүнийг дагасаар гадаа гартал, 

	— Та энэ бууг үүрээд яв! Одоогийн очих айлд буугаа бариад гэрт нь ороорой! гэжээ. Учрыг асуувал энэ сумын ганц өөдтэй дуучин Пагма гэдэг эмэгтэйг авчрахаар явж байгаа нь энэ гэнэ.

	Пагма энэ жил 19 нас хүрч өнгө царайгаар залуучуудын овыг тун их дэвэргэх болсны дээр мөн яхир эцэг Жамбын санаа сэтгэлийг ч амраахаа болиод байгаа охин гэнэ. Жамба өвгөн охиноо хардаж хамгаалахын хувьд ямар ч хартай нөхрөөс давж гараад залуучуудад «Хавх» гэж нэрлэгдэж Пагмыг уран сайхны энэ «завхарсан ажил» (Жамбын үг) байтугай эвлэлийн үүрийн хуралд ч очуулахгүй хориглон хааяа хуралд явуулбал хурал хийж байгаа газрын үүдэнд тамхи татаж морь нь барьж суугаад хурал тармагц Пагмыг сугадан мордуулж гэр рүүгээ ум хумгүй авч давхидаг байжээ. Ажилд л тус болж байвал ямар ч арга хэрэглэхээс буцахгүй болсон Цэрэнжав Маамхүүгийн хэлснээр буугаа барьж Жамбын гэрт орлоо. Гэрт том зул асаалтай, Жамба өвгөн хэвтэртээ орчихсон, өнөөх Пагма нь сүү самраад нөмгөн зогсож байв.

	Маамхүү их л түрэмгий янзтай гэрт оронгуут «Сайн байцгаана уу?» гэж ширүүн мэндлээд хоймор эзэлж тамхи асааснаа:

	— Жамба гуай минь босож үз! гэж тушаав. «Энэ сумынхан дээрээсээ дороо хүртэл урлагт яасан дургүй улс байдаг байна аа!! Хэзээ гэгээрч сэнхэрнэ? Тэгсэн мөртөө найр наадамд дуртай» гэж Цэрэнжав дотроо гайхан бодож суув.

	Жамба өвгөн дулаан хэвтрийн тэмээ шиг, нөмөрсөн дээл дороо түнхэлзэж хэд хөдөлснөө:

	— Юу болоов, хүү минь? гэсээр хэвтрээсээ дутуухан өндийлөө.

	— Таныг баривчлахаар аймгийн шүүхээс хүн ирээд байна. Танайхыг зааж өг! гэж сумын захиргаа намайг явууллаа гэж Маамхүү хэлэв. Жамба дур нь гутсан харцаар Цэрэнжав руу харсаар удаан хувцаслаад босож зогсов. Тэгэхэд нь Цэрэнжав, 

	— Та өөрөө мэд л дээ! Нэг бол охиноо одоо бидэнтэй хамт уран сайханд явуул! Явуулахгүй бол өөрөө надтай хамт яв! Та л өөрөө мэд! гэж хэлэв.

	Жамба царайгаа ярвайлган амаа хоосон тамшаалж жаал зогссоноо

	— За би явъя даа, явъя. Морио аваад ирье! гэж хэлээд Цэрэнжавын буу руу ажигласаар гэрээс гарчээ. Тэгээд эргэж ирсэнгүй, аргамжаатай байсан ганц морио унаж, тэр чигтээ зугтсан тул Цэрэнжав Маамхүү хоёр Пагмыг ээлжлэн дүүрсээр сумын төвд тэр шөнөдөө ирэв. Пагма сэтгэл нь их хямарсан дүр үзүүлэвч дотроо нууц баяртай яваа нь мэдэгдээд байв. Энэ бүхэн арван долоон жилийн өмнөх хэрэг. Энэ хугацаанд амьдралын жамаар юм бүхэн өөрчлөгдөж одоо энэ сумын төвд «урт хүрэн» ч алга. Тэр үеийн төрх шинж ч алга.

	 

	* * *

	 

	Жүжигчид энэ сумын төвд ганцхан удаа тоглоод явах төлөвлөгөөтэй байлаа. Гэтэл сум нэгдлийн дарга Жамсран гэж өмссөн пиджакийн энгэр нь хоорондоо уулзахгүй болтол гүзээлсэн бүдүүн хүзүү, өндөр нуруутай, хар царайтай дөчөөд насны нэг данагар эр зочид буудалд хүрч ирээд:

	— Та нарыг нэг тоглуулаад ч явуулахгүй ээ. Хөдөө бригад дээр аваачиж заавал тоглуулна гэж сандаргав.

	— Бидэнд явах тоглох газар олон. Бид өөрсдөө цаг хугацаанд шахагдсан нарийн хуваарь төлөвлөгөөтэй яваа гэхчлэн учир тайлбарлах гэж жүжигчид ам нийлэн жаал оролдов. Гэтэл Жамсран аргад орсонгүйгээр барахгүй, харин ч уур шар нь хөдөлсөн бололтой амьсгалаа давхцуулан бараг илтгэж эхлэв.

	— Нөхөд минь та нар ухаантай, ухамсартай улс. Би та нарт тушааж чадахгүй. Гэхдээ явуулахгүй. Би хариуцлагын хүлээе. Та нар сум орны байдлыг ойлгоцгоо! Бид та нарын нэрийг энд худалдаж байна. Та нарыг хөдөө явуулж тоглуулж өгөөч гэсэн хүсэлт их ирлээ. Бид түүнийг хүлээж авсан. Ялангуяа Цэрэнжав гуайг аваачиж тоглуулах гэж манай залуучууд бараг бослого гаргах нь халаг юм болж байна. Та манай энд хуучин ирж байсан хүн гэнэ. Залуудаа танд сэтгэл хаяж явсан хүүхэн манай сумд бий. Танаар дүүрүүлж явж урлагийн замд орсон хүн ч бий. Тоглоом биш, нөхөд минь. Би үнэнийг ярьж байна. Хөдөөгийн бид ажилдаа дарагдсан улс. Манай сумын хадлангийн ажил бүр унаж гүйцээд байсан цагаар та нарын сураг дуулдлаа. Бид аргаа барахад та нарын өмнөөс дур мэдэж хадлан дээр аль сайн ажилласан бригадад та нарыг явуулж тоглуулна гэж амлачихсан. Худлаа хэлээд яах вэ. Та нар намайг өрөвд! Би хөдөлмөрчдийнхөө өмнө нүүр түлэгдэхээс ч ичиж байна. Та нарын дуулианаар сумын эвлэлийн үүрээс долоо хоногийн уралдаан зохиож өчигдөр дүнгийн нь гаргаад байна. Хадлангийн маань ажил ч сэхэж сэргээд ирлээ. Та нөхөд их тус боллоо. Би баярлаж байна. Та нөхөд тоглохгүй явж заяа нь болохгүй. Манай залуучууд уралдахдаа зүгээр нэг уралдсангүй. Би ихэсгэж хэтрүүлж байгаа юм биш. Зарим нь амь алдахад ойрхон уралдаж байна. Уралдаанаа авах гэж морьтой хүнтэйгээ гурван шөнө нойргүй ажиллаад нэг морь үхүүлсэн явдал гарсан. Үзье гэвэл манай Өртөмтгийн хадланчид дээр очоод үзэцгээ, хамаагүй. Би унаа гаргаад өгнө. Тэнд дандаа залуучууд арван нэгэн хүн бий. Бригадынх нь бусад нөхөд жигд ажилласангүй, тэр бригад ялагдчихаад одоо манай гуравдугаар бригад ажлаараа түрүүлж явна. Бодоцгоо нөхөд минь! Намайг ойлгоцгоо! Тэнд та Нарыг заавал аваачиж тоглуулна. Та нарын ирэх хоногт тааруулж тэдний бригадын өдөрлөгийг маргааш явуулах гэж бид зэхчхээд байна. Та нөхдийн буянаар манай сум одоо хадах өвснийхөө бараг 90 хувийг хадаж аймагтаа тэргүүн байранд гарлаа, Та нарт их баярлаж байна. Давтан хэлье, нөхөд минь, Энэ байдлыг минь ухаарч манай суманд ганц хоног саат! Ач буяныг чинь үүрд дурсана. Дур мэдэж ажил зохиосон над дээр арга хэмжээ авбал ав! Ямар ч арга хэмжээ авсан би буурал толгойгоороо хариуцъя! Хөдөлмөрчдийг минь л битгий хоосон горьдоо! Надад хэлэх өөр үг алга! гэв.

	Гайхсандаа нэгдлийн даргыг гараад явчихсан хойно хүртэл нэг хэсэг чимээгүй сууцгаав. Гэтэл:

	— Догь толгой юм даа! гэж нэг нь ам нээв. Цэрэнжав мөн л дуугүй суугаад байснаа:

	— Тоглоом биш боллоо шүү нөхөд минь! Би урлагийн төлөөнөө ийм лут ажлын уралдаан болж байхыг амьдралдаа үзсэнгүй. Тэнэж явсан хүн тэмээний хоохой үзнэ гээч боллоо. Ийм газар бид тоглохгүй хаана тоглох юм бэ? Энд нэг байтугай гурав хоног ч тоглосон яадаг юм гэв. Гэтэл «Дурласан хүүхэн нь энд бий гэж нэгдлийн дарга ярьсан шүү, та минь ээ! Цэрэнжав гуайг дагавал бид эндээ өвөлжинө байх» гэсэн шог яриг цухалзав. Гэтэл элдэв шог марзанд дургүй бригадын дарга Очир «Гурав хоног нь ч юу юм... Харин тэр гуравдугаар бригад дээр нь тоглоод явцгаая!» гэж яриаг дуусгав.

	Энэ суманд анх ирж байсан цагаас хойш нээрээ 17 жил өнгөрчихлөө гэж үү дээ? гэж энэ шөнө Цэрэнжав өөрөөсөө хэд дахин асууж бодов. Хуруу дараад тоолоход нь ч аргагүй л арван долоон жил өнгөрчээ. Ийм явдал дээр бусад хүмүүсийн боддогийн адилаар «жил сар гэдэг ямар хурдан өнгөрнө вэ?» гэж гайхан бодов. Гэвч тэр цагт нэр алдар ч үгүй, өөрийн нэрээр нэрлүүлэх өрх гэр ч үгүй, өвснөөс намхан, уснаас чимээгүй явсан хүн өдийд дөрвөн хүүхдийн эх болсон бараг хөгшин эхнэртэй, өөрөө улс даяар нэр хүндтэй Софи, Москва, Токио хүртэл гишгээд өнгөрсөн мөртэй, бичиж чаддаг сан бол «Давид Копперфилдээс» дутуугүй зузаан ном бичихээр түүх намтартай эр хүн шиг эр хүн болчихсон явна шүү гэж өөрийгөө бодоход арван долоон жил гэдэг харин ч бага хугацаа санагдав. «Уран сайхан гэж бас нэг ажлын садаа» гэдэг гомдмоор үгийг энэ нутагт сонсоод, тэр үгс одоо ч мартагдаж амжаагүй цээжинд дотор бичээстэйгээ явж байхад мөн тэр газар дээр хөгжим сонсох гэж уралдаан тэмцээн болж байгааг бодоход даанч итгэмээргүй. Гэвч бид арван долоохон жил биш, хурдан хөгжлийн тавин жилийн түүхтэй улс гэж бодоход энэ бүхэн зүй ёсны хэрэг санагдана.

	Морь малаа хүртэл үхүүлэн уралдсан тэр хэдэн залууг үзэх сэн гэдэг нэг бодол Цэрэнжавын сэтгэлээс салахгүй бодогдож нойр хүргэсэнгүй. Хүнтэй л адил хүн байгаа биз гэж бодогдохын хажуугаар бас л хүнээс ямар нэг талаараа өөр хүмүүс тэнд байгаа санагдана. Өмссөн хувцас нүүр царайгаар нь тэднийг зүслэн бодохыг хичээлээ. Нар салхинд гандсан эрүүл хүрэн царайтай, ажилдаа тохирсон жирийн бөөдий хувцастай, насаар цөм гуч хүрээгүй, бүгд сайхан сэтгэлтэй тийм л хүмүүс байгаа санагдана. Урлагт тэгтлээ дурлаж яваа хүмүүс дотор муу сэтгэлтэн яагаад ч байхгүй. Магад ч үгүй, тийм сэтгэлтэйдээ монгол орны өч төчнөөн мянган залуучуудаас ялгарч тэдний сор бологсдын нэг хэсэг нь байж болох юм. Энэ газар ирээд тийм хүмүүсийн нүүрийг үзэлгүй буцна гэдэг насан турш нөхөгдөшгүй гарз болж болно. Ер нь л тийшээ заавал явмаар санагдав. Маргааш өглөө нь босоод Цэрэнжав:

	— Та нар тэр гуравдугаар бригадад нь тоглоод ир! Би нэг дуучин дагуулж тэр Өртөмт гэдэг газар нь очоод ирье! гэж нөхдөөсөө гуйв.

	— Биднээс тасарч заавал тийшээ явах танд ямар хэрэг байна? гэж Очирыг асуухад тэр, 

	— Эндэхийн салхины амтыг үзье! гэснээс өөр үг хэлсэнгүй. Ингээд Нансал гэдэг дуучныг дагуулсаар тэр Өртөмтөд үдээс хойхноо хүрч очиж хээрийн концерт тоглолоо. Цэрэнжав шиг нэр алдартай хөгжимчин хүнд энэ концерт шиг хээрийн майхан дотор, арваадхан хүн тойруулж суулгаад, жүжигчин хүн хамаг авьяас хүчээ заран тоглосон сонин концерт амьдралд нь тохиолдсонгүй. Энд тайзан дээр гардаг шиг ямар ч бэлтгэлийн хэрэг байсангүй. Хөгжмийнхөө хөгийг шалгаад л тоглох хэрэгтэй байв.

	Хэчнээн жирийн байх тусмаа намрын энэ дөлгөөн орой, энэ буйд онгон нутаг, энэ эгэлхэн сэтгэлт залуусын санаа аяст улам нийцэж тохирох байлаа. Энд илтгэгч хүн илтгэх биш ярих, жүжигчин хүн тоглох биш амьдрах хэрэгтэй байв. 

	— Би та нарт «Цэнхэрлэн харагдана»-ыг хөгжимдөж өгөх үү? Нансал намайг дагаад дуулаг! гэж Цэрэнжав хэлэв. Концерт эхлэх нь энэ. Эхний дууг дуулаад дуусахад үзэгчдийн нэг нь: 

	— Сайхан дууллаа! гэж хэлээд бүгдээрээ алга ташлаа.

	— Урьдаар нэг юм хэлэлцэж тохиръё! Алга таших пүй байвал яана? Би дургүй гэж Цэрэнжав хэллээ. Залуус нэг их буруу юм хийж гэмшсэн бололтой дуугүй болцгоов. Залуу явах насанд алга ташилт шиг чихэнд баяртай, чимэгтэй сонсогддог юм байсангүй. Одоо ч түүнд дургүйцэх шалтгаан Цэрэнжавт байсангүй. Гэвч энд тэр илүүдээд болсонгүй.

	Гурван дуу дуулсны дараа дан хөгжим тоглолоо. Яагаад ч юм энд Венявскийн домгийг тогломоор санагдав. Тоглолоо. Хөгжмийн аялгуу зөөлөн дуниарсаар зүг чигээ аажим сольж, гадагшаа биш дотогшоо долгилон уурсаж эхлэх шиг болж би өөртөө, өөрийнхөө сэтгэлд тоглож өгч байна уу гэж бодогдохын хажуугаар нүдний өмнүүр Паганиний сүүдэр харагдах шиг болж баярлах, айх, гайхах хосолсон хачин сэтгэлээр энэ домгийг дуустал тоглолоо. Одоо ахиад хөгжимдөж эхэлнэ гэхэд уйтгартай ч юм шиг, аймшигтай ч юм шиг гэхдээ баяртай, сэтгэл нэгэн хэвийн байдалд ер тогтохгүй, жишээлж хэлэхэд нүцгэн хөлөөр хадаасан дээр зогсчихсон юм шиг янз янзын өнгөөр солигдон догонцож байв. Яагаад миний сэтгэл ингэж догдолж байна вэ гэж учрыг түр эргэцүүлнэ бодох гэсэн боловч бодож чадахгүй, харин сэтгэлийн энэ түр хүлээснээс амархан гарчихмаар арга санаанд орж «Аавын зандрахаас айхгүй ээ, би!» гэж нэгэн бүсгүй хүүхдийн гудамжинд аялж явсан завхай дуунаас санаа авч бичсэн «Хэн бэ?» гэдэг нэртэй хөнгөн аялгууг маш хайнгад тоглон. Энэ бол төвөггүй амархан сюжеттэй, амьдралын цэнгэл баясгалант илтгэсэн цовоо сэргэлэн өнгөтэй, богино хурдан зохиол байлаа. Үүнийг тоглоод үнэхээр сэтгэлийн хүлээс алдрах шиг санаа уужирч би хэний дунд тоглож байна, сонсогчид маань намайг ямар харцаар ажиглаж байна, надаас тэд юу хүсэж байна гэдгийг хянан харж болохтой санагдав. Нэг аяга айраг уулаа. Санаснаас, түүний тоглолтыг залуучууд гараараа саравчлахгүйгээр нар руу харж байгаа юм шиг шууд, идэвхтэй сэргэлэн сэтгэлээр хүлээж авсныг тэр ойлгов.

	— Би одоо «Цэрэг эрийн дуу» гэдэг зохиолоо хөгжимдье. Та нар өөрсөд шигээ нэг сайхан залуу эрийг сэтгэлдээ бодоцгоо! Тэгээд тэр залуу хөдөө нутагтаа, өвс ногоо хүрэнтсэн намар цагт сайхан морь унаж хайртай хүүхэн рүүгээ ч юм уу, ураг садан руугаа салхитай уралдаад давхиж яваа гэж бод! Энэ бол өнөөгийн бидний л амьдрал шүү дээ! Гэтэл хүний амгалан амьдралыг бужигнуулсан нэг том явдал болсон гэж бод! Жишээ нь Халх голын дайныг бод! Бетховений тавдугаар симфонийг санацгаа! Гай зовлон гэдэг чинь гэнэт хаалга тогших адил хүрээд ирж болдог эд гэдгийг бас сана! Тийм ширүүн үймээн дунд өнөөх залуу орж, түмэн бэрхийг туулж яваад өрөөсөн хөл юм уу нүднээсээ хагацсан гэж сана! Тэгээд эрхтэн дутуу болсныхоо дараа ертөнцийг харж, би хэдийгээр эрэмдэг хагас болсон ч амьд үлдсэн минь юутай их аз билээ, амьдрал гэгч юутай сайхан бэ гэж бодож байгаагаар сана! Ер нь нэг иймэрхүү л юм сана!

	Ингэж яриад Цэрэнжав өөрийн хамгийн дуртай тэр аялгууг хөгжимдөж эхлэв. Энэ бол хялбархан инээдэм гуниг төрүүлэх гэж оролдоогүй, эрээн мярааны чамин өнгөгүй, залуучуудад сонсгохоор зориулж бодоогүй, харин амьдралын тухай бодлоо хөгжмийн хэлээр хамгийн даацтай илэрхийлж чадсан, зохиогчийн хамгийн сүүлчийн, хамгийн нягт боловсрогдсон хамгийн дуртай зохиол байсан учир баяр хөөрийн биш, хүндэтгэл бишрэлийн сэтгэлээр уужим чөлөөтэй, тогтуун тоглолоо. Тоглолтын дундуур хөгжим сэтгэл хоёр нэг ч салсангүй бие чөлөөтэй уран бүтээлийн амьдралд алхам тутамд тохиолддоггүй бүтэлтэй тоглолтын нэг энэ болов. Зөвхөн санаа сэтгэл урьдаас сайн бэлтгэгдэж бие сайн амарч, хүчиндээ гүйцэд итгэсэн цагт тоглолт ийм болдог. Залуучууд ч энэ тоглолтыг хөгжимчнийх нь тоглосны хэртэй сэтгэлээр хүлээж авлаа. Үүнийг залуучуудад зориулсан хөгжим биш гэж Цэрэнжав боддог байсан боловч, зохиолын хэлбэрээс хамаарахгүйгээр түүний агуулгыг хөгжимчин хүн сэтгэлээрээ гаргаж л чадвал ямар ч хөгжмийг хүн хүлээж авч чадна гэж сүүлийн үед боддог болсон нь үнэний хувьтайг энд ойлгов.

	Майхны концерт нар шингэхийн өмнөхөн дуусаж, тоглосон тоглуулсан хэн хэн нь сэтгэл хангалуун, баяртай найртай салцгаалаа. Будах замынхаа туршид Цэрэнжав аймаг сум, тов хөдөө, байшин, хүн, сэтгэл санаа юм бүхэн зогсолтгүй хувьсаж байгааг эргэцүүлэн бодож, амьдралдаа үзвээс зохистой нэг зүйлийг үзлээ гэж баяртай явав. Залуу үеийнхэнд юуг ч итгэж найдаж болох болжээ. Тэдний сэтгэлийн толинд өөрийгөө үзэж амьдралынхаа үнийг ойлгов. Цэрэнжав жаргалтай баяртай явлаа.

	 

	
БОДОЛ

	 

	Сумъяа эмнэлэгт хэвтэж гараад гурав хоносныхоо дараа нэг шөнө их дэлтэй өндөр шарга мориор нисэж явна гэж зүүдэлжээ.

	Их хотын дээгүүр нисэж явахад байшин барилга жижгэрч нарны туяанд цайран гялалзаад, гудамжаар яваа хүмүүс машин цөм ялгагдах аргагүй хөдөлгөөнтэй жижиг бараан дүрсүүд болж харагдав. Бидний сууж байгаа хот маань дээрээс нь харахад ийм л юм даа гэж бодоход «энэ морины» нуруун дээр гараагүй байхад би мөн ч өчүүхэн амьтан байж дээ гэж санагдав.

	Их хот дорхноо өнгөрч жигдхэн бараан уул нурууд, өргөн нарийн хөндий хоолойнууд ээлжлэн харагдлаа. Гуурст морь маш их хурдтай боловч өөдөөс жавар салхигүй, усан дээгүүр хөвөн гулсах адил жигд алгуур нисэж байв.

	Нэгдэл юм уу сангийн аж ахуйн төв бололтой авсаархан хэдэн байшинтай, хүн цөөтэй, гадуур нь мал бэлчсэн нэг жижиг суурин харагдлаа. Түүнээс хойхноо уулын бэлийн өвөлжөөнд дөрвөн гэрийн яндангаас утаа уугин байгаа нь үзэгдэхийн төдий сүүмийн цэнхэртэнэ.

	Их өндөрт гараад харахад газар дээр байгаа юм бүхэн өчүүхэн санагдаад цааш нааш сүлжилдэн явах машин, морьтой хүн хөдөлгөөнтэй юм бүхнийг ажиглахад газар дээр амьдарч байгаа гэж юуны төлөө, юугаа хийх гэж ингэж цөвтнөн явна вэ ? Уйтгартай юм биш үү? Хүмүүс ээ! Та бүхэн юуны төлөө ингэж амьдарч байна? гэж асуумаар санагдав.

	Морь улам хурдлан нисэж эх газраас алслан алслан холдсоор нэг мэдэхэд эргэн тойрон хязгааргүй хөх огторгуйгаас өөр харагдах юмгүй болжээ. Сумъяа «Ийм хурдан унаатай яваагийнх хүүхэд ахуйнхаа нутгаар орж Цэвэлмаагийн царайг нэг харъя!» гэсэн бодол төрөв.

	Цэвэлмаа бол Сумъяад анх удаа амьдрал, айл гэрийн тухай бодол төрүүлсэн, анх удаа нойрны хагаслан намрын жаварт шөнөөр салхи сөргөөн давхиулсан, анх удаа эмэгтэй хүнийг энхрий сайхан гэх бодол төрүүлсэн, эр хүн шиг эр хүн болох сон гэдэг бодол нь анх удаа хөөргөн дэвэлзүүлсэн эмэгтэй байжээ. Цэвэлмаагийн нүүрийг хараагүй хориод жил өнгөрсөн боловч сайн сайхан юмны тухай дурсаж бодох тоолон тэр бүсгүй Сумъяагийн зүрхэн дотор дүрсхийн тодорч харагддаг байв. 

	Шарга мориор дүүлэн нисэж Цэвэлмаагийнхаа царайг нэг харъя! гэдэг бодол төрөн зүүдэлж хэвтсэн яг энэ үед «Аль вэ, цаашаа хэвтээч!» гэж уцаартай дуугарах эхнэрийнх нь үг Сумъяаг нойрноос сэрээв.

	«Ингээд л юм бүхэнд саад хийж байдаг юм шүү» гэж Сумъяа эхнэртээ уцаарлан унтууцан бодов.

	Унтаа сэрүүн хоёрын хоорондох заагт «Сайхан зүүд зүүдэлж байсан юм сан» гэж харамсан бодсоноо нойр нь бүр сэргэж ирээд «За тэр муу хоосон зүүд яах вэ. Би гэртээ унтаж хэвтэнэ» гэж саруул ухаанаар бодлоо.

	Сумъяа зүүдэнд баясаж догдлоод байхааргүй насанд нэгэнт хүрсэн ч аниастай байсан нүдээ нээлгүй, холын чимээ чагнаж байгаа юм шиг амьсгалаа дарсхийж жаал хэвтлээ. Нөгөөх зүүдийг цааш нь үргэлжлүүлэн зүүдлэх гэсэн хүсэл горьдлого сэтгэлд нь байжээ.

	Гэвч дахиад зүүдэлсэнгүй нойр нь бүр сэргэж, өөр юм бодогдож эхлэв.

	Оюутан байх цагт Сеченов шиг физиологич юм уу, хүрэн цүнх барьсан дэд эрдэмтэн яаруу шийдмэг ажилтай төрийн чухал хүн, дайн тулалдаанд хошуучилж орох эрэмгий баатар юу л бол юу болох чадал хүч цээжин дотор нь зэхээстэй явах шиг санагдаж Сумъяа өнгө зүсний хувьд ч, нүд хараа сэргэлэнгийн хувьд ч хамгийн жавхаатайн нэг байсан санагдана. Сургууль төгсөөд ч тийм байв. Огт танихгүй эрэгтэй эмэгтэй арван хүний дунд яваад ороход бүрэг дорой царай гаргалгүй, бодсоноо ярьж ярианыхаа завсар инээлгэхийн инээлгэж, бодуулахын бодуулж, арван минут ярилцаад босохдоо овилгогүй нүдэнд «Сэргэлэн эр» харагдаж сониуч сэтгэлд «Энэ ер нь ямар мэргэжлийн хүн юм бэ» гэж гайхах бодол төрүүлж, хал дол үзсэн ухаанд бол «Олох долоохын санаашралгүй, амьдралдаа сэтгэл хангалуун нэгэн» гэж тооцогддог байлаа.

	Оюутан байх сүүлчийнхээ жил өөрөөсөө нэгэн ангиар дор явсан сурлага сайтай, царай муутай ягаан хацарт Тунгалаг гэдэг бүсгүйн хойноос улангассан мэт хөөцөлдөн байж, дуу шуугиан багатай хурим хийгээд өрх толгойлжээ. Түүнээс хойш хоёр хүүхэд төрүүлсэн нь эцэг эхээ төдий л зовоолгүй бойжиж, тэднийг хараад Сумьяа өөрийгөө буурт эцэг гэж өег бодож, алхах гишгэх нь удаашран, зан төрх нь хүртэл өөртөө мэдэгдэхээр төлөвшин тогтжээ.

	Амьдралдаа ер буруу юм хийж явсангүй. Үүнийгээ ч тэр бахархан боддог байлаа. Үндсэн ажлаас гадуур уран зохиолын ном нэлээд уншина. Тамхи татна. Үе, үе нөхөдтэйгөө сүрхий дарвин ууж наргиад хоёр өдөр царай даран битүү шаналж явна. Сайхан хувцас өмсөнө.

	Ингэсээр гучин хэдэн нас хүрэхэд яагаад ч юм, ходоод нь муудаж анх удаагаа арваад хоногоор эмнэлэгт хэвтэж үзжээ.

	Ходоод муудсан ч ухаан нь саруул болохоор энэ арваад хоногт урьд нь огт боддоггүй байсан юмаа бодов. Би амьдралдаа ер буруу юм хийж явсангүй гэж бодож байснаас биш зөв юм юу хийлээ гэж бодож байсангүй. Хэрэв би дөч хүрээгүй насан дээрээ ингээд нас эцэслэдэг юм гэхэд энэ том газар дээр амьдарч явсны минь бахархал юу үлдэх бил ээ гэж бодоход «Би ер нь зөв юм юу хийлээ!» гэх бодол нь улам лавшран хэдгэнэ мэт ээрэв.

	Тэр бээр эмч учир эмчилж эдгэрүүлж, тус хүргэж явсан хүн чамлалтгүй олон. Үүгээрээ бахархах гэхэд энэ бол «үүргээ биелүүлж явсан хэрэг байснаас биш өөрийн зиндааны хэдэн зуун эмч нараас ялгараад «энэ минийх!» гэж заах гавьяа биш байлаа.

	Залуу нас совингоороо, Сумъяагийн жинхэнэ эзэлж явах байр суурь зааж, тэр нь мөрөөдөл болон бодогддог байсан гэвэл Сумъяагийн залуудаа мөрөөдөж явсан юмнаас бүтэж базаасан юм нэгээхэн ч алга. Тэр бээр эрдэмтэн ч болсонгүй, төрийн зүтгэлтэн ч болсонгүй, баатар дайчин ч болсонгүй.

	«Над мэтийн ийм хүмүүс зөндөө бий. Би тэдний л нэг биз» гэж бодох боловч энэ нь сэтгэлээ тайтгаруулан хэрэг гэдгийг өөрөө бас мэдээд байлаа.

	Ингээд эмнэлгээс гарахдаа их л сэтгэл гундуу байж, ажил хийлгүй гэртээ хэд хонох зуур амьдрал яагаад ийм болсны учрыг бас бодож үзжээ. «Хоцрогдоно» гээч нь энэ болж байна уу? гэж бодоход арай ч тиймгүй санагдана.

	Энэ үед Төв Хорооны бүгд хурлын шийдвэрийг энд тэндгүй судалж, амьдралын явц түргэн болсон энэ цагт хүмүүс амархан хоцрогдож болох тухай их ярьцгааж байлаа. Тэр шийдвэрийг Сумъяа ч эмнэлэгт хэвтэхээсээ өмнө сонирхон уншиж, ажилтайгаа холбон бодож тунгааж байв. Ингэж ярилцах болсон нь огт үндэсгүй хэрэг биш гэдгийг ч мэдэж байв. Тэр тогтоолыг уншиж байхдаа хүн хоцрогдож болно, хоцрогдсоор яваа хүн ч байгаа. Энэ тухай ингэж ярих нь тэр хүмүүст чухал сургамж болно гэж Сумъяа зөв бодож байв.

	Гэхдээ тэр хүмүүст гэж бусдад хамруулж байснаас биш эмнэлэгт хэвтэж байсан хэд хоногийнх шиг, одоогийнх шиг өөртөө, өөрийнхөө амьдралд хамааруулан бодож байсангүй. Ер нь нам засгийн аливаа нэгэн тогтоол шийдвэр гарахад албан үүрэг, хүлээсэн хариуцлага, нийгмийн амьдрал бодно уу гэхээс биш, шууд хувийнхаа амьдралтай холбоод бодож байсан нь ховор. Харин энэ удаа бодлоо.

	Хийж яваа ажил, өнөөгийнхөө мэдлэг чадлын ерөнхий цар хүрээг бодоход нийтээсээ хоцорчхоод байгаа юм төдий л байхгүй санагдана. Гэтэл хоцрох хоцрогдохын тухай бодоход өөр нэг зүйл дагаж бодогдов. Энэ нь юу вэ гэвэл хоцроогүй гэхэд түрүүлсэн юм хаана байна? Энэ асуултад хариулах юм Сумъяад байсангүй...

	Сумъяа сайхан зүүдний мөрөөр элдвийг бодон эрэмцэж хэвтэхдээ саарал туяа тусаж, унтаж хэвтээ хүмүүсийн амьсгаа цагийн цохилттой хослон сонсогдоод, ид нойрны цаг байна, унтах сан гэж хэчнээн бодох тутам нойр нь хулжиж, хэд дахин хоосон эвшээлгэв.

	Ер нь сүүлийн үед Сумъяа тун хөнгөн нойртой болжээ. Хэвтсэн дор унтана гэж байхгүй. Хэрэгтэй хэрэггүй элдэв юм бодогдож, хий эвшээлгэн, нулимс нь гоожин бие нь чилж чухам л ядрахын туйлд хүрэв гэхээр болж арайхийн унтана. Унтсан хойно нойр нь тун соргог. Нүд нь аниастай байх боловч өрөөний салхивч нээгдэж хаагдах, гадаа гудамжаар хүмүүс ярилцан явах, угаагуурын цоргоноос ус дуслах, холуур машин давхиж өнгөрөх, унтаж хэвтээ хүн нойрон дундаа санаа алдах, зүүдлэн ярих бүх чимээг чих нь сэрүүн байгаа адил сонсоно. Унтаагүй сэрүүн байна уу гэтэл ухаан балартан зүүд бодол хоёрын аль нь ялгагдахгүй элдэв юм нүдэнд үзэгдэж хар дарна.

	Ийнхүү унтсан унтаагүйн хооронд шаналж байгаад яльгүй шалтгаанаар сэрчихнэ. Голдуу сочиж сэрнэ. Сэрээд дахин унттал бас их удах тул зарим шөнө босоод тамхи татаж, ном уншдаг байлаа. Тэгээд үүр цайхын өмнөхөн хэсэг сайхан унтана. Гэвч өглөө болоход биеийн ядаргаа огт гараагүй. Харин ч унтахаасаа өмнө нэг их хүчтэнтэй эцэстлээ ноцолдсон юм шиг бие нь буларч, нүд нь сүүмийж, зовхи нь бүлцийгээд уур уцаартай, сэтгэл бухимдуу, хэвтрээсээ өндийдөг болжээ.

	Шарга мориор нисэж явсан шидтэй зүүд бүрмөсөн арилж, сайхан унтаж байхад сэрээчихсэн эхнэртээ уурлах уур улам нэмэгдэв. Дахиад мөд нойр хүрэхгүй, аягүй бол үүр цайтал шаналах болсноо бодохоос улам уцаар хөдөлнө. Гэтэл Сумъяагийн эхнэр Тунгалаг нөхрийнхөө нойргүй шаналж байгааг огт мэдэхгүйгээр барахгүй харин ч чиний нойргүй шаналж байх надад падгүй гэсэн шиг даанч бөх нойроор унтаж хэвтлээ. «Миний амьдрал ийм болсны бурууг чи хуваалцана шүү» гэж Сумъяа сэтгэл дотроо хэлээд эхнэрийнхээ нүүрийг хажуухнаас нь нэлээд тогтуун ажиглав.

	Цонхоор тусах бүдэг цайвар гэрэлд эхнэрийнх нь хөмсөг зурайж харлаад, аюул түгшүүргүйн түмэн шинж бүрдсэн амгалан царай, аниастай нүд, өөд нь яльгүй өргөчихсөн мэт санагдах хамрын үзүүрийг харахад «Чиний сайн сайхан амьдралын төлөө би бүсгүй хүний хувьд чадах бүхнээ хийсэн. Надад өчүүхэн ч буруу байхгүй» гэсэн илэрхий шинжтэй харагдана.

	«Миний амьдралын гавьяа гэж бахархаад байх юм надад ердөө ч алга» гэж бодсоор Сумъяа буруу харж хэвтэв.

	 

	* * *

	 

	Сумъяа эмнэлгээс гарч гэртээ хэд хоноод ажилдаа явдаг боллоо. Бие муу байх цагт бодогдож байсан эрээн бараан бодлууд ч хоног хоногоор холдон замхарч сэтгэл нь нэлээд төвшрөх тийшээ боллоо. Гэвч хүний бодол санаа голын ус шиг ямагт өөрчлөгдөж, солигдож байдаг болохоор нэг бараан бодлын оронд өөр нэгэн зэвхий бодол бас төрнө. Өчигдөр сэтгэл бүрхэж байсан үүл мананг зад яраад хаврын нар шиг гэрэл туяа цацран нэгэн үе оюуныг баясгана. Гэвч «Би бусад олноосоо хоцроогүй юмаа гэхэд түрүүлсэн юм маань хаана байна?» гэж Сумъяагийн боддог нь учиртай хэрэг байлаа. Нийгэмд хүн болгон амьдралыг хошуучлагч болж явах учир байхгүй. Хүн амьдралыг мөнх юм шиг санаж, сэтгэл амарлингуй баяссаар дөчөөд насны босгон дээр тулаад ирэхэд «Чи амьдралынхаа оргил дээр гараад ирлээ шүү! Юу хийснээ эргэж нэг харах юм биш үү» гэж нас нь эзнээсээ асууна.

	Эзэн нь жаал бодоод:

	— Одоо нэгэнт хожимджээ гэнэ.

	— Амьдрал дуусаагүй байгаа цагт хүн цөхөрдөггүй. Чи юунд хожимдсон гэж бодоо вэ?

	— Залуу нас шиг дэвэргэн сайхан бодол ч алга. Бодол байгаад чадал хүрэхгүй боллоо.

	— Чи өөрийгөө цагаатгах шалтаг зааж байгаа юм биш биз?

	— Тийм ч байх магадгүй.

	— Сайн бод доо. Эр хүний дөчин нас амьдралын үдэш биш үд юм шүү.

	— Гэсэн ч миний амьдралын өглөөний нар надад үдийнхээсээ хурц сайхан харагдаж байна.

	— Шар хошуутай ангаахай дэгдээхэй биш, өд жигүүр, хумс хошуу нь ургаж гүйцсэн нэвсгэр хүрэн шувуу болсон цагтаа л бүргэд бүргэд гэдгийгээ харуулдгийг чи мэдэх байхаа?

	— Мэдэхээр барах уу?! Бүр залуу нялхаасаа үзсэн юм чинь.

	— Хойшоо битгий хар аа! Урагшаа харж яв!

	Хэрэв хүн үнэхээр настайгаа ярьдаг бол Сумъяа ингэж ярилцах байв.

	 

	* * *

	 

	Сумъяаг ажилдаа ороод хэдхэн хонож байтал түр томилолтоор зургаан эмч хөдөө яаралтай явуулах болж тэдний нэгэнд Сумъяа орлоо. Олон жил хөдөө яваагүйн дээр цаг хүйтэн байсан тул дах дэхтэй цөмийг гуйвраар бэлдэх хэрэгтэй боллоо.

	Томилолтын хуудас авснаас хойш онгоцонд суугаад нисэх хүртэл ердөө л арваадхан цагийн зай үлджээ.

	Сумъяа таньдаг нөхдийнхөө гэрээр, дэлгүүрүүдээр орж авах бэлдэх юмаа зэхэж, нэлээд хөлөрч ядарсаар үдэш есөн цагийн хэрд гэртээ орж ирэхэд тэднийд хэдэн хүн ирээд шуугилдаж байв.

	Найр наргианд дуртай дуу чангатай Сэрээдорж пиджакаа тайлж, орон дээр шидээд, ширээний голд капрон цамц гялалзуулан бусдаас их ярьж тачигнатал хөхөрч суулаа. Түүний баруун гар талд иймэрхүү наргиан цуглаанд бага оролцож явсан болов уу гэмээр бүрэг дорой цагаан царайтай залуухан хүүхэн эрүүгээ өлийсхийн байшингийн хана руу харж, амаа жимийн суув. Сэрээдорж энэ хүүхнийг

	— Миний найз Хулгар гэж Сумъяад танилцуулаад баруун гарыг нь шүүрэн авч Сумъяатай албаар бариулахад тэр жижиг гарын алга шал нойтон байв.

	Сэрээдоржийн зүүн гар талаас Сумъяатай хамт төгссөн Сугар эмч босож ирээд, 

	— Чи яасан орой ирдэг нөхөр вэ? гэсээр түүнийг чихдэн авч хацар дээр нь үнсэв. Сахал нь их ургасныг бодоход ойрдоо гэр орноороо очоогүй яваа болов уу гэж бодмоор.

	Ширээний нөгөө талд яг Сэрээдоржийн өөдөөс харж Сумъяатай хамт дунд сургуульд суралцаж байсан, одоо биеийн тамирын нэг нийгэмлэгийн дасгалжуулагч Хорлоо суужээ. Хорлоо ажлынхаа газрын нэг найзтай хамт ирснээ Сумъяад танилцуулав. Тэр найз нь өндөр туранхай биетэй, чандагыг санагдуулах дүрэлгэр улаан нүдтэй, нарийхан дуутай, хянга хамартай нөхөр байв. Нэрийг нь Шадац гэдэг гэнэ.

	Мөн энд ирсэн нөхдийн хэнийх нь ч найз биш, өргөн хүрэн нүүртэй, хүүхэн шиг улцгар цэнхэр торгоор өргөлсөн цагаан хурган дээлтэй, том цээжтэй нааш цааш их биеэрээ эргэж хардаг, өтгөн хөмсөгтэй нэг булиа нөхөр ирсэн байв. Түүнийг Сугар «Миний замын хань бүлтэй Даваа» гэж танилцуулав.

	— Сугар минь хүнийг хочоор нь дуудаж танилцуулдаг ёс хаана байна? гэж Сумъяа гадуур хувцсаа тайлах хооронд асуухад, 

	— Энэ өөрөө надад ингэж хэлж өөрийгөө танилцуул сан юм чинь! Овог нь ч юм бил үү? Цол нь юм бил үү? Чи яаж мэдсэн юм бэ? гэв.

	Ингээд бүгдээр наргидаг юм болов оо. Сумъяагийн эхнэр зочны ширээн дээр гаргаад тавьж болмоор юм бүхнээ тавьж уу, ид хэмээн дорой найрсаг дуугаар хэллээ.

	Намайг Тэрэлжээс ирэхэд чи очоогүй шүү. Би танай руу утасдсан. Нэг хүүхэд утас аваад. Байна уу? гэхээр байна аа л гэх юм. Аав чинь байна уу гэхээр байна аа гэх юм. Ярья гэхээр л утсаа тавьчих юм.

	— Би тэр өдөр чинь байгаагүй ээ, нөхөр минь. Чи буруу утсанд залгасан байлгүй. Манайд тийм хүүхэд ч байгаагүй.

	— Боль доо. Байсан юм.

	— Би мэдэхгүй яах юм бэ?!

	Сэрээдорж, Сугар хоёрыг ингэж ярилцаж байх зуур Хулгар гэгдэх нөгөө ганц хүүхэн тамхи авч асаагаад нүднийхээ булангаар ийш тийш сүүмийтэл ажиглан утаа уугиулж эхлэв. Гэтэл цэнхэр торгон дээлтэй бүлтэн Даваа гэгч булиа эр «Би та нарт ардын дуу дуулж өгнө» гээд нэг дуу дууллаа. Хоолойны нь өнгийг ажиглахад мөн ч дуулбал дуулахаар шинжтэй, дуулсан дуу нь ердөө мэдэгдсэнгүй.

	— Мончоого ардын дуу л биш юм бол энэ чинь ерөөсөө ардын дуу биш байна гэж Шадав гэгч улаан нүдтэй нөхөр маргаад

	— Жинхэнэ ардын дуу чинь «Аргагүй амраг» л байна.

	 

	«Аюул чиг аюулаас айсангүй.

	Аашны чинь хөөрхөнд аргагүй даслаа» 

	 

	гэдэг үгийг бодооч! та нар гэж хөлсөө арчин толгой сэгсрээд өөрөө дуулж эхэллээ Дуулж байгаа дуундаа их итгэсэн бололтой. «Арагчгүй даслаа даа» гээд ширээний цаана суугаа Хулгар руу өрөөсөн нүдээ ирмэж, толгойгоо гилжийн талимаарч байв.

	Гэтэл Сумъяа, Хорлоо хоёрыг дунд сургуульд байхад хамт суралцаж байсан Дэчмаа гэдэг эмэгтэй, хэрхэн гуанзанд орж хоол идсэн тухай нэгэн гайхамшигт сониныг Хорлоо ярив. Хорлоогийн ярихыг үзвэл тэр урьд нь Дэчмааг хоол идэж байхад ер ажиглаагүй гэнэ. Гэтэл нэг өдөр гудамжинд санамсаргүй дайралдаад Хорлоо өөрөө мөнгөгүй явснаа хэлж хамт гуанзанд оржээ.

	«Гуанзанд хүн ч цөөн байна. Дэчмаа бид хоёр хоол захиалаад ширээний ард суулаа» гэж Хорлоог ярьж эхлэхэд бусад нь цөм дуугүй болж түүний яриаг тамхи татан чагнацгаав.

	«Сууж байтал үйлчлэгч ч хоол аваад ирлээ. Үгүй мөн сонин юм. Бид хоёр хоолоо идлээ шүү. Тэгсэн чинь яасан гэж санана?» гэж хэлээд Хорлоо ширээний булан алгадаж ганцаараа хэсэг хөхрөв. Бусад нь учрыг олохгүй гайхан чагнацгааж байснаа, Сэрээдорж тэссэнгүй

	— Тэгээд? гэж чанга асуув.

	— Тэгсэн чинь нөгөө Дэчмаа чинь идэж байсан хоолоо завжиндаа хийчхээд яриад суучих юм. Би ер нь тийм гэж санаагүй шүү Ёстой сонин... гээд Хорлоо дахин баахан хөхөрлөө.

	— Тэгээд гэж? Сэрээдорж бүр чанга дуугаар асуув.

	— Тэгээд л тэр байхгүй юу гэж Хорлоог тачигнатал хөхрөхөд

	— Шал дэмий юм ярьж байх юм гэж Шадав хажуухнаас нь унтууцаад

	— Дэмий ярьж байхаар та нар сайхан дуу дуулаач! гэснээ«Нүгэл чиг нүглээс айсангүй...» гээд өөрөө дуулж эхэллээ.

	Бусад нь түүнийг дагаж нэг бадаг аялаад дуугаа цааш үргэлжлүүлсэнгүй түр чимээ намдав.

	— Энэ хоёр эмэгтэй яагаад идэвхгүй байна. Хулгар, Тунгалаг хоёроор дуу дуулуулна. Аль вэ Хулгар минь чи нөгөөх «Бадам лянхуагаа» нэг эхлээч! гэсээр Сэрээдорж Хулгарын гэдсийг гараараа ороон тэвэрч түүнийг өргөж босгох далимаар биедээ наалдуулан шахаж, уруулд нь хамраа хүргэх дөхлөө.

	Ингэхэд нь Хулгарыг ичдэг болов уу гэсэн чинь харин зориг орсон янзтай шовсхийн босож ирээд хүзүүгээ нахилзуулан будмал уруул шомболзуулж, «Гайхмаар!» гэж хоёр тийшээ найган ганхан торжигнотол дууллаа. Нүүр нь бүр хагарч гүйцсэн нөхөр санж. Дуулж дуусаад дахиад дуулбал ч дуулна даа гэсэн маягтай ийш тийш харж түр зогссоноо тамхи авч асаагаад суудалдаа гулзайсхийн буцаж суулаа. Маргааш өглөө үүр цүүрээр явна гэж агдаж тэвдээд байсан Сумъяагийн сэтгэл ч тайтгарч

	— Тунгалаг аа! Нөхөд ингэж наргиж байхад гэрийн эзэд ийм идэвхгүй байж болохгүй ээ! Хоёулаа, өтөлснөөс биш үхсэн биш, нэгэн арга бодно оо. Дуу дуулдаг юм уу, бүжиг ч хийсэн яах вэ гэхэд энэ үг асаж байгаа гал руу тос асгасан мэт болж, халамцуу хэдэн нөхөд тас няс хийлгэн алга ташиж «Зүйтэй! үзүүлээд өг! Үзүүлээд өг!» гэлцэн дуу алдав. Ингээд пянз тавин бүгдээр бүжиглэлээ. Тойрон бүжиглэлээ. Дуулан бүжиглэлээ. Нэг мэдэх нээ «Бүлтэн Давааг» уйлтал бүжиглэсэн байжээ.

	Гаднаас харахад, хуучин цагийнхаар бол арван таван эрүү даваад гарчихмаар ийм булиа эр ичимхий охин шиг ширээний ард тонгойж суугаад нулимсаа шалан дээр унаган, унаган уйлахыг харахад ямар ч бүдүүн бөх зүрх хэрхийн сочихгүй байх аргагүй болов. Дуу шуугиан гэнэт намжиж, 

	— Эр хүн амьдралдаа аль сайн муу юм үзэхийг тэр гэх вэ. Даваа минь?!

	Долоо дордож найм сэхдэг юм. Битгий ингэж чавганц царайлж бай! Май! Үүнийг уу? Салхинд гаръя? гэж Сугар Давааг аргадлаа. Даваа Сугарын хийж өгсөн архийг ухаштайхан авч уучхаад улам хичээнгүй уйлав.

	Даваагийн уйлснаас хүмүүсийн сэтгэлийн тав алдагдаж, чимээ шуугиан түр намдаад, зарим нь мартчихаад байсан.

	 

	
ЭНЭХЭН ХАВАР

	(туужийн хэсэг)

	 

	Маргааш нь тэнгэр цэлмэв. Байшин барилга, гудамж, цэцэрлэг, хүмүүсийн өмссөн хувцас, нүүр царай нэлдээ өглөөний наранд туяа татаад өчүүхэн бор шувууд урин цагийн үнэр авч таримал моддын мөчрөөс дуу алдан баясна. Ойрдоо төдий л дулаараагүй ч цас хэдийн хайлж зөвхөн сүүдэр газрыг дагаж хэрэг хэсэгхэн мөс зурвастан үлджээ. Цахилгаан комбинатын яндангаас гарах их утаа наран талаасаа үүлэн цагаан дүрстэй туяарч салхинд сарниж цохигдолгүй тэртээ дээшээ олгойдон суунаглана. Тэнгэрт өчүүхэн ч үүл алга. Хаврын улирал ирдгээрээ иржээ. 

	Өглөөний ээлжийн ажил цуглаж үйлдвэрийн комбинатын гол хаалгыг чиглээд, энэ их үйлдвэрийн эзэд хэдэн мянган хүн сүүлч түрүүч нь мэдэгдэхгүй явган хүний замаар нэгэн зүгт цувран яаруу алхална. Өнгө харвал улаан ногоон цэнхэр шар, эрээн мяраан цөм хосолжээ. Тэнд ярилцаж энд инээлдэнэ.

	Гол хаалганы цагдаа харуул «Орцгоо! Морилцгоо!» гэсэн шиг хаалгаа цэлийтэл нээгээд зогсож байгаа харагдлаа. Лхагваа үйлдвэрийн одон тэмдэгт цагаан хаалгаар орсон хойноо эргэж нэг хараад ганцаараа баясан инээсээр цааш явав. Үйлдвэрийн энэ хаалгаар анх алхсан цагаас хойш гурван жил өнгөрчихлөө гэж бодоход ердөө үнэмшмээргүй. Анх гутлын үйлдвэр гэдэг нэрийг сонсоход гудамжны жижиг пин шиг юманд гутал хадаж суудаг бөгтөр нуруутай туранхай хар царайтай улцан өвгөн түүний санаанд ордог байжээ. Яагаад тийм дорой өвгөн санаанд ордог байсны учрыг Лхагваа өөрөө ч эс мэднэ. Тэр өвгөн туранхай улцангаар барахгүй эрхий хуруу нь алханд няц цохиулж цус хурсан хар хумстай санагддаг байв.

	Одоо үйлдвэр дотор ажлынхаа байранд зогсоод тэнд эндгүй тас няс хийх эсгүүр, штампын машин нааш цааш харжигнуулан түрэх зөөврийн төмөр хайрцаг, энэ их чимээн дунд өөрийнхөө дууг заавал нэмэрлэх гэсэн шиг доройхон чимээгээр чармайн нүргэлэх зүлгүүр, наалт шахалтын машинуудыг ажиглахад гутлын үйлдвэр, тэр дотроо энэ эсгүүрийн цех аль хэзээнээс л ийм байсан, ийм байхаас ч өөр арга үгүй шиг, түүгээр ч барахгүй одоогийн энэ үйлдвэрийн том барилга байхгүй, энд хэзээ нэг цагт цулгуй газар байсан гэхэд үнэмших нөхцөлгүй санагддаг болжээ.

	Лхагваа техник мэргэжлийн сургуульд сурч байхдаа энд ирж дадлага хийж, сургуулиа төгсөөд энэ цехэд эсгүүрчнээр ажиллав. Ажилд дөнгөж ороод байх үед энд ажил хийж эндээс цалин авна гэдгийг л мэдэж байснаас биш, дасаагүй хүн цочиж сүрдмээр чимээ шуугиантай, өндөр тааз уужим зайтай, хойш урагшаа гарсан хоёр хаалгатай, эсгүүрийн цех гэгдэх энэ агаа том танхимд нүд сэтгэл дасаж өөриймсөөд дотор нь ажилладаг зуугаад хүнийг хөгшний нь хөгшин гэлгүй, залууг нь залуу гэлгүй, цөмтэй нь нэг дор өссөн юм шиг энээ тэрээ болоод баярласан өдөр тэдэнтэй инээДэм дуугаа хуваалцаж, сэтгэл хазгай өдөр машиныхаа Шуугианд уйтгар тайлж, ердөө л бүр эндхийн хүн болчих юм гэж тодорхой бодож байсангүй.

	Гурван жил гэдэг бага хугацаа биш. Үүнийг сэтгэлдээ санаад «За чи залуу насныхаа хамгийн гал цогтой, түймэр шиг гурван жилийг энэ үйлдвэрт өнгөрөөлөө. Ямаршуу ажиллаж, амьдарч, юутай хоцров оо?» гэж хэрэв өөрөөсөө асуувал Лхагваад нэг их бахархаад баймаар ч юмгүй, харамсаж гаслаад баймаар ч юмгүй, ер нь сэтгэл түвшин, томоотой налгар өнгөрчээ. Нэг ёсондоо жаргалтай байж. Жаргалтай хүн цаг улирал өнгөрөхийг ажигладаггүй байна. Томоотой явах хугацаа гүйцвэл гүйцэх болжээ. Ойрдоо сэтгэл нэг л тогтворгүй.

	Лхагваа энэ бүхнийг эргэцүүлэн бодож, бодохын хажуугаар ажлаа хийж хоёр цаг өнгөрсний дараа түр завсарлав. Гадаа гарсангүй, харин машиныхаа дэргэд зогсоод чимээ чагнахад тэртээ баруун талаас сүртэй тачигнах өндөр ногоон машинуудын чимээ, замынхаа бүх хаалт саадыг давж чихэнд хадаад, бараг зүрхийг нь доргиож байх шиг санагдав. Лхагваа тэр зүг харж түр алмайран зогслоо. Гэтэл

	— Хоёулаа өндөг авч ирж идэх үү? гэсээр Тунгалаг дэргэд нь хүрч ирэв. Лхагваад юм идэх дур байсангүй. Гэвч «Чи надад нэг өндөг аваад ир!» гэж Тунгалагийг цайны газар руу явуулаад, түүнийг холдмогц гар цүнхээ уудлан сэтгүүлээс хайчилж авчирсан нэг зургийг машин дээрээ наалаа. Энэ нь жижиг бүсгүй хүүхдийн өнгөт зураг байв. Энэ тасаг, цехийнхэн дотор элдэв зураг машин дээрээ наадаг охид олон Харин Лхагваа машин дээр зураг наая гэж боддоггүй байжээ. Лхагваатай нэг машин дээр ажилладаг нөгөө ээлжийн Хорлоо гэдэг хүүхэн машин дээр зураг наах нь байтугай, зураг наасан бусад хүнийг «овилгогүй юм» гэж нүднээс нь далдуур аашилдаг байв.

	Тунгалаг цайны газраас буцаж ирээд Лхагваагийн наасан зураг руу «Өө хөөрхий минь!» гэж хошуу цорвойн дуу алдсанаа:

	— Чи бас хүүхэд мөрөөддөг болоо вий! гэж нүдээ дүрлийлгэн хараад хуруугаа гозойлгож «Сайхан л мэдээрэй» гэв.

	— Би яагаад хүүхэд мөрөөдөж болдоггүй юм?

	— Эш Лхагваа минь хүүхэд гэдэг чинь бөөн түвэг. Би бүр үйлээ үзэж байна. Хүүхэд харах хүнгүй. Ясли цэцэрлэг нь амар олдохгүй. Бас тэгээд байсхийгээд л өвдөх. Чи хүүхэдгүй яваадаа ээжийн хэлдгээр, ёстой л ханцуй дотроо залбирч яв!

	— Одоо би хорь хүрчхээд явна шүү дээ... гэж Лхагваа хэллээ.

	— Ямар хамаа байсан юм?!

	— Хүүхэдтэй болно оо хө. Энэ зураг шиг хөөрхөн цэнхэр нүдтэй хүүхэдтэй болно гэж Лхагваа дөлгөөн царайгаар хэлэв.

	— Яаж байгаа нь тэр вэ, заавал цэнхэр байдаг нь...

	— За тэгвэл хар...

	— Үгүй дээ хар ч дэмий, цэнхэр ч дэмий. Адгийн наад зах нь чи орой хичээлд яаж явах юм бэ? Ядаж сургуулиа төгсгөл дөө. Хүүхэдгүйгээс болж хатгалгаа туссан юм уу сургуулиа хаяад явж байгаа хүн би ердөө үзээгүй. Харин жаргалтай явж байгаа хүнийг л их үзсэн.

	— Хүүхэдтэйгээс болж жаргаж яваа хүн би бас олныг үзэж байна гэж Лхагвааг хэлэхэд Тунгалаг өрөвдсөн царай гарган духаа үрчийлгэж түр дуугүй зогсоод:

	— Ингэхэд тэр төрүүлэх хүүхдийн чинь эцэг нь хаана байна аа? Эмэгтэй хүн чинь урьдаар эцгийг нь олж авдаг, дараа нь хүүхдээ гаргадаг юм шүү. Чи арай өнөөх зургийн аппарат үүрдэгтэй суух гэж байгаа юм биш биз? гэв.

	— Эцэг нь энүүхэнд байна.

	— Хаана? Энэ цех дотор уу? гэж Тунгалаг асууснаа «Тэнд үү?» гэж баруун тийш нь гараараа заав. Яг энэ үед тасгийн мастер ирж явааг Лхагваа нүднийхээ булангаар хараад, 

	— За за, ажлаа хийе. Дараа яримз! гэв.

	«Энэ цех дотор байдаг, тэгээд Лхагваад тоогдохоор ямар хүн байдаг билээ» гэж Тунгалаг ажлаа хийх зуур баахан бодсоноо гэнэт санаа авч ажлаа орхиод, Лхагваагийн хажууд шалавхан ирж чихэнд нь хошуугаа бараг нааж, 

	— Хүүе, нөгөө шинэ ирсэн дугуй хар малгайтай хүн биш биз? гэв

	— Чи ажлаа хийгээч! гэж Лхагваа яльгүй унтууцан хэллээ.

	— Нэг юм дуулчихаараа миний сэтгэл үймэрчихдэг юм. Ажил хийж болохгүй байна. Чи шалавхан нэрийг нь хэлчих л дээ.

	— Чи нэрээр нь яах гэсэн юм? гэж Лхагваа асуув.

	— Яах вэ дээ, хэлчих!

	Чи миний ажилд саад болоод байна шүү Дээ. Тунгаа минь! Муу найз чинь үйлдвэрийн аварга хариугүй болох гээд завгүй байна гэж Лхагвааг хэлэхэд, 

	— Тэр үйлдвэрийн аварга яах вэ? Ядахдаа чи зүсийг нь хэлчих л дээ!

	— Чи зүсээр нь яах юм?

	— Тэгвэл насыг нь хэлчих!

	— Дөчин естэй юм гэж Лхагвааг хэлтэл Тунгалаг цээж рүүгээ хүйтэн усаар цохиулчихсан юм шиг амаа том ангайж амьсгалаа нэг хүчтэй татаад дуугүй болчхов.

	Лхагваа машин дээрээ хүүхдийн зураг хадчихсанаас хойш сэтгэл нь уужирсан шиг нүд хурц, гар хөнгөн урамтай ажиллаж цаг ажиглалгүй энэ өдрийг дуусгав.

	Ажиллахын хажуугаар дэргэд нь ирээд зориуд чагнахгүйг юм бол хэнд ч сонсогдохооргүй намуухан дуугаар өдөржин дуу аялжээ. Нэг мэдэхэд «ямааны» нуруу хоосорч Тунгалаг машинаа цэвэрлэж байгаа харагдав. Өдрийн ажил дууслаа. Бие ч ядарсангүй. Хэвлэл ирсэн бололтой. Батаа мастерын ширээг тойроод баахан улс зогсоогоороо сонин үзэцгээж хойд үүдний тэндээс залуу хүүхнүүд нарийхан дуугаар чанга хашхиралдан хөөцөлдөх нь дуулдана.

	Хоёрдугаар ээлжийнхэн ирээд хувцсаа солих нь сольж түрүүч нь ажилдаа оров. Лхагваа ажлынхаа байрыг яаран цэвэрлэлээ. Эсгүүрийн цехийн өдөр шөнийн ээлжийнхэн ингэсхийгээд ажлаа солилцож байхыг тэр адаглаад мянгаад удаа үзсэн боловч энэ орой урьд урьдынхаас нэг л өөр. Лхагваа цэвэрлэгээ дуусмагц гадуур хувцсаа өмсөж үсээ самнаад цехийн хойд хана даган явсаар баруун талд гарч «доод» эсгүүр дээр ажиллаж байгаа эрэгтэйчүүдийг ажиглав. Бадарч ажил дууссаныг ер хайхралгүй хөх халаадтай, дугуй хар малгайтайгаа цээж ярж цагаан зах гялалзуулаад зургаадугаар зэргийн машины чадлаар Лхагваад гайхуулах гэсэн шиг омогтой тачигнуулсаар зогсож байлаа. Голдуу эрэгтэйчүүд ажилладаг, энэ баруун тал руу Лхагваа урьд нь бараг очдоггүй байснаа энэ удаа хэнээс ч зовсонгүй шууд алхалсаар Бадарчийн дэргэд очоод «Явъя даргаа, цаг боллоо» гэж инээмсэглэн хэлэв.

	Бадарч ч ажлаа дуусгаж хувцсаа солилоо. Лхагваа Бадарчийг сугадсаар гарч явтал цехийн дарга Цэрэндолгор үүдэнд яг дайралдаад «Энэ чинь юу болж байна?» гэсэн янзтай тэдний нүүр рүү сүрхий ажиглав. Лхагваа түүний нь огт тоосонгүй «Дарга минь намайг нэг орон сууцтай болгож өгвөл их буян болно доо» гэж хэлээд хажуугаар нь Бадарчийг сугадсан чигээрээ гарч одлоо.

	Цэрэндолгор тэдний хойноос жаал харснаа «Энэ юу болж байна аа ?» гэж хажуудаа байсан хэдэн ажилчнаас асуув. Мэддэг хүн байдаггүй. Цөм л гайхсан улс.

	— За нэг ийм юм болох гээд байсан юм аа. Би бүр мэдсэн юм. Одоо яана? гэж Тунгалаг хоолойгоо зангируулж бараг уйлах шахан дуугарав.

	Хүн хүндээ сэтгэлтэй болно гэдэг гайхмаар зүйл биш ээ. Лхагваа Бадарч хоёр өглөө ажилдаа ирсэн шиг, явган хүний цардмал замаар явсангүй цэцэрлэг дундуур, шороон замаар, автобусны буудал руу зүглээд хэн хэнийхээ нүүр рүү харалгүй зөвхөн урдах замаа харж яаралгүй ярилцаж явав.

	— Чи өдөржин зогсоогоороо ажиллаад хөл чинь өвдөх юм уу? Би ядарчих юм гэж Бадарч хэллээ.

	— Би чамайг бодвол үйлдвэрийн ахмад ажилчин хүн. Ажилдаа бүрэн дасчихлаа. Чи бол бичиггүй цаас шиг цоо шинээрээ байна. Үнгэгдэнэ. Хир тос болно. Их юм үзнэ ээ. Гэхдээ бөхөждөг юм даа яваандаа гэж Лхагваа бардам янзтай хэлэв. Тэгээд түр дуугүй явснаа.

	— Чи надтай хамт явахаасаа, үнэнээ хэлээрэй, ичдэг үү? гэв.«Үгүй» гээд Бадарч шууд хэлчихсэнгүй «Хүнтэй хамт явлаа гэж юунаас нь ичих вэ дээ!» гэв.

	— Ичих болно шүү. Чи бол эрдэм номтой сэхээтэн хүн. Би жирийн нэг ажлын хүн.

	Гэсэн ч бид адилхан монгол эхээс төрж, нэг нарны дор, нэг хотод амьдарч яваа улс шүү дээ. Бидэнд ямар ялгаа байна?

	— Энэ хэлснээ чи битгий мартаарай!

	— Мартахгүй ээ!

	— Сайн байна. Хоёулаа өнөө орой кино үзэх үү? Би чамтай хамт явж нэг лут кино л үзмээр санагдаад байх юм.

	— Тэр лут кино нь олдох юм болов уу даа?!

	— Эрэхгүй юү! Байлдаангүй, тэгсэн мөртөө л нэг аятайхан кино үзмээр байна.

	— Аятайхан гэж эмэгтэйчүүд ямар киног хэлдэг юм бэ?

	— Яах вэ дээ залуучуудтай, дуу хөгжимтэй, баяр уйтгартай, нэг л кино биш, үнэн юм шиг санагдахаар кино үзмээр байна. Кинон дотор би өөрөө явж байгаа ч юм шиг...

	— Ээ дээ, тийм кино олдохгүй байхаа.

	— Яагаад?

	Автобусны буудал дээр хүн ихтэй байв. Бадарч, Лхагваа хоёр олноос онцгойхон зогсоод, баруун тийшээ автобус харж байснаа.

	— Яагаад олддоггүй юм? гэж Лхагваа түрүүчийнхээ асуудлыг дахин асуув. «Ингээд» гэж Бадарч учрыг нь тайлбарлаж чадсангүй. Гэвч дотроо жаал бодлоо. Энэ үйлдвэрт ажиллаж байгаа залуучууд ер нь юу бодож хүсэж байдгийг таахад бэрх. Нэг харахад томоогүй хүүхдүүд шиг тулга тойрсон өчүүхэн юм бодно. Гэтэл заримдаа бодоод бодоод ухаан хүрч, учрыг нь олмооргүй ээдрээтэй юм санана, хүснэ. Мөрөөднө. Бадарч жаал бодсоноо: 

	— Чиний санаанд таарсан, таараагүй хамаагүй нэг л кино үзье! гэв. Энэ нь цаг нөхцөөх гэсэн төдий хэрэг байсан боловч Лхагваа дургүйцсэнгүй. Орой нь хоёулаа «Ардад» очиж, орчуулгагүй нэгэн гадаад кино үзэж, тэр киног сонирхохоосоо илүү гар гараасаа атгалцан сууж, хивэн хэзээний л ийм байсан юм шиг жаргалтай баяртай нэгэн оройг өнгөрөөгөөд, үдшийн сарны зэгэл туяан дунд хоёр тийшээ салж гэр гэр рүүгээ явцгаав.

	Лхагваа гэртээ ирээд унтахынхаа өмнө энэ өдрийн явдлыг эргэцүүлж баахан бодлоо. «Өнөөдөр тасаг цехийнхэндээ анх удаа хамаг нууцаа задалчихлаа. Юу болж төгсдөг бол? Би тэдэнд, өөртөө итгэсэндээ ингэлээ. Сайн санаа агуулж явснаараа хүн зөв амьдардаг юм бол надад муу юм тохиолдохгүй л ёстой сон. Амьтан ах дүүсээ өнгөтэй өөдтэй явахад өчүүхэн болов тус хийх л гэснээс өөр санаагүй, жирийн нэг гуталчин л би байна. Гэсэн ч сэтгэл нэг л түгшүүртэй... Шалавхан энэ долоо хоног дуусаасай! Шөнийн ээлжид явах сан. Ядах даа чимээ бага, хүн цөөн...» гэж бодсоор унтав. Нялх хаврын нэгэн өдөр өнгөрлөө.

	 

	
ШИНЭ ЧУЛУУ

	 

	«Шинэ чулуу» гэж юу байдаг юм бэ? Есөн настай хүү Зоригоод аав нь хэлэхдээ: «Энэ шинэ чулууг хүү минь хадгалж яваарай!» гэсэн гэнэ. Би тэр чулууг эргүүлж тойруулж гайгүй сайн үзлээ.

	Жирийн л нэг жижиг бор чулуу. «Яагаад шинэ чулуу» гэсэн юм бол гэж гайхахдаа хажуудаа зогсож байсан том хамартай үрчгэр бор өвгөнд тэр чулууг үзүүлсэнд өвгөн нүдэндээ шил хийж уг чулууг нарны гэрэлд тогтоон барьж ажиглаад «Шинэ нь ч шинэ чулуу байна аа. Цоо шинээрээ юм» гэдэг байна. «Шинэ чулуу ямар байдаг юм бэ?» гэж асуутал «Энэ манай нутгийн чулуу яавч биш, гадаадаас ирж байгаа энэ олон машин техникийн аль нэг газар дайгдаад ирсэн харь нутгийн чулуу байна. Аягүй бол Холбоот улсын чулуу болов уу» гэдэг байна.

	Би итгэсэнгүй. Гэтэл жижиг хүүхэд хөтөлсөн чийрэг тарган нэг эр хүрээд ирлээ. Нөгөө чулуугаа үзүүлээд учрыг нь ярьтал:

	— Энэ нээрэн шинэ чулуу байна. Манай хотын суурийг тавих гэж газрын хөрсийг анх хөндөхөд газрын гүнээс гаргаж ирсэн байлгүй. Тэгээд шинэ чулуу гэсэн байх гэж байна.

	Энэ яриа шинэ Дархан хотод 70-аад оны эхээр, зуны нэг бүгчим орой, үйлчилгээний төвийн үүдэнд болж буй хэрэг.

	Төдхөн герман, чех аль нь ч ялгагдахгүй, нүдэндээ нарны шил зүүсэн тун хөнгөн нимгэн хувцастай хоёр шар хүүхэн хүрээд ирлээ.

	Тэр хоёр нөгөө чулууг хоорондоо дамжуулж үзээд аргагүй л залуу улс шиг хөгжилтэй инээлдэж: «Би медекүй» гэж байна. «Яагаад мэддэггүй юм?», «Новый камень» гэж би оросоор хэллээ. Хэл нэвтрэлцдэггүй. Гэтэл нэг хүн хажуухнаас

	— Манай Бурхантын хөндийгөөс нүүрс, элс, шохой юу ч гарч мэднэ. «Аягүй бол эрдэнийн чулуу байх» гэлээ.

	Тэр үгийг сонсоод, өвдөгнөөсөө өнгөрсөн богино хувцастай, том алаг шүхэр толгой дээрээ дэрвэлзүүлсэн, урт хөмсөгтэй, догшин хар нүдтэй залуу хүүхэн нөгөө жижиг чулууг шүүрэн авч нүдээ анивчин ажиглангаа долоогоод үзлээ шүү.

	— Олон хүний үзэж байгаа юмыг шүлсдээд ямар ариун цэвэрч биш юм бэ? гэж нэгэн залуу хажуухнаас нь шүүмжиллээ.

	Эргэн тойрныг хартал зөндөө хүн цугларчээ. Гэтэл нөгөө шинэ чулууны эзэн Зоригоо хүүгийн найз нь бололтой цовоо бор жаал:

	— Сая манайх шинэ байранд ороод ээж шинэ цай чанана гэсэн. Уугаад үзсэн зүгээр л цай байсан. Энэ Зоригоогийнх шинэ байр авсан юм. Тэгэхэд байранд нь байсан чулуу байх. Тэгээд Шинэ чулуу гэсэн байх, гэж бас ч үнэмшиж болмоор юм хэллээ.

	Дархан хотод би залуу хүн их үзсэн. Европ зүгийн янз янзын хувцастай хүн бас их үзсэн. Мөн гадаад орны хүн их үзсэн. Харин торгон тэрлэгийг дурдан бүсээр хөөргөж бүслээд энгэрээ задгайлж явдаг сүржин хүнийг огт үзээгүй. Миний багад хөдөө нутагт дайралдаж байсан дэгжин эрчүүлийг санагдуулах тийм нэг өндөр хар хүн бидэн дээр хүрч ирээд өнөөх чулууг алган дээрээ цэгнэж үзсэнээ: 

	— Эзэн нь хаа байна? Би энэ чулууг 80 төгрөгөөр авъя гэдэг байна. Түүний үгийг сонссон хүмүүс цөм дургүйцэж:

	— Мөнгөтэй нь чи юм уу?! энэ олон хүн үзэх гэж байгаа юмыг... гэлцэж шуугилдсанаа

	— Та минь ээ цуварч зогсоод үзэцгээе! гэж нэг нь хэллээ.

	Төдхөн урт цуваа жигдрээд ирлээ. Түүнийг хараад би автобусны зогсоол дээр ч өөдтэйхөн цувраад зогсож чаддаггүй Улаанбаатарынхныгаа авчирч эднийг үзүүлэх сэн гэж бодлоо.

	Өнгөрсөн түүх ярьж байгаа болохоор Улаанбаатарынхан бүү гомдтугай. Одоо бол манай Улаанбаатарынхан шиг дэг журамтай улс байхгүй.

	Өнөөх чулууны эзэн Зоригт хүү чулуугаа олж авах гэсэн бололтой, цувааны хамгийн сүүлд зогсож байгаа харагдлаа.

	Хүмүүсийн яриаг чагнавал шинэ чулууны тухай элдэв л таамаг гарч байна.

	— Үүнийг лабораторид аваачиж шинжилье! гэж нэг нь хэлтэл

	— Би дахиад нэг үзье дээ гээд цувааны сүүл рүү гүйж байгаа хүн ч бас харагдана. Ажлын цаг биш болохоор тэр урт цуваанд зарим хүн гурав дөрөв дахиж зогсох ч бололтой.

	Цуваа урт болж байна гэдэг гайхалтай. Манай үеийн хүн ялангуяа энэ Дарханыхан юм үзэж мэдэх дур сонирхол маш ихтэй улс болохыг би энэ орой үзэж их гайхсан билээ.

	Зуны дулаан шөнө агаар газар нь уужим тавиухан, хот нь гэрэл гэгээтэй болохоор хүмүүс унтах сан гэж ч яарсангүй. Шөнөжин л шуугилдаж хонолоо.

	Маргааш өглөө нь намайг явахад цувааны эх нь шинэ Дарханаас эхлэн урт цувааны үзүүр хуучин Дархан хүрчихжээ.

	 

	
ШҮЛЭГ

	
МУЗЕЙД БИЧСЭН ШҮЛЭГ

	 

	Нацагдоржийн тэнгэр дор

	Найрагч болж зүүдэллээ.

	Өч төчнөөн хүний өмнө

	Өөрийн шүлгийг анх уншив.

	Чанга дуутай байна гэдэг

	Найрагч хүний жавхаа юм.

	Чамин үгтэй бичнэ гэдэг

	Нүд татах чимэг юм.

	Би гэдэг хувьсгалын уриа шиг

	Бичсэн шүлэг догшин үер шиг

	Гал цогтой уншиж байсандаа

	Гайхаж байна. Баярлаж байна.

	Театр ч юм уу, клуб ч юм уу.

	Том л танхим надад биширч

	Арван минут чимээгүй байлаа.

	Хорин минут чимээгүй суулаа.

	Алга ташилт гэнэт нижигнэлээ.

	Арай л «Ура» хашхирч сонсогдсонгүй.

	Амьтны шуугианд чих дөжирч

	Авьяасын шагналд сэтгэл цадаад

	Индэрт гарсан Маяковский шиг

	Ихэмсэг жавхлантай зогсож байтал

	Гэрэл унтарлаа. Хүмүүс тарлаа.

	Гашуудлын цуглаан тарсан юм шиг

	Зөөлөн шивнэлдсээр танхим хоосров.

	Ганц ч хүн надад

	Цэцэг барьж ирсэнгүй.

	Том танхимын чимээ чагнаж

	Түр гайхан зогстол

	«Шүлэг биш, цуурай!» гэж

	Хоосон танхим хүнгэнэж байна.

	Хувьгүй шүлэгчийн зуурхан жаргал

	Хуурамч зүүдэнд үзэгдээд өнгөрөв.

	Сэрээд бодоход гунигтай байна, 

	Сэтгэл дундуур чамлалтай байна

	Гэсэн ч, зүүдний богино цагийг биш

	Гэгээн цэлмэг тэнгэрийг харж

	Яруу найргийн бурхан тэтгэхийг

	Яаж мэдэх вэ үзье гэж

	Үнэн авьяасыг өөрөөсөө горьдож

	Өмөг түшгийг нөхдөөсөө эрж

	Үзэг цаас хоёрын

	Үйл тамыг эдлүүлж сууна.

	Бодол санаанд минь гал байлаа ч

	Бичгийн авьяас үнэхээр дутаж

	Гэрэлгүй галд хоосон шатсан ч

	Харамсах юм надад алга.

	Хуурай дарь яруу найраг хоёрын

	Хувь заяа адилхан байдаг. 

	1971

	 

	
ОЮУТАН

	 

	Олон сар өмсүүлсэн

	Хуучин хувцас шиг болсон ч

	Оюутан гэдэг нэр

	Хуучирч гандахыг үзсэнгүй ээ.

	Овгийн оронд

	Овог болсоор

	Одоо бодоход

	Жигтэйхэн дасчхаж

	Хэн хэнээ оюутан гээд

	Хээнцэр зангүй үерхэж явсан

	Хэчнээн залуус энэ зун

	Гэр гэртээ харих бол?

	Эмч юм уу багш 

	Инженер юм уу зураач 

	Химич юм уу физикч

	Хэвлээч юм уу нэхмэл ч...

	Ажил мэргэжлийн алдар дол

	Аргагүй өндөр дуулдаж байна

	Оюутан гэдэг даруухан нэр минь

	Орхигдож хаана хоцрох бол?

	Хичээл лекцэд суудаг байсан

	Герцений байшинд хоцрох болов уу? 

	Хэдэн хэлээр шуугилдаж байдаг

	Нийтийн байранд үлдэх болов уу?

	Ширээн дээр минь надтай хамт

	Шөнийн уртад эрээн цаас руу

	Чилэхийг мэдэхгүй бөхийж суусан

	Чийдэнгийн минь ёроолд хоцрох болов уу?

	Буурал Москвад анх ирж

	Бороон дундуур ном бариад

	Тверийн гудамжаар тэвдэж явсан

	Тэр өдөр саяхан л юм сан

	Өдөр дараалж өнгө маягаар

	Өөрчлөөд байх чадалгүй ч гэсэн

	Өмсөж элээсэн шаахайгаа тоолоход

	Өнийн бодол төрүүлдэг болж

	Таван жил ард үлдлээ 

	Тал нутагтаа яарах боллоо

	Явсан хүн ирдэг ёстой

	Харьсан шувуу эргэдэг жамтай

	Таван жил гэдэг-ямар ч урт хугацаа вэ.

	Таван жил гэдэг-яасан ч хурдан өнгөрөө вэ

	Улаанбаатарын өртөөн дээр

	Суудлын тэрэг цувруулж байгаад

	Ах дүүсээрээ ярайтал үдүүлээд

	Анх гарахад сүртэй байдаг юм

	Сүүл сүүлдээ аялалд дасаад

	Сүржин зан, сүртэй үдэлт

	Яршиг түвэг санагддаг юм

	Яах вэ дээ, хүн ингэж долрох юм

	Таван жил аялна гэдэг

	Тийм ч амархан зугаа биш ээ

	Хичээлд орж л байна

	Завсарлаж л байна

	Хичээлээс тарж л байна

	Харьж л байна

	Бороо шивэрсэн бүрхэг өдөр ч

	Явж л байх

	Бодолд дарагдаад богино шөнө ч

	Шаналж л суух

	Мөдхөн нэг харих сан даа гэж

	Хөнжил дотроо

	Мөрөөдөж хэвтэх үе ч байх

	Эх орны даалгавар байна

	Эрх биш өөдтэй сураад

	Эх нутагтаа нүүр бардам

	Эргэж харих сан гэж дотроо

	Тана сувд шүүрдэн

	Таван жил чармайлаа.

	Таван жил сургуульд сурах

	Тийм ч хялбар алба биш ээ!

	Анх ирснээ бодвол

	Москва хоттой танил болж

	Мунгинаж төөрөөд явчихна гэж

	Айх юмгүй амар болж

	Олон хэлний нөхөдтэй

	Энэ хотод уулзлаа

	Орос хүний зантай

	Энэ хотод танилдлаа.

	Найзалж ч явлаа, тэдэнтэй

	Наргиж ч явлаа, тэдэнтэй

	Дуулж ч байлаа, тэдэнтэй

	Ууж ч суулаа, тэдэнтэй

	Таван насаа элээнэ гэдэг

	Тийм ч богино амьдрал биш ээ!

	Оюутан гэдэг даруухан нэрийг

	Орхин одно гэж одоо бодоход

	Яльгүй жаахан уйтгартай ч юм шиг

	Яриа байхгүй дасчхаж дээ.

	Оюутан байх шуугиант нас минь

	Орос нутагт өнгөрөх байж

	Москва хот баяртай! гээд

	Монгол залуус зуны нарнаар

	Ярославын буудлаас нутгийн зүг

	Яаран зорихыг үзэх нь байна.

	Цүнх барьсан богино өдрүүд

	Зүрх догдлуулсан шалгалт шүүлэг 

	Залуу насны яруу дуунууд

	Цуурай хадаасаар замхарна биз.

	Оюутан байх сайхан хувь

	Амьдралд ганц байдаг болохоор

	Москва, оюутан гэдэг хоёр үг

	Миний нэгэн бахархал болж

	Монгол зүрхэнд минь сийлээсэй

	Мөнх дурсагдсаар хоцрох болно.

	 

	1967

	 

	 


* * * Би өөрөө шүлэгч болж...

	 

	Би өөрөө шүлэгч болж

	Бичсэн шүлгээ бараа болгож

	Хөдөө ч юм уу, хотод ч юм уу, 

	Хүүхдийн дэлгүүр нээх юм сан.

	Улаан, ногоон, цэнхэр, шар

	Түмэн өнгө гялбаж байх

	Тийм л дэлгүүрт хүүхэд баярлаж

	Тэнд эндгүй дуу алдана.

	Хүүхдийн сэтгэлд шунал байхгүй.

	Авъя гэхээсээ илүү

	Үзье! гэж дурлана.

	Сайн гэхээсээ илүү

	Сайхан гэж магтана.

	Өнгө зүс, яс чанар, хийц маяг

	Үнэндээ тэдэнд хамаа байхгүй.

	Хүүхдийн нүдийг баясгаж чадвал

	Сэтгэлийг бас баясгаж чадна.

	Дэлгүүрт дагуулж ороод

	Диваажин гэвэл ч бас үнэмшинэ.

	Хүүхдийн дэлгүүрт худалдагч байх

	Ингээд бодохоор сайхан юм.

	Гэвч би ийм жаргалыг

	Хэзээ ч эдэлж үзсэнгүй.

	Шүлэгч болохыг дурласандаа л

	Сэтгэл дотроо бодож сууна.

	Эр хүн өсдөг гэсэн

	Нэгэн бодол салахгүй байна.

	1971

	 

	 


* * * Сүүлийн үед миний найз нар...

	 

	Сүүлийн үед миний найз нар

	Шүлэг их бичдэг боллоо.

	Толгой холбох нь холбох л юм.

	Дотроо юу байдгийг

	Би яаж мэдэх билээ.

	Алт гууль хоёрын

	Аль аль нь байдаг л байх.

	Ичих, бахархах хоёр сэтгэлээр

	Эзэд нь өөрсдөө ялгана биз.

	Их бичдэгийн хувьд нь

	Би тэднийг зэмлэхгүй.

	Би хүртэл өөрийгөө

	Шүлэгч гэж зүүдэлж байхад

	Билэг авьяас байдаг бол

	Бичицгээ нөхөд минь! Уриалъя!

	1970

	 

	 


* * * Өвлийн сар гарсан хойно...

	 

	Өвлийн сар гарсан хойно

	Өвөлжөөнд би ээжтэйгээ уулзлаа.

	Эргэн тойрон анир чимээгүй

	Энд тэндээс хөл үймээнгүй

	Наран ивээж нүд баясгасан

	Налгар хонгор өдөр байлаа. 

	Өвсний толгой ганхуулах төдий

	Үлээж байгаа салхи ч алга.

	Өвөлжөөнд байгаа гэрүүдийг харахад

	Өнө амгалан, хаврын урь

	Өсөх насны танхил жаргалан

	Үүрд мөнхийн бөх нойр

	Эцэс төгсгөлгүй амьдралын ёс

	Эргэн хөрвөн сэтгэлд бодогдов.

	Өвөл гэхэд хавар шиг байлаа.

	Өглөөний сэрүүнээр цасан дундуур

	Уулын арыг хэдрэн алхалж

	Ухаан уужирч толгой сэргэв.

	Хээрийн сэрүүн цэвэр агаарыг

	Ангасан мэт залгилж явлаа.

	Гар нүүр халуу оргиж

	Бие цогцос минь тэнийж баясав.

	Элгэн талаа наранд ээсэн

	Уулын энгэрт мацаж гараад

	Дээрээс ивээх ялдам наран

	Дэндүү чимээгүй хөх тэнгэр

	Тэртээ хөндийн цэнхэр суунаг

	Бэлчээрт яваа хэдэн үхэр

	Эд бүхнийг гиюүрэн ажиглаж

	Хэдэн цаг саатан суув. 

	Манай ээжийн «янзага» тугал

	Мөөрч байгаа нь хааяа сонсож...

	1970 оны 10-р сар

	 

	 


* * * Одоо цагийн хүүхэд...

	 

	Одоо цагийн хүүхэд

	Олон замаар сарнилгүй

	Тоймтой ганц чигээр

	Толгой дараалж өсдөг болохоор

	Яриа хөөрөөнөөс эхлээд

	Ялгах аргагүй ижилсэж

	Эцэг хүн ч хүүгээ

	Эндүүрч төөрмөөр болж байна.

	Хар нялхаасаа цөм л

	Харандаа цаасны нөхөр

	Өмсөх хувцас ч ижилхэн

	Үзэх сурах нь ч ижилхэн.

	Дуулдаг дуу нь ч адилхан

	Дур хүсэл нь ч ойролцоо

	Зан ааш нь хүртэл

	Зарим талаараа мөн ижил.

	Багачууд хүмүүжүүлэх ажлыг

	Багш сургуульд нь даатгаад

	Сурлагын дэвтрийн нь хааяахан

	Сөхөж үзэхээс хэтэрдэггүй

	Амарлингуй эцэг эхчүүд бол

	Арваад жилийн дараагаар

	Ямар хүнтэй болохоо

	Өөрсдөө ч мэдэхгүйд хүрдэг байна.

	Үр хүүхдээ ухаантай хайрлаж

	Өөрийгөө умартан зүтгэж чаддаг

	Бишгүй олон эцэг эхчүүд

	Битгий гомдоорой надад! 

	1971

	 

	 


* * * Үдийн нар шиг илчтэй...

	 

	Үдийн нар шиг илчтэй

	Өнгөрсөн дуртгалууд сэргэж

	Чи бид хоёрын алтан намрыг

	Чихэнд дотно шивнэж байна.

	Зул шаргал өнгөтэй

	Алтан навчис уйгагүй шидэлж

	Цувнаас салах аргагүй

	Зөөлөн бороо шивэрч байхад

	Ууц нуруугаа дараад

	Үглэж суудаг нь сууг!

	Чийгт намрын тийм өдөр ч

	Чи баяртай явах ёстой!

	Ааш зан чинь ямар болохыг

	Анхны уулзсанаар төсөөлж байна.

	Уйтгар гунигийг мэдэхгүй

	Ухаангүй дурлалцаж явахад

	Буурал ертөнц тэр аяараа

	Бид хоёрын жаргал байсан.

	Ярвайж уцаарлаж явдаг

	Ямбатай авгайн зангүй

	Өрөнд баригдсан панзчин шиг

	Үүлэн саарал царайгүй

	Өөртөө нартай

	Сэтгэлдээ цэнгэлтэй

	Хаврын хараацай шиг явахын

	Жаргалыг бид мэддэг байсаар.

	Яана даа, гэх өдөр ирвэл

	Тэр л цагийг санаарай!

	Яруу дуу, алим жимс

	Тэгшхэн нуруу, галтай нүд

	Цөхөрч гундахгүй баяр цэнгэл

	Цөм бидэнд байсан шүү.

	Аз жаргал сураглаж

	Айлын хаалга тогшдоггүй юм.

	Улс гэр маань өөдрөг байна.

	Учирсан бидний жаргал энэ.

	Үдийн нар шиг илчтэй

	Өнгөрсөн дуртгалууд сэргэж

	Чи бид хоёрын алтан намрыг

	Чихэнд дотно шивнэж байна. 

	1971 он

	
* * * Хэрэггүй үг хэрэггүй гэдгийг...

	 

	Хэрэггүй үг хэрэггүй гэдгийг

	Хүнээр хэлүүлэх юу байх вэ!

	Гэсэн ч миний зан түргэн.

	Хэлээ захирч дийлсэнгүй, 

	Бид хоёр хэрэлдлээ. 

	Бодоод байхад миний л буруу.

	Өсөж гүйцээгүйн зовлонг ойлгож

	Өршөө намайг, хань минь!

	Эр эм хоёрын хэрүүл шиг

	Элбэг юм ховор.

	Хэрүүлийн цэнгэл гэж байдаггүй ч гэсэн

	Гэр орны жаргал дунд

	Урилгагүй тэр шургалж ирээд

	Уймруулж байх нь бас олон

	Түр зуурхан муудалцаад

	Түүнийгээ мартаж чадахгүй

	«Чамайг яая даа» гэж

	Загатнаж хорсож суух, 

	Хилэн уур дэндээд ирвэл

	Хутга шанага руу ухасхийх

	Эргүү мунхгийн зан байдаг.

	Ичих цаг хожим нь ирдэг.

	Тэгдэггүй юм хонгор минь, 

	Тэвчээрийн тэнгэр ивээтүгэй!

	Тогтож хэвшсэн гэр орон

	Тохитой дөлгөөн байх ёстой.

	Эв хичээх алтан сургаалыг

	Эрхэмлэж явах зүйн хэрэг.

	Гэхдээ бид амьдарч байна.

	Хэн хэн ээ үргэлж магтаж

	Ухасхийн үнсэлдэж, уяран тэврэлдсээр

	Урт амьдралыг бид элээхгүй.

	Инээх баясах зуун өдөрт

	Эвдрэлцэх өдөр нэг ирнэ.

	 

	
* * * Ухааны савнаас уур бадраах...

	 

	Ухааны савнаас уур бадраах

	Уршигт салхи үлээж болно.

	Ай, хөөрхий салхины ярианаас

	Амьсгал уужрах шиг санагдаж байна.

	Хэрүүл маргааныг салхи гээд

	Гэгээн ухаанаа дэлгэж бод!

	Үүрдийн үймээнийг эс хүслээ ч

	Үе үе салхи гарвал, 

	Аюул ирсэн шиг түгшихийн оронд

	Ариутгал хийж тоосоо гөвбөл

	Ашиг нь бидэнд тэр байна.

	Амьдрал ингэж сургаж байна.

	Бүгчим харанхуй байр гэдэг

	Бясаа жоомонд ивээл ихтэй.

	Үүд хаалгаа нээе!

	Үг хэлээ ололцъё!

	Барилцаад авахад бэлэн

	Бараан царай гаргаж 

	Дайсан ч юм шиг, нөхөр ч юм шиг

	Далдуур шаналж мунгинаж явснаас 

	Хэл үгний жад сэлмээр

	Хэсэг сайхан зөрөлцөж аваад

	Санаа амрах сайхан шүү!

	Салхи бидэнд хааяа хэрэгтэй!

	Гэрэл гэгээ шиг хэрэгтэй. 

	Гэхдээ харин шуурга биш..

	1971 он

	 

	
* * * Чимээ шуугиантай түргэн гол шиг...

	 

	Чимээ шуугиантай түргэн гол шиг

	Жил хоног өнгөрсөөр байна

	Нас хугацаагаар тоолж бодвол

	Надтай хамт хорвоо ч өтөлж

	Саарч эргэдэггүй цагийн аясаар

	Саарал манан ухаанд суулгаж.

	Хүүхэд шиг гуя алгадан баясаж

	Гүйж дэгддэг цаг сан бол 

	Шинэ байшин, машин техник

	Ширээнд зассан тансаг идээ

	Ёс төртэй зочин гийчин

	Улаан туг, шинэ хувцас

	Юм бүхэнд сэтгэл баясаж

	Ертөнцөд би хангалуун явах сан.

	Бага насны минь дуу болсон

	Буурал тогоруу нисэн одож 

	Одоо би нэгэнт томоожоод 

	Орчлонгийн нүүр хүмүүсийн явдлыг

	Хал үзсэн ч, хөрж царцаагүй.

	Халуун зүрх, дөлгөөн ухаанаар

	Ултай ажиглаж, хянан бодож

	Учир ухааныг тунгааж явна.

	Гишгэж өнгөрөөсөн замаар минь

	Хивс дэвсээстэй байсангүй. 

	Бүдэрч унаж босож тэнцэж

	Амархан баярлаж, амархан гомдож

	Амьдралын хишгийг чамлалтгүй хүртээд

	Уулын давааны хяр дээр

	Уруудах өгсөхийн зааг дээр

	Аливаа хүлээснээс сэтгэл алдуурч

	Амьсгал уужран, 

	Зүрх баясгалантай цохилж

	Ган урсгал шиг халуун цусаар

	Хамаг цогцос дахин сэргэв.

	Араатны хаан шиг чадалгүй ч гэсэн

	Арслангийн зулзага сэтгэлдээ тэжээж

	Хөөрөх жигүүргүй явган төрсөн ч

	Хүрэн бүргэд зүрхэндээ сойж

	Бардам эрхэмсэг явахын сайхныг

	Бахархан бахархан бодохын улмаас

	«Би хүн! Ертөнцийн эзэн!» гэж

	Бодогдох цаг гэнэт ирэв.

	Ухаан хурц өсвөрийн үрс

	Удмаа гэж биднийг зааж

	Гал цогтой эринээр минь

	Гайгүй хүндлэн дурсацгаана биз!

	Ертөнцийн алдрыг хүсэх нь биш

	Өөрийн нэрийг эрхэмлэх нь биш

	Эх нутагтаа нэр данстай

	Иргэн хүний ёсыг дагаж

	Өөрийгөө хуурахгүй, өнгө нь гандахгүй

	Үйлс бүтээлтэй явах сан гэж

	Мохдог ч үгүй, цуцдаг ч үгүй

	Монгол нэгэн сэтгэлээр

	Өр зүрхээ үүрд баясгаж

	Өнөөдөр би жаргалтай явна.

	Талын явган тогоруу биш

	Тас бүргэдийн чийрэг жигүүр

	Надад түшиг болоосой! гэж

	Над руу би, яарч явна.


КИНО ТУУЖ

	
МИНИЙ МОНГОЛ ОРОН

	 

	(Монгол ардын хувьсгалын 50 жилийн ойд зориулав.)

	 

	Орчин үед Лениний нэрийг дуулаагүй, Лениний сургаалыг сонсоогүй тийм улс орон үгүй болжээ.

	Агуу их сэтгэгч, хувьсгалчийн төрсний 100 жилийн ойг социалист орноор барахгүй капиталист орнууд, бүх дэлхийн улс орнууд өргөн тэмдэглэсэн юм.

	Москва, Улаан талбайд, Лениний бунханд хүрэх хүмүүсийн цуваа тасрахгүй байна. Цэцгийн сүлжээ, цэцгэн титэм хөвөрсөөр байна.

	Зочид төлөөлөгчдийн дунд Монголын төлөөлөгчид бунханд цэцэг тавьж байна.

	Янз бүрийн арьстан үндэстэн, тив болгоноос ирсэн төлөөлөгчид колонийн дарлалаас саяхан ангижирсан Ази Африкийн залуу улс орнуудад капиталист бус хөгжлийн замын тухай Лениний сургаал гүн ач холбогдолтой юм.

	— Хөгжлийн тийм зам байж болох уу? Энэ чинь амьдралд нотлогдсон юм уу?

	— Тийм ээ! Нотлогдсон юм. Өнгөрсөн үед хамгийн хоцрогдсон орны нэг байсан Монгол орон энэ замаар хагас зуун жил замнаж цэцэглэн хөгжсөөр байна.

	«Миний сайхан Монгол орон»

	Өргөн их ой тайга, элсэн манхан толгод, аагим халуун зун, тасхийм хүйтэн улирал, нүд алдам тал нутаг, мөнх цаст ноён шовх оргилууд...

	Алтайн уулнаас аваад Их Хянганы нуруу хүртэл хоёр мянга таван зуу шахам километр, дорнод саяны уулсаас аваад говийн уудам тал хүртэл бараг мянга таван зуун километр үргэлжилсэн Монгол орон сая таван зуун мянган хавтгай дөрвөлжин километр нутагтай юм.

	Уул тал, ой мод, элсэн манхан далай болсон өргөн уудам монгол оронд сая гаруй хүн ам оршин суудаг юм. Нэг хүнд нэг хагас хавтгай дөрвөлжин километр газар оногдоно. 

	Дундад зууны үеэс социализм руу хагас зуун жилийн үсрэлт хийсэн чөлөөт ард түмний бүтээн байгуулж, нандигнан төвхнүүлсэн газар нутгийг хар л даа.

	Энэ их үсрэлт өөрчлөлтийг үзэж ард түмний гараар өөрчлөгдөн хувирсан монгол нутгийг сайн харахын тулд бүргэдийн нисэлтээр хөх тэнгэрт хөөрье л дөө.

	Нарны алтан туяа, мөнх цаст оргилуудын оройг алтална. Түүний цацраг гэрэл нь хадан хавцлын гүнд нэвтрэн тусаж уулын зөрөг замаар геологичид хайгууллан явна.

	Гянт болдын уурхайн дээгүүр татсан дүүжин замаар бэсрэг вагонууд тасралтгүй хөвөрнө. 

	Шарын голын нүүрсний ил уурхайг харахад экскаваторууд эргэлдэн, галт тэрэгний тэвшнүүд цуварч, самосвал машинууд тасралтгүй нүүрс зөөнө.

	Дэлгэц дээр шинэ завод, барилга байгууламж, цахилгаан станц, хот сууринууд ээлжлэн харагдаж эндээс эх авсан өндөр хүчдэлийн шугам алсад одсон байна.

	Энэ шугам аварга том алхаагаараа өргөн талыг туулж, өндөр уулын оройд гарч, өргөн голыг харайн гарсан байна.

	Улаан буудайн уудам талбайн дунд комбайн машин олноороо ажиллана. Дэргэдүүр нь галт тэрэг хурдлан давхина.

	Цардмал ба засмал замаар авто машинууд, автобус, суудлын машинууд хурдлан давхиж хот хөдөөг холбож байна.

	Нэгдэл сангийн аж ахуйнуудын бэлчээрт үхэр хонин сүргүүд бэлчээрлэж байна.

	Мөрөн голыг дагаж хөлөг онгоцнууд явна. Усжуулах сувгийг дагаж ус бялхан урсана.

	Кино гэрлийн татал, наплываар дамжин үйлдвэрийн цайз, байгууламжууд, шинэ барилгууд дэлгэц дээр ээлжлэн харагдана.

	Монгол оронд, Ардын засгийн 50 жилд, олон сайхан өөрчлөлтүүд гарчээ.

	Энэ бүх өөрчлөлтүүд нь түүний хайрт нийслэл болсон Улаанбаатар хотын нүүр царайнд, толь мэт тусгалаа олсон байна. Нийслэлийн хөгжөөнт гудамж, талбай, цэцэрлэг, олон давхар барилгууд, цогцолсон шинэ хороолол, завод фабрикууд, сургууль соёлын байгууллагууд, театр улсын их сургууль, шинжлэх ухааны академи, Засгийн газар, улсын албан байгууллагын байшин ээлжлэн харагдана. Энд бүх юм шинэчлэгдэн хуучны сүм хийд, Богдын орд, шинэ барилгуудын сүр жавхаанд дарагдан гээгджээ.

	Дээр нэг цагт энэ сүм, суваргууд Богдын хүрээний шалбаагт нарийхан гудамжнуудын шавар пин, эсгий гэр, өндөр хогийн дээгүүр сүндэрлэн гялалзаж байсан биз ээ.

	Гэр оронд ядуу гуйлгачин байдал, өвчин эмгэг дүүрэн байв. Эрх чөлөөгүй дарлагдсан ардууд, хар шар феодалууд болоод гадаадын мөнгө хүүлэгчдийн олон давхар дарлалын дор нухлагдан тамлагдаж байлаа.

	Дээрэмдэн цөлмүүлсэн монгол орон харийн зандалчид Манжийн хаадын ноёрхолд гишгэгдэн гурван зуун жилийг өнгөрүүлжээ. Бас дайн тулалдаан хийж цус гаргалгүй мэрэн сорогч Хятадын пүүсүүд, Америкийн худалдааны фермүүд, Дани, Германы худалдаачид дүүрэн байлаа. Эд улс гүрнийг дээрэмдэн хамаг баялгийг нь зөөвөрлөж байлаа. Сүм хийдэд суудаг том толгой лам нар, өөрийн ард түмний ашиг сонирхлыг худалдан гадаадын мөнгө хүүлэгчдэд тусалж байлаа. Колоничлогчид шунахай савраа сунгаж, сүм хийдээр далимдуулан ядуу ард түмэнд янз бүрийн цээрлэл оногдуулж байв. Өвс хадвал нүгэл, ой мод огтлох, загас барих газар сэндийлж уурхай баялаг ашиглахыг цээрлэж, байгаль ертөнцийн жам ёсыг эндэж болохгүй гэж байлаа. 

	Шашны бурангуй суртал, дарлагдсан ард түмний зоригийг бууруулж, хүчин чадлыг мөхөөж байлаа.

	Ядуу хоосон байна гэдэг урьд насанд хийсэн нүглээ эдэлж байгаа хэрэг гэж байлаа.

	Бурхан сахиусанд даатгаж, лам багшдаа наманчлан мөргөвөл, хийсэн бүх нүглийг ариутгаж болно гэж байлаа.

	Гэгээн дүртэн хэмээгдэх 120 мянган лам нар бурхан шашны номлолыг амьдралд сурталчилж 700 гаруй сүм хийд, түүнийг дуу нийлүүлэн дэлгэрүүлж байлаа. 

	120 мянган лам. Хоёр эр хүний нэг нь лам байлаа. Лам хүн бараг бүх амьдралаараа сүм хийдэд шавилан сууж, сахил санваартаа баригдан гэр бүл болдоггүй байлаа.

	Монголын ард түмний үр үндэс тасран балрахын наахан талд хүрч байсан нь колоничлогчдын сэтгэл санаанд таатай нийцэж байсан юм.

	Лам гэдэг, ард түмнийг амьдралынх нь туршид сүүдэр шиг дагаж, мөргөл уншлага болгоноосоо өргөл барьц авдаг байлаа.

	Ард хүн сүм хийд, хутагт хувилгаадад, өргөл барьц өгч, ноёд баячуудад албан татвар хураалган, худалдаа дэлгүүрийн эздэд хүү мөнгө төлж, зээлийн өрөнд унаж байлаа.

	Тачирхан бэлчээрийг шилэн нүүдэллэгч малчин ардын гунигтай дуу талын дунд цуурайтаж байна... Энэ дуу хамжлагат ардын зовлонт хувь заяаны дуу юм. Төрийн эзэд, сайд ноёд, эзэрхэн түрэмгийлэгчид солигдон байвч сүм хийд хэвээр үлдэж, дарлан мөлжих шинэ хэлбэрийг дуулгавартай сурталчилж байв.

	Шинэ зууны эхээр ард түмний уур хилэн, хувьсгалч зориг, үе залгамжилсан манжийн ноёрхлыг даван туулж, автономит монгол улсыг зарлан тунхагласан юм.

	Гэвч ван гүн, хутагт хувилгаад, шарын шашны толгойлогч богд гэгээнийг, амьд бурхан гэж өргөмжлөн хаан ширээнээ залжээ.

	Ард түмний амьдрал сайжирсангүй, лам ноёдын дарлал, гадаадын худалдаачдын мөлжлөг хэвээр үлдлээ.

	Удалгүй оросын иргэний дайны жилүүдэд, япончууд «Нармай монгол» гэдэг лоозон бадруулсаар номхон далайн дорнод эргээр гарч ирлээ.

	Японы түрэмгийлэгчид энэ санаагаа Буриад болон Өвөр монголоос цагаан гвардийн генерал Семеновын хуримтлуулсан «Монгол дивиз» гэдэг тусгай дивизийн хүчээр биелүүлэх гэж оролдсон юм.

	Гэвч төр баригч ноёд, феодалууд, Япончуудаас Хятадын цэргийн эрхтнийг сонгон авч, Хятадын генерал Сюй-Шүченийг даллан дуудаж, монгол орон, богдыг залсан, хятадын муж боллоо.

	Жил өнгөрөөгүй байтал зовж зүдэрсэн монголын ард түмнийг чөлөөлнө гэж шинэ «аврагч» гарч ирлээ.

	Энэ аврагч нь Монголыг хятадын харгисуудаас чөлөөлөн аврах ёстой байжээ. Энэ бол, Улаан армид бут цохигдсон Барон Унгерн байлаа.

	Хятадад талхиулсан Монголын зарим ухваргүй этгээдүүд Унгернийн отрядуудад элсэн орж тэднийг гэр орон, мал хөсөг, хоол хүнсээр хангаж байв.

	Гэвч цагаан дээрэмчид улам шунахайран аллага таллагаа үргэлжлүүлж, булаан эзлэгчидтэй тэмцсэн монгол эх орончид, тэдэнд тусалсан оросын хувьсгалчдыг барьж тарчлааж байв.

	Ард түмэн үхэл өлсгөлөнд нэрвэгдэн байлаа.

	 

	* * *

	 

	Гэвч цаг үе өөр болж 1921 он гарлаа.

	Зөвлөлт орос Деникин, Врангель, Колчакийг дарж гадаадын зандалчдыг хөөгөөд эх орноо сэргээн босгож эхлэв..

	Хувьсгалын шуурга, Октябрын үйл явдлын цуурай болон Герман, Унгарын дээгүүр сонсогдов.

	Ард түмний уур хилэн бадарч хувьсгалт тэмцэл өрнөж байсан монгол оронд «Аврорын дуу» цуурайтав. Ардын гунигт дуунд зөвхөн гуньхрал, шаналал сонсогдоод зогсоогүй, үзэн ядах уур хилэн, амьдралаа сайжруулах эрмэлзэл эрх чөлөөний тэмцлийн цуурай сонсогдож байв.

	Агуу их Октябрын анхны өдрүүдээс эхлээд монголын тэргүүний хүмүүс оросын хувьсгалчдын тусламжтайгаар үндсээ чөлөөлөх, хөдөлмөрчин олноо дарлагдлаас ангижруулах тэмцлийг удирдав.

	Анхны хувьсгалт бүлгэмүүдийг байгуулж эхэллээ.

	Удалгүй Сүхбаатар, Чойбалсангийн байгуулсан хоёр бүлгэм нэгдэж монгол ардын намыг үндэслэн «Намын нөхдийн тангараг» гэдэг түүхэн бичгийг батлан гаргав.

	Цагааны дээрэмчин Унгерний орж ирэхээс өмнө Сүхбаатар намын нөхдийн хамт оросын хувьсгалчдын тусламжтайгаар «Монголын үнэн» гэдэг нууц сонин Эрхүү хотноо хэвлэн гаргаж байв.

	Оросын большевикуудын туршлагыг харгалзан Сүхбаатар намын анхдугаар хурлаар нам байгуулжээ.

	Энэ хурлаар ардын журамт цэргийг байгуулах, зэвсэгт бослогод бэлтгэх тухай шийдвэр гаргав.

	Намын анхдугаар их хурал хуралдсан Хиагт хотын байшинд одоо музей байгуулагджээ.

	Удалгүй намын нөхөд, партизан отрядууд ба ардын хамтарсан хурлаар ардын түр засгийн газар байгуулагдав.

	Сүхбаатар цэргийн яамны сайд бөгөөд бүх цэргийн жанжнаар, Чойбалсан Ардын журамт цэргийн комиссараар томилогдов.

	Энэ бүх явдал Богдын хүрээг эзэлсэн Унгернийн дээрэмчид улс орныг түйвээж байсан тийм үед болсон юм. Ардын түр засгийн газар РСФСР-ийн засгийн газарт хандаж тусламж үзүүлэхийг хүсэв.

	Тэр үед хятадын милитарист гэмин цэргүүдтэй ширүүн тулалдаан хийж, хэд хэдэн амжилт гаргасан Монгол ардын журамт цэрэг Улаан армийн ангиудтай хүч хавсран цагааны дээрэмчдийг бут цохиж, Ардын журамт цэргүүд богдын хүрээг чөлөөлөв.

	1921 оны 7-р сарын 11-нд ардын засгийг тунхаглаж, түүнээс хойш энэ өдрийг монголын үндэсний баяр болгон тэмдэглэсээр ирлээ.

	Өнгөрсөн тулалдаанд жилүүд, хувьсгалт тэмцлийн өдрүүд, үзэгчдийн өмнө зөвхөн Улаанбаатарын хувьсгалын музейн үзмэр, зураачдын бүтээлүүд, хуучин фото зураг, сонин сэтгүүл, баримт бичгүүдээр амьдраад зогсохгүй, тэр тэмцлүүдэд оролцон явсан ахмад дайчид Демко, Гец, Тогтох, бусад нөхдийн дурсамж сэтгэгдлээр баяжин амьдарна.

	Зарим дайчин нөхөд энэ музейд залуугийнхаа зургийг үзээд «Өөрөө өөртэйгөө уулзсан» шиг болно. Баатарлаг тэмцэлд амь үрэгдсэн монгол, орос нөхдийн дүр босож ирнэ. Үүнд:Кучеренко, Гембержевский, доктор Цыбактаров, «Төмөр баатар» хэмээх Щетинкин, Метляева, ардын баатар Хатанбаатар Магсаржав, баатарлаг эх оронч Хасбаатар нарын дүрүүд харагдана. 

	Сүхбаатарын шагнуулсан одон тэмдэг, Ленинд хүргэх захиаг хадгалж явсан ташуур, музейн ховор үзмэр болсон эмээл, хазаар буу, нөхөөстэй майхан, Улаан армиас Хатанбаатарыг шагнасан морин тэрэг зэрэг үзмэрүүд тэр цагийн дайн тулалдааныг санагдуулна..

	Энэ музейг үзэж баатарлаг түүхийн хуудсыг эргүүлэхэд түүхэн үе амьсгалах шиг болно.

	Хувьсгал яллаа. Ардын төр засаг байгуулагдав.

	Одоо Улаанбаатарт давхар асартай, дан жижигхэн байшин сэргээн засварлагдаж нандигнан хадгалагдаж байдаг. Энэ бол Сүхбаатарын тэнхим байсан анхны засгийн газрын байшин билээ.

	Сүхбаатарын энх тунх байх үедээ ажиллаж байсан ширээний арын хананд ардын зураач Шаравын зурсан Лениний хөрөг байна. Энэ бол Монгол зураачдын зурсан Лениний анхны бодит зураг юм. Дэлхийн хувьсгалын их удирдагчийг дэлхийн газрын зургийн өмнө хор тугаар арлуулан зуржээ.

	Ардын засаг тогтсон ч гэсэн Монголд Бүгд Найрамдах Улс байгуулагдаагүй байв.

	Бурхан шашин, сүм хийдийн толгойлогчдын нэр хүнд цаглашгүй өндөр, олон зуун жилийн шашны нөлөө хүчтэй байсан учраас богд гэгээнийг хэмжээт эрхт хаан болгон үлдээх нь зөв бодлого байв.

	Ардын хувьсгалт намын холыг харагч уян хатан бодлого нь дотоодын дайсны далдуур, хорлох гэсэн санааг тас цохив. Гадаадын дайсан ялагджээ. Гэвч дотоодын дайсан, хэмжээт эрхт хаан гэдэг цолоо хадгалсан богд гэгээн, ноёд феодалуудын засаг, ард түмнийг мөлжсөн мөнгө хүүлэгч худалдаачид, улс орны баялаг руу өнгийсөн гадаадын монополууд, энэ бүхэн хэвээр үлджээ.

	Хувьсгал хийж улс төрийн эрхийг гартаа барьсан боловч түүнийг эдийн засгийн талаар батжуулах хамжлагын нөлөөнөөс үндсээ бүрэн чөлөөлөхийн тул ард түмнийг цаашдын тэмцэлд дайчлах, хөгжлийн зөв замыг заах хэрэгтэй байв.

	Өнгөрсөн түүхэндээ үйлдвэргүй, ажилчин ангигүй, газар эзэмшлээр суурьшин оролдсон тариачидгүй, нүүдлийн малчдын оронд хөгжлийн зам нь ямар зам байх ёстой вэ?

	Энэ замыг зааж коминтерны 2-р конгресс дээр Лениний хэлсэн үгийг монголын хувьсгалчид мэдэж байсан юм. 

	“...Тэргүүний орны пролетарийн тусламжтайгаар хоцрогдсон бага буурай орнууд социализмд хүрч болно. Цаашдаа коммунизмд хүрнэ, гэхдээ капиталист хөгжлийн замыг алгасан хөгжих юм” гэжээ.

	Монгол Ардын Хувьсгалт Нам өөрийн ард түмнийг зэвсэгт бослогод босгохдоо чухам ийм ирээдүйг зорьсон юм. Гэхдээ ард түмэнд маань зөв замыг зааж өгөх хүн бий, Кремльд Ленин бий гэдгийг мэдэж авсан юм.

	 

	* * *

	 

	Хориод оны Москва... Охотный ряд... Иверскийн цагт цамхгийн дэргэд ард зон цугларчээ. Театрын талбайд трамвайн зам сүлжилдэн, суудлын ачааны морин тэргүүд давхин шоргоолж шиг олон бужигнана... Улаан талбай... Кремлийн цамхагт одоо бидний нүдэнд ижил дасал болсон улаан таван хошуу тэр үед алга байжээ.

	1921 оны намар орой монголын засгийн газрын төлөөлөгчид монгол ба зөвлөлт оросын хооронд нөхөрсөг харьцаа тогтоох гэрээнд гарын үсэг зурахаар энд иржээ.

	Төлөөлөгчдийн бүрэлдэхүүн нь ч гэсэн тэр үеийн монголын нийгмийн харьцаа, улс төрийн хурц зөрчлийн тусгал болжээ. Үүнд Данзан (төлөөлөгчдийн тэргүүн) үндэсний үзлийг баримтлагч, сүүлдээ Японы тагнуул төлөөлөгч болох нь илэрч бут ниргүүлсэн этгээд, Цэрэндорж Монгол Зөвлөлтийн найрамдлын асуудлыг эрхэмлэгч, сүүлдээ ерөнхий сайд, Эрдэнэ жонон ван Ширнэн Дамдин богдын төлөөний түшмэл, Сүхбаатар хөдөлмөрч ард түмний хүсэл зоригийг илтгэгч Монголын ардын хувьсгалын жолоодогч, ийм бүрэлдэхүүнтэй байв.

	Сүхбаатар төлөөлөгчдийн сэтгэл зүрх нь болсон үзэл санааны жолоог барьж байлаа. 

	Монгол Зөвлөлтийн хэлэлцээр байгуулах үйлст Ленин гүн утга агуулга өгч байлаа. Лениний архивд түүний өөрийн гараар бичиж РСФСР-ийн ардын комиссарын бага зөвлөлийн дарга, гадаад явдлын ардын комиссарын газар илгээсэн монголын ардын засгийн газартай байгуулсан гэрээний төслийн тухай зурвас байна.

	11-р сарын 5-нд гадаад явдлын ардын комиссарын, Софигийн эргийн байшинд, бүрэн тэгш эрхийн үндсэн дээр нөхөрсөг харьцаа байгуулах тухай гэрээнд гарын үсэг зурлаа.

	Зөвлөлт засгийн газар Монгол улсыг зөвшөөрөн хүлээв.

	Мөн тэр өдөр нь Кремльд Монголын төлөөлөгчид Ленинтэй уулзсан түүхэн уулзалт болсон юм.

	Ленин тэдний өмнө монголын капиталист биш хөгжлийн тухай алсын төлөвийг дэлгэн ярьж энэ талаар ардын хувьсгалт нам, засгийн өмнө зогсож буй зорилгын тухай, аж ахуй, үндэсний соёлыг хөгжүүлэх шинэ хэлбэрийн тухай зөвлөсөн юм. Монголын хувьсгалчдын амжилтыг Ленин өндөр үнэлж капиталист бус хөгжлийн тухай ерөнхий заалтын хажуугаар ажил хэргийн чанартай хэд хэдэн үнэт зөвлөгөө өгч ямар ч онцгой нөхцөлийг шаардахгүй, сэтгэл харамгүй тусламж үзүүлэхийг амлаад, Зөвлөлт Холбоот Улс, урьд дарлагдаж байсан улс түмнүүдийн аз жаргал, цэцэглэлтийг дэмжих ганц зорилготойг илэрхийлэв.

	Бичсэн тэмдэглэл үлдсэнгүй. Гэвч Монголын төлөөлөгчдийг дагалдан явсан партизан Мягмарын дурсамжийн соронзон хальсны бичлэг бий.

	Зөвлөгөөн явуулах үеэр бичиг материалыг бэлтгэж хэлэлцээрт гарын үсэг зурах үед Зөвлөлтийн төлөөлөгчдийн 1-р нарийн бичгийн даргаар оролцож байсан нөхөр Л. Е. Берлиний дурсамжийг бичиж авахаар бид бэлтгэж байна.

	Нөхөр Берлин урьдчилсан уулзалт болсон газрууд, Зөвлөлт монголын төлөөлөгчдийн нөхөрсөг хамтын ажиллагааг дурсан санах юм. Мөн үүний ташрамаар орчин ахуйн элдэв зүйлийг дурсах болно. Үүнд:

	Сүхбаатар, төлөөлөгчдийнхөө хамт, их театрын тайзан дээр «Князь Игорийг» үзэж, половцевын бүжиг, тэдний сэтгэлийг татсан тухай, Циркийн морьтны тоглолт Сүхбаатарын золбоо хийморийг хөдөлгөсөн тухай Лениний зөвлөснөөр тэд Ленинградыг үзэж Октябрын хувьсгалын үйл явдалтай холбогдсон түүхэн газруудыг үзсэн, мөнгө цутгадаг газруудаар орж үзсэн, тэнд удалгүй монголын анхны үндэсний валют төгрөгийг цутгаж эхэлсэн зэргийг дурсан ярина.

	Москвагаас Хүрээ хүрэх зам тэр үед алс бэрхшээлтэй байв. Төмөр замын зам төмөр урсан үзэгдэнэ. Вагоны цонхоор дугуйн жигд тогшилтын чимээн дор орос тосгоны намрын үзэмжит байгаль урсан өнгөрнө... Ингээд бүр Сибирийн цасан чимэгт талууд цэлийнэ.

	Замын хүзүү урт, Лениний хэлсэн үгийг эргэцүүлэн бодох цаг ч бий, Лениний хэлсэн холын хараатай үгсийн мэргэн утгыг, ажил хэргийн үнэлж баршгүй зөвлөгөөнийг Сүхбаатар зүрх сэтгэлээрээ ойлгов.

	Зам төмөр урсана... Дугуйн тогшилтын чимээн дор Лениний үг санагдана.

	Малчин ардын хэсгээс, пролетари олон түмэн өсөн төрж гарахыг хүртэл монголын хувьсгалчид өөрийн орны улс төр, соёл аж ахуйн байгууллагыг хөгжүүлэх их ажил хийх хэрэгтэй».

	Зам төмөр урсана. Замын хүзүү урт, юунаас эхлэх, хойшлуулшгүй бүтээх ажлын тухай Лениний зөвлөгөөн санагдана.

	«... Ардын хувьсгалт нам, засгийн ажлыг хүчтэй болгох, хувьсгалыг гүнзгийрүүлэх... аж ахуйн шинэ хэвшлийг хэсэгчлэн тогтоох, хоршооллыг байгуулах»

	Зам төмөр урссаар байна. Улам хурдан урсана. «Цаг хугацаа хүлээхгүй, яарах хэрэгтэй» гэж давтан бодогдоно.

	Зам төмөр урсана. Замын дохио тэмдгүүд жирэлзэнэ. 

	«Явах замын чиг тодорхой, бид энэ замаар төгс ялалтад хүртэл давшина» гэж Сүхбаатар шийдлээ. Хүрээнд ирэнгүүт шууд эхлэх хэрэгтэй, ганц цагийг ч алдаж болохгүй.

	Галт тэрэгний дугуй наплываар морин тэрэгний дугуйгаар солигдоно. Сүхбаатарын чигээс харахад морины дэл жигд хөдөлгөөнтэй ганхаж бяцхан хонх жингэнэн дуугарна. Танил зам. Сүхбаатар багадаа энэ замаар өртөө хийдэг байлаа.

	 

	Хүрээний байдал хэв янзаараа байв.

	Нарийхан бохир гудамж, сургааг хашаа, ядуу зүдүү амьдрал, үгүйрэл хоосрол, өвчин, өлсгөлөнд байдал энд дүүрэн байв...

	. Хотын гудамж, хог новшны дэргэдүүр уранхай хувцастай тамирдаж доройтсон өлсгөлөн хүүхдүүд гүйлдэнэ...

	Кадрыг зогсооё. Аргал түүж яваа энэ жижигхэн охиныг таньж аваарай! Бид дараа дахин уулзана шүү!

	Баян хоосны ялгаа, харанхуй, бүдүүлэг, итгэл бишрэл... Лүйжинч лам мэгзэм уншиж улаан мөнгө дуглуулна.

	Сүмийн өмнө мөргөлчид сунан мөргөж байна. Сүм хийдийн дотор ч сунан мөргөнө. «Ум маани бад ми хум» гэж шивнэнэ.

	Ард түмнийг мөлжигч гадаадын капиталистуудын байрлал хэвээрээ байна. Гадаадын худалдааны фирм, банкнуудын хаяг түргэн зуур үзэгдэнэ. Хятадын баян пүүс «Да шинь кюй» монгол оронд гурван зуун жил, «Се сүн чань» хоёр зуун жил наймаа хийжээ.

	Дэлгүүрийн хаалган дээр фирмийн даамал зогсоно. Угалзад сайхан зандан ширээний цаана, дэлгүүрийн эзэн торгон дээлтэй баян хятад сууна.

	Энэ гудамж хотын зах зээлийн газар юм. Энд худалдаачдын дэлгүүр мухлаг бөөгнөрчээ.

	Энэ бүхнийг аль болохоор хурдан байхгүй болгох хэрэгтэй. Харин энд «Харилцан туслалцах хоршооны дэлгүүр!» гэсэн хаяг дэлгэц дүүрэн харагдана.

	«Чи харилцан туслалцах хоршооны гишүүн болсон уу», «Харилцан туслалцах хоршооны гишүүн болцгооё» гэх зэрэг уриалан дуудсан зурагт хуудаснууд харагдана.

	Хувийн худалдаачин монополчидтой тэмцэх тэмцэл ингэж эхэлсэн юм. Одоо ардууд шилж сонгох бололцоотой болжээ. Хоршооны дэлгүүр нь ардуудад шинэ зүйл байв. Төдий удалгүй ардууд учрыг ойлгож, аль дэлгүүрээс юу авахаа өөрсдөө сонгох болно.

	Ингэж эдийн засгийн талаар бие даах, анхны шийдвэртэй алхмыг хийсэн юм. Сүхбаатар, Лениний зөвлөгөөг санаж, Москвагаас ирэнгүүт хэдхэн хоногийн дараа, ийм алхам хийж анхны цохилтыг өгсөн юм

	 

	* * *

	 

	Үндэсний гутамшиг!

	 

	Ноёд феодалуудын өмнө сөхрөн зогсож байгаа хамжлагууд! Хамжлагат ёс ноёрхож ард түмэн ямар ч эрх чөлөөгүй, хэдэн зуун жил дарлагдаж байлаа.

	Энэ кадрууд хамжлагат ёсыг устгасан тухай хуулийн үг үсгийг тодорхой харуулж байна. Ингэж хоёрдугаар цохилтыг өгсөн юм.

	Энэ удаагийн цохилтыг феодализмын бат бэх цайз болсон хамжлагат ёс руу чиглүүлжээ.

	Ядуу ард анх удаа эрх чөлөөтэй хүн болж, хувь заяаныхаа эзэн нь боллоо. Ард хүнийг дээрээс нь нухлах феодал, ноён үгүй болж феодалын ямар ч татварыг төлөхгүй болжээ.

	Эрх чөлөөтэй боллоо. Өөрийнхөө эрх чөлөөг хэнд ч, хэзээ ч өгөхгүй, түүнийхээ төлөө цусаа урсгаж дуустал тэмцэнэ.

	 

	* * *

	 

	Ангийн хурц тэмцэл явж «Хэн нь хэнийгээ вэ?» гэдэг асуулт тавигдаж улсын цаашдын хөгжлийн замыг сонгох асуудлыг шийдвэрлэж байв.

	Ардын хувьсгалын өшөөт дайснууд санаа нэгдэж, Богд гэгээнийг хүрээлж байв.

	Богдын ордыг тойрон хуйвалдаж далдуур сүлжилдэж хуучин дэглэмийг сэргээхийг мөрөөдөгч колоничлогчид тэдний ард нуугдаж байв.

	Ийм хуйвалдаалд хамаарагчид засгийн газар ч шургалан оржээ. Сүхбаатарын шударга, хатуу шийдвэрээр Богд ба түүний хань хамсаатныг илрүүлэн бут ниргэхдээ тэдэнд Хуулийн дээд арга хэмжээ хүртээв. Энэ шийтгэл нь урьдчилан анхааруулах мэдэгдэл болж хол цуурайтан Богдын орд, далайн нөгөө талын Японы хань хамсаатанд нь ч хүрч байв.

	БНМАУ-ыг тунхаглах удаан хүлээсэн түүхт өдрөөс хэдхэн хоногийн өмнө Сүхбаатар нас баржээ. Түүнийг хүнд өвчин, ламын эмнэлэг хоёр хүч хавсран, тэр төгсгөлд хүргэсэн юм.

	 

	Бунханд.

	 

	Сүхбаатар идэр залуу гучин насандаа гайхамшигт авьяас чадлаа бүрэн гаргаж амжилгүй нас барсан юм.

	Нийслэл хотын төв талбайд Сүхбаатарын хөшөө сүндэрлэн байдаг. Сүхбаатар чин зоригт авьяаслаг жанжин төрийн мэргэн онолч бөгөөд бүх амьдралаа монголын хөдөлмөрчин ард түмний эрх чөлөө, аз жаргалын төлөө тэмцэлд зориулсан хүн юм. Ард олныхоо санаанд, Сүхбаатар үүрд ийм дүртэй үлджээ.

	Лениний заасан капиталист бус хөгжлийн замаар Сүхбаатарын удирдан жолоодсон эх орон, одоо ямар амжилтад хүрснийг ард түмэн өөрийн жолоодогчдоо илтгэх мэт, жил бүрийн 7-р сарын 11-нд түүний хөшөөний дэргэдүүр өргөн их жагсаалын цуваанууд өнгөрдөг юм.

	Цаашдаа капиталист бус хөгжлийн энэ замаар эргэлтгүй хөгжих тухай намын жанжин шугамыг ардын хувьсгалт намын 3-р их хурал зааж, ардын их хурлаар баталсан анхдугаар үндсэн хуулиар нотолсон юм. Хөгжлийн ардчилсан хувьсгалын үе эхэлж жил бүр нь «арван жилтэй» тэнцэхүйц хурдтай хөгжиж байна. «Жил, сар өнгөрсөөр» байна гэж бид ярьдаг бил ээ.

	Энэ удаа түүхэн кино хроникийн баримт материалууд нүдний өмнө үнэхээр хурдан өнгөрнө.

	Түүнд тэмдэглэгдсэн тодорхой тоонууд бол онцлог үйл явдлын сар өдөр юм. Энэ нь капиталист бус хөгжлийн тухай Лениний замналын «Улаан шугамыг» тодорхойлно. Энэ замналыг монгол ардын хувьсгалт нам, ардын засаг хэлбэрэлтгүй биелүүлсээр ирсэн юм.

	1925 он. Санхүүгийн шинэтгэлийн үед Зөвлөлтийн тусламжтайгаар мөнгөн тэмдэгт гаргасан. 

	Төгрөг бол алтан дэвсгэрээр хангагдаж, үнэ ханшийн ямар ч нөлөөнд автагдахгүй үндэсний хатуу валют болж чадсан учир гадаадын худалдааны компаниудад сүрхий цохилт өгч чадлаа.

	Залуу ардын засгийн гарт, төгрөг нь, улс орны эдийн засгийг амжилттай хөгжүүлэх чухал хөшүүргүүдийн нэг болжээ. Үүнийг, ардын аж ахуйг хөгжүүлэхэд шийдвэрлэгдэх үүрэг биелүүлсэн тэр үеийн монгол зөвлөлтийн хувь нийлүүлсэн банкны ерөнхий хорооны анхны нэг гишүүн партизан Дугар гуай дурсан санаж байна.

	Банкны тусламжтайгаар албан татварын ангийн бодлого, зээл үнийн бодлогуудыг явуулж тодорхой шатанд, хөгжлийн ахицыг заавал шаардах аж ахуйн тийм салбарт, засгаас хөрөнгө олгох бололцоотой болсон байна.

	1926 он шашин төрийг тусгаарлах үес сүм хийдийг зохион байгуулалтын хувьд эвдэж тэдний олон түмэнд нөлөөлөх нөлөөг сулруулж эхлэв.

	1927 онд Үйлдвэрчний Эвлэлийн анхдугаар их хурал хуралдав. Лениний Сүхбаатарт Хэлсэн «Олон түмэн пролетари» гэдгийн анхны отряд нь бүрэлдэн тогтов.

	1929 он. Том феодалуудын хөрөнгийг хурааж эхэлсэн үе. Феодалыг ангийн хувьд устгаж эхлэв. 

	Феодализмыг довтолж эхлэхийн зэрэгцээгээр үйлдвэр байгуулалтад шилжин эхэлсэн юм. Хөвсгөлийн Хатгалд ноос угаах фабрик байгуулагдав.

	Улаанбаатарт аж үйлдвэрийн комбинат, цахилгаан комбинат, төмрийн завод зөвлөлтийн тусламжтайгаар байгуулагдаж эхлэв. Үйлдвэрт нүүрс хэрэгтэй. Өндөрхаан, Зүүнбулагт, Налайхад нүүрсний жижиг уурхайнууд нээгдэв.

	Нүүрсийг хурдан тээвэрлэхийн тул Улаанбаатарт нарийн төмөр зам байгуулагдав.

	Ерөө голын эрэгт анхны модны завод байгуулагдав.

	 

	* * *

	 

	Энэ бүх үйл ажиллагааны явцтай хамт Зөвлөлт Холбоот Улсаас үйлдвэрийн тоног төхөөрөмж, машин станокууд хүрэлцэн ирсээр байлаа.

	Мэргэжилтэй ажилчид, инженерүүд, барилгачид, эмч нар ирж байв. 1922 онд ирсэн Зөвлөлтийн эмч Павел Николаевич Шастиныг санахгүй байж яаж болох билээ. Одоо Улаанбаатарт түүний нэрэмжит эмнэлгийн газар бий.

	Зөвлөлтийн үйлдвэрийн газарт «БНМАУ»-т гэдэг тэмдэгтэй захиалгууд тэргүүн ээлжид, саадгүй үйлдвэрлэлд шилжиж байлаа.

	Москва Ленинград хотын зураг төсөл зохиох байгууллагуудад, фабрик завод, цахилгаан станц байгуулах техникийн зураг төслүүд зохиогдож байв.

	Энэ бүхэн Лениний амласан ямар ч онцгой нөхцөлийг шаардахгүй, сэтгэл харамгүй тусламжийн зөвхөн нэг хэсэг нь юм.

	ЗХУ-д дээд сургууль төгссөн анхны төгсөгчид ирцгээж байна. Ажил хөдөлмөрийн армийг шинэ боловсон хүчнээр сэлбэж байна.

	Мэргэжилтэй ажилчдын эгнээнд энэ Доржсүрэн шиг техник мэргэжлийн сургуулийнхан байр сууриа эзэлж байна.

	Малчин ардууд ажилчны мэргэжил эзэмшиж эхлэв. Тэргүүн эгнээнд нь Самбуу, Бадамжав нарын зэрэг олон хүн орж байв.

	Энэ үед эмээлийн мод, арьс ширээр хийсэн эдлэхүүн, эсгий гутал, гэрийн мод, модон эдлэхүүний үйлдвэрлэл голлож байв.

	Үйлдвэрүүд хөгжиж лам байсан хүмүүс хар болж нийгмийн тустай ажилд оролцох боллоо.

	Зарим нь мэргэжлээ хурдан сайн эзэмшиж тэргүүний ажилчид болцгоолоо. Зарим нь бүр бусдыг сургах болж ламын хөдөлмөрийн шавь Ичинхорлоо, Хандхүү нар хөдөлмөрийн баатар болсон юм. 

	Үйлдвэрт ударникууд олширч Зөвлөлтийн тэргүүний ажилчдын арга туршлагыг эзэмшиж эхэлсэн Налайхын токарьчин Дамба, гутлын фабрикийн ажилчин Цэвэлмаа цахилгаан комбинатын мастер цахилгаанч Намсрай нар. Налайхын уурхайчин Даваажав сүүлдээ манай улсын анхны хөдөлмөрийн баатар боллоо.

	Улс орноо социалист ёсоор өөрчлөх тавилантай ажилчин анги бүрэлдэж байв. Үйлдвэр хөгжихийн хамт хөдөө аж ахуйгаа социалист ёсоор өөрчлөн байгуулах, тэгэхдээ юуны өмнө улс орны эдийн засгийн үндэс болсон мал аж ахуйгаасаа эхлэх бололцоо нээгдэв.

	 

	* * *

	 

	Хэнтий хангайн ам хөндийнүүд, Дорнодын ба зүүн өмнөдийн өргөн уудам талууд хадлан бэлчээрийн сайхан нутаг юм. 

	Талын бэлчээрт малчин хүн хонио хариулж явах, уурга барьсан морьтой хүн адуугаа хураан давхих нь одоо ч гэсэн монгол орны өнгө үзэсгэлэн юм.

	Бүх нутгийн бараг аравны ес нь шимт өвст бэлчээртэй, нэг хүнд оногдох малын тоогоор монгол орон дэлхий дээр тэргүүн сууриудын нэгийг эзэлнэ. 

	200 мянга гаруй хувийн жижиг аж ахуйтан байхдаа халуун зуны ган гачиг, өвлийн шуурга, зуд, байгалийн ширүүн, цаг бусын аюулыг даван туулж чадахгүй байлаа.

	Бурхан шашин, номхон даруу байж байгаль ертөнцийн өмнө сөгдөн залбирахыг номлож байв. Өнөтэй сайхан жил болно, баялаг сайхан амьдрал ирнэ, гэхээсээ хачин хатуу жил болно, чинээлэг байснаа ядуу хоосон болно, тэнгэр бурхандаа залбирч, хувь заяандаа найдах хэрэгтэй гэдэг нь жижиг аж ахуйтай малчдын яс маханд шингэжээ. 

	Үүнээс ангижрахад хоршоолол, нөхөрлөл, байгуулах ганцхан зөв зам байв. Гэвч үүнийг аажмаар нэвтрүүлэх, тэгэхдээ шууд хөгжлийг нь саатуулахгүйгээр явуулах шаардлагатай байв. Нам ийм шугамыг баримталж байв.

	Урьдчилан яарч нугалаа гаргах буюу хойш нь татаж хуучин хувийн аж ахуйн байдалд нь түгжин байлгах зэргээр гол шугамыг гажуудуулагчидтай эвлэршгүй тэмцэх бодлого явуулж байсан юм.

	Үүнийг одоо хөдөө аж ахуйн тэргүүний хүмүүсийн нэг Дорнод аймгийн Цагаан овоо сумын Галуут нэгдлийн намын хорооны дарга нөхөр Цэрэндорж дурсан санаж байна.

	Ангийн тэмцлийн ширүүн жилүүдэд «Барууны хэлбэр» «зүүний нугалаатай» тэмцэж хувийн жижиг аж ахуйтнаас хамтын аж ахуй, нөхөрлөлийн хэлбэрт шилжин орж байсан үетэй нөхөр Цэрэндоржийн амьдрал холбоотой.

	Малчин ард аж ахуйн шинэ хэлбэрийг ойлгож, давуу чанарыг нь таниад нөхөрлөлд өөрийн сайн дураар ороход багагүй хугацаа хэрэгтэй байв. Энэ бол олон зуун жилийн амьдралын зарчмыг эвдэн бүх амьдралын шинэ замыг сонгох шаардлагатай байсан тул хялбар хэрэг биш байлаа.

	Нам засгаас бүх талын дэмжлэг үзүүлж байв. Мал эмнэлгийн тусламж авах, аж ахуйд техник нэвтрүүлэх энэ үйлд Зөвлөлтийн буцалтгүй тусламж болгосон машин тракторын арван станц ч гэсэн их үүрэг гүйцэтгэсэн юм.

	Цэрэндорж гуай өөрийнхөө нутагт хүмүүс ирж машин, хадуур, тарианы самнуур, брезент нөмрөг анжис зэргийг авчирсныг дурсан санана.

	Ардууд бодолд автагдан, машины ажиллагааг гоочлох байдалтай ажиглана. Ирээдүйн нөхөрлөлийн гишүүн энд тэнд бөөгнөрөн сууцгааж чухал яриа болж байв. Киноны хуучин материалаас үзүүлэхийг хичээнэ.

	За энэ нөхөр Өлзийбат учрыг ойлгуулахыг оролдож байна.

	Хадуураар хадаж үзэв. Ингэж хамтын хөдөлмөр эхлэв.

	Удалгүй Зөвлөлт Холбоот Улсаас трактор ч ирсэн билээ.

	Ингэж анхны нөхөрлөл бойжсон юм. Энэ бол хамтын нөхөрлөлийн хэлбэрт шилжих том үйлсийн даруйхан эхлэлт байжээ. Нөхөрлөл батжин анхны машин тракторын станц, ирээдүйн соёлын голомт болсон «улаан гэрийн» анхны хараацайнууд үзэгдэв. Эмнэлгийн ба мал эмнэлгийн анхны туслам... Кино хроникийн материал юу, яаж жилээс жилд өөрчлөгдөн хувьсаж ирэв, хөдөө аж ахуйн нүүр царай яаж өөрчлөгдөв гэдгийг үзүүлнэ. Үүний хамт хүний дотоод ертөнцийн хувиралтыг үзүүлэх баялаг материалтай юм.

	Гучаад оны сүүлчээр нэртэй малчин Очир, механикч Авирмэд, саальчин Янжмаа Хандсүрэн нарын туршлагыг дэлгэрүүлэх хүмүүс олон нэгдэлд гарсан юм. 

	Хөдөлмөр дээрээ амжилт олсон хүний тоо улам олшрон социалист шинэ монголыг байгуулах нийтийн гайхамшигт үйлст тус тусын хувь нэмрийг оруулсаар байв.

	Үүний үр дүн нь болж энэ хугацаанд малын нийт тоо 5 сая толгойгоор өсжээ.

	Феодалыг ангийн хувьд устгаж ардын аж ахуйн шинэ эдийн засгийн суурийг тавьж дуусаад монгол улс цаашдаа социализмын замаар хөгжихийн тул капиталист, бус хөгжлийн зам дээр баттай зогслоо.

	 

	* * *

	 

	Намын X их хурал ийм дүгнэлт хийсэн юм.

	«... Монгол улс социалист хөгжлийн зам дээр баттай зогслоо» гэж X их хурлын шийдвэрт тэмдэглэжээ. Энэ их хурлаар нөхөр Цэдэнбал МАХН-ын Төв Хорооны ерөнхий нарийн бичгийн даргаар сонгогдов.

	Удалгүй улсын VIII их хурал ардчилсан хувьсгалын, үед олсон амжилтыг дүгнэж БНМАУ-ын шинэ үндсэн хууль батлав. Улс орон маань социалист хөгжлийн зам дээр гарлаа. Монгол улс энэ зам дээр гарахдаа үүнээс илүү амжилтад хүрч болох байсан билээ. Гучаад оны үед болсон хоёр том үйл явдал нам ард түмний их хүчийг шавхсан юм. Нэг нь феодал лам нарын хуйвалдааны байгууллагууд баруун аймгуудад түйвээн дэгдээж хэдэн аймагт эсэргүү бослого гаргасан явдал юм. Үүний тухай эсэргүү хөдөлгөөнийг даралцаж явсан нөхөд бидэнд ярьж өгнө.

	Нөгөө нь дайны уршиг болно.

	Социалист байгуулалтдаа өдрөөс өдөрт амжилт олсоор байгаа Бүгд Найрамдах Монгол Ард Улсын хөгжил нь монгол улсын хил дээр милитарист японы өдөөн хатгах явууллагыг улам хүчтэй болгов.

	Алс дорнодод дайны хар үүл бөөгнөрөн хуралдсаар байв. Милитарист япон өөрийн үйлдвэр, цэрэг зэвсгээ дайны байдалд оруулж бэлдэв. Хил хязгаар дээр удаа дараа зэвсэглэсэн дайралтууд хийх нь улам бүр олширч тухай бүрдээ зохих цохилтыг авсаар байв.

	Энэ цуст мөргөлдөөнүүдэд, хил хязгаараа хамгаалагч монголын дайчид зориг баатарлагийн олон жишээ үзүүлсэн юм. Ийм хүний нэг нь Гонгор баатар юм. Гонгор баатар шүдээ хүртэл зэвсэглэсэн арван хоёр Японтой ганцаараа тулалдаж ялалт гаргаад улсын баатар цолоор шагнагдсан байна.

	Алс дорнодод буй болсон түгшүүртэй байдлыг харгалзан 1936 оны 3-р бард монгол зөвлөлтийн хооронд харилцан туслалцах гэрээ байгуулагдаж гарын үсэг зурлаа. 

	1938 оны эхээр том толгой лам нарын хуйвалдааны хэд хэдэн байгууллагуудыг илрүүлэн устгаад хэд хэдэн том сүм хийдийг хаасан байна. Япончуудын найдаж байсан том толгой лам нарын хуйвалдаан дарагдсан ба Зөвлөлт Холбоот Улс авсан үүрэгтээ үнэнчээр хандаж монголын засгийн газрын хүсэлтээр өөрийн цэргийг БНМАУ-ын нутагт оруулсан явдлыг мэдэж Японы Манжуурын цэрэг монгол нутаг руу шууд довтлохоор шийдлээ. Японы булаан эзлэгчид их хүчээр түрэн улсын хилийг давж Халхын голыг чиглэн довтоллоо.

	Нисэх онгоц, танк, их буу, бусад зэвсгүүд оролцуулсан ширүүн тулалдаан гурван сар илүү үргэлжилжээ. 

	Дайны явцыг маршал Жуков, Чойбалсан нар удирдан командалж, энэ дайнд Олзвой, Гэлэгбаатар, Дандар Зөвлөлтийн байлдагчид офицеруудын дотроос Ремизов, Яковлев бусад олон баатар төрөн гарчээ.

	Дайсанд хэд хэдэн сүрхий цохилт өгсний дараа манай улсын нутагт нэвтрэн орсон дайсны цэргийн бөөгнөрлийг монгол зөвлөлтийн цэрэг бүслэн авч бүрмөсөн устгасан юм.

	Ертөнц дээрх анхны хоёр социалист гүрний хүчин чадал, ах дүүгийн найрамдал аль хэр хүчтэй болохыг турших гэсэн нь Японы булаан эзлэгчдэд хямд оногдсонгүй. Япончуудын талаас алагдсан, шархтсан цэрэг 60 мянга болж, 700 онгоц, 200 гаруй их буу, олон зуун пулемёт, олон мянган винтов буу олзлогдсон юм.

	Дайн тулалдааны дурсгал болгон Халхын голын эргэн дээр дурсгалын хөшөөнүүд босгожээ.

	Зэлүүд энэ нутагт амь үрэгдсэн монгол зөвлөлтийн дайчдын дурсгалыг хүндэтгэхээр ирсэн хүмүүс энд дайралдах нь олонтой байдаг.

	Зөвлөлтийн эх Степанова, хүү Федорын хөшөөнд цэцэг тавихаар явж байна.

	Халхын голын баатар Гэлэгбаатарын гэргий нулимсаа арчиж явна.

	Монгол-орос эхчүүдийн нулимс хатаагүй байхад эх орны их дайн эхэллээ.

	 

	* * *

	 

	Фашистын Герман Зөвлөлт Холбоот Улс руу итгэлийг эвдэн гэнэт довтоллоо.

	Дайсны онгоцнууд хот балгадыг довтолж... улаан буудайн тариалан шатаад... ард олон үй олноороо нутаг орноо орхин зайлж байна.

	Дайн! Энэ дайн Монгол Улсын хил хязгаараас алс хол болсон юм. Гэвч Монголын ард түмэн өөрийн ах дүү Зөвлөлтийн ард олонд оногдсон энэ эмгэнэлт явдлыг сэтгэл зүрхэндээ ойрхон хүлээн авч энэ хэцүү бэрх үед тэдэнтэй цуг байсан юм.

	1941 оны 6-р сарын 25-нд БНМАУ-ын засгийн газраас Зөвлөлтийн засгийн газарт явуулсан утсандаа «Манай ард түмэн агуу их социалист гүрний халдашгүй дархан хил хязгаарыг зөвлөлтийн ах дүү ард түмэнтэй хамт цээжээрээ хамгаалан гар гараасаа барилцан зогсоход бэлэн байна. Манай эх орон, харилцан туслалцах гэрээгээр өөртөө хүлээсэн үүргээ үнэнчээр биелүүлнэ» гэж дурдсан байна.

	Дайны анхны өдрөөс эхлээд ардын аж ахуйг дайны үеийн зорилгод тохируулан өөрчлөн зохион байгуулах, эх орны их дайнд зөвлөлтийн ард түмэнд бүх талын тусламж дэмжлэг үзүүлэх хөдөлгөөн өрнөж байв.

	Үйлдвэрийн газруудад хурал цуглаан зохиогдож байна.

	Улаан армийн дайчдад бэлэг хуримтлуулах төв комисс байгуулагдав.

	Бүх ард түмний ах дүүгийн өрнүүн сэтгэлийн хөдөлгөөнийг харуулсан зургийг кино хроник авч хадгалсан байна. Үүнд: Бэлэг худалдан авна, түүнд захидал бичиж хийнэ, бэлгийн зүйлүүд бараа агуулахуудад хуримтлагдсаар байна. Бэлэг тээсэн галт тэрэг фронтын зүг хурдлан явна.

	Залуу монгол эмэгтэй чихнийхээ ээмгийг мултлан авч байна. Өвгөн малчин өөрийн хадгаламжийн мөнгөө авчран өгнө. Нэхий дээл, эсгий гутал, хөнжил цугларна.

	Малчин ард, хоёр сайхан морь авчран зөвлөлтийн армийн төлөөлөгчдөд цулбуурыг нь гардуулаад «Эльба мөрнөөс морьдыг минь услаарай» гэж хэлэв. Салж явахдаа морьдоо тэвэрнэ.

	Энэ хүн эх оронч сэтгэлийг ганцаараа ингэж төрүүлсэн биш ээ, олон ардууд адууныхаа дээдээс фронтод, ийм эх оронч сэтгэлээр бэлэглэсэн юм.

	Зөвлөлтийн морьтнууд манай орноос худалдан авсан 500 шахам мянган адуун сүргээс гадна 30 гаруй мянган ийм сайхан хөлгийг бэлэглэлд хүлээн авсан юм.

	Эх орны дайн эхлээд 20 сар үргэлжилж байхад фронтод 8 удаа бэлэг, түүний дотор зөвлөлтийн армийн дарга байлдагчдад жаран мянган хувийн бэлэг явуулжээ.

	Монголын хөдөлмөрчдийн хуримтлуулсан хөрөнгөөр «Хувьсгалт Монгол» танкны цуваа, «Монголын ард» гэдэг нисэх онгоцны эскадриль байгуулж монголын төлөөлөгчид, Зөвлөлтийн армийн командад шилжүүлэн өгсөн юм.

	Төлөөлөгчид фронт дээр, Маршал Чойбалсан, дэслэгч генерал Цэдэнбал, тэргүүний ажилчид, малчид, соёл урлагийн ажилтан нар армийн дайчдад бэлэг гаруулж байна.

	Ах дүүгийн нөхөрлөл, харилцан туслалцах үйл явдлын сайхан жишээг энэ кино хроникийн кадрууд бидэнд үлдээжээ. Монголоос морь, мал, ноос, арьс шир, мах, цэмбэ тээвэрлэж байна.

	Хариуд нь Зөвлөлтөөс дайны хэрэгсэл зэвсэг татаж галт тэргээр зөөнө. Энэ нь ойлгомжтой хэрэг. Монголын хил орчим олон сая цэрэгтэй Квантын арми довтлоход бэлэн болж тохиромжтой цаг дохио хүлээж байна.

	Дайны үеийн хэцүү бэрх цаг байвч, Зөвлөлт улс БНМАУ-д өгөх тусламжаа үргэлжлүүлж байснаар барахгүй үйлдвэрийг хөгжүүлэх, зам тээвэр, соёлын хөгжилд тусалж байв.

	1942 оны 10-р сард Зөвлөлтийн тусламжаар монголын мянган жилийн түүхэнд анх удаа улсын их сургуулийг нээсэн юм.

	Энэ бол аравдугаар сард Ижил мөрний эрэг, Сталинградын дэргэдэх агуу их тулалдаан болж зөвлөлт эх орны хувь заяа шийдвэрлэгдэж байсан тийм үед болсон хэрэг.

	«Бүхнийг фронтод, бүхнийг ялалтын төлөө» гэдэг эх оронч уриа дуудлага монголын ард түмний улс төрийн ухамсрын өсөж бойжсоны шалгуур болж, аж ахуйд богино хугацаанд социалист төлөвлөгөөжүүлтэл нэвтрүүлэх явдлыг хурдавчилж, үйлдвэрийн бүтээмжийг нэмэгдүүлэх явдалд хүчтэй түлхэц болсон юм.

	Энэ бүхэн БНМАУ, нийтийн дайсныг бут цохих хэрэгт хувь нэмрээ оруулж ялалтыг түргэсгэхэд дэмжлэг болсон юм.

	Удаан хүлээсэн ялалт ирлээ.

	Баяр бахдал нийтийг хамарч байв. Улаан талбай ба Сүхбаатарын талбайд.

	Европ дахь дайны голомт дарагдав. Гэвч алс дорнодод Японы империалистууд нэгдсэн үндэстний эсрэг дайны ажиллагааг үргэлжлүүлж байв.

	Холбоотон гүрнүүдээс үг дуугүй бууж өг! гэсэн зөвлөгөөг Японы засгийн газар анхаарахгүй байв.

	Үйл явдлын ийм өрнөлтийг холбоотон гүрнүүдийн тэргүүн Сталин, Рузвельт, Черчилль нар фашистуудыг бут ниргэхээс өмнөхөн Ялтад уулзсан уулзалтдаа авч хэлэлцсэн. Зөвлөлт Холбоот улс Японд дайн зарлах тухай асуудлыг энэ уулзалтад авч хэлэлцсэн юм.

	Хугацаа зааж бууж өгөхийг шаардсан бичгийг хүлээн аваагүй тул ЗХУ үүргийнхээ ёсоор Японд дайн зарлахад хүрчээ. ;

	Токиод суугаа ЗХУ-ын элчин сайдын байрны үүднээс Зөвлөлтийн далбаа бүхий машинд Элчин Сайд сууж Японы засгийн газар дайн зарлах тухай нот гардуулахаар явж буй энэ түүхэн үеийг харуулсан зураг бий.

	1945 оны 8-р сард Зөвлөлтийн арми маршал Василевскийн удирдлагын дор дөрвөн мянга гаруй километр өргөн фронтоор Японы цэргийн эсрэг байлдааны ажиллагаа эхлэв.

	Дараачийн өдөр нь БНМАУ-ын засгийн газар Монгол Зөвлөлтийн хооронд харилцан туслалцах гэрээний үүргийнхээ ёсоор ЗХУ-тай хамтран Японд дайн зарлалаа.

	Энэ дайн монголын ард түмний хувьд үнэн зөв хэргийн төлөө эх орон ард түмнийхээ төлөө Японы колоничлолд нэрвэгдсэн Зүүн хойд Хятад, Өвөр монголын ард түмнийг чөлөөлөхийн төлөө хийсэн шударга дайн байлаа.

	Монгол ардын хувьсгалт цэргийн дайчид Маршал Чойбалсангийн командын дор Байгалын өмнөх фронтын дайчидтай нягт харилцаатайгаар байлдааны ажиллагааг явууллаа. Байлдааны зарим хэсэг.

	Говийн манхан Хянганы нурууг гаталсан дайчдын нөр их хөдөлмөр Японы дарлалаас чөлөөлөгдсөн хойд тосгоныхны баяр бахархлыг бид үзүүлнэ.

	Өвөр монголын нэг хотыг чөлөөлөхөд монголын армийн командлагч Чойбалсан, Зөвлөлтийн цэргийн нэгтгэлийн командлагч Плиев нар оролцон явсныг кино зурагт авчээ. 

	Монголын цэргүүд байлдааны бүхий л явцад Зөвлөлтийн армийн дайчин нөхөдтэйгөө мөр зэрэгцэн тулалдаж явав. 

	Зөвлөлтийн цэрэг хориглолт хамгаалалтын хамгийн шинэ арга техникээр бэхлэгдсэн дайсны саад хоригийг тас цохиж ахархан хугацаанд квантуны шилдэг арми болон Японы бусад зэвсэгт хүчнийг бут ниргэлээ.

	Дайн эхэлснээс хагас сарын дараа Японы командаар эсэргүүцлээ зогсоож, зэвсгээ хураалгахаас өөр аргагүй болжээ.

	Удалгүй Японы төлөөлөгчид Гитлерийн Германы адилаар үг дуугүй бууж өгөх актинд гарын үсэг зурав.

	Монголын ардын армийн байлдааны ажиллагааг гарамгай удирдсаны төлөө маршал Чойбалсанг Суворовын 1-р зэргийн одон, дэслэгч генерал Цэдэнбалыг Кутузовын 1-р зэргийн одонгоор шагнаж, Москвад «Бүх холбоотны ахмад» Михаил Иванович Калинин одонг гардуулжээ.

	Дайны өдрүүдэд зориг баатарлагийн жишээ үзүүлсэн монголын олон цэрэг дарга нарыг зөвлөлтийн одон медалиар шагнасан юм, 

	Туг далбаа хийсэж баяр ёслолын байдлаар чимэглэгдсэн аймгийн төвд хүмүүс сайн морио унаж одон медалиа зүүж эх орныхоо тусгаар тогтнолын төлөө саналаа өгөхөөр явж байна.

	Эдний дунд эх орныхоо тусгаар тогтнолын төлөө цуст тулалдаан дунд тэмцэж явсан дайчид ч явна.

	Дэлхийн хоёрдугаар дайн дуусмагц БНМАУ-д нийт ард түмний санал хураалт болсон нь бас учиртай.

	ЗХУ бүр 1921 онд БНМАУ-ын тусгаар тогтнолыг зөвшөөрөн хүлээж тус улсад хаант засгийн газраас тулган хүлээлгэсэн эрх тэгш бус бүх гэрээ хэлэлцээрийг хүчингүй болгосон юм.

	ЗСБНХУ, АНУ, Их британийн засгийн газрын тэргүүнүүдийн Ялтын бага хурлаас хойш БНМАУ-ын тусгаар тогтнолыг баталсан боловч Монгол улстай хил залгаа байгаа Гоминданы Хятад улс тус орныг албан ёсоор зөвшөөрөн хүлээлгүй тусгаар тогтнолын төлөө бүх ард түмэн саналаа өгөхийг хүртэл хойшлуулсаар байсан юм.

	Коммунист Зөвлөлт улстай найрамдалтай байхын оронд «Их Хятадын» захиргаанд өөртөө засах орон болон орохыг яаж мэдэх вэ гэсэн горьдлого байв.

	Санал хураалтын дүн ямар болох нь урьдчилан мэдэгдэж эх орныхоо тусгаар тогтнолын төлөө нэгэн дуугаар санал өгөхөд бэлэн байгаагаа илэрхийлсэн хэдэн түмэн баярын бичиг илгээлт төв комисст ирсээр байв.

	Хурал цуглаанууд дээр малчин ажилчин сэхээтэн олон зуун хүн эх орныхоо тусгаар тогтнолын төлөө саналаа өгөөд зогсохгүй шаардагдвал амиа ч өгөхөд бэлэн байгаагаа илэрхийлж байв.

	Санал өгөх өдөр нь нийтийн их баярын өдөр болон хувирлаа.

	Энэ санал хураалтыг ажиглахаар ирж машинтай давхилдан явсан гоминданы төлөөлөгчдийн урам хугарч санал хураалтад оролцогсод БНМАУ-ын тусгаар тогтнолын төлөө 100 хувь саналаа өглөө. Бүх ард түмний санал хураалтын дүнтэй танилцаад Гоминданы засгийн газар БНМАУ-ын тусгаар тогтнолыг арга буюу зөвшөөрөхөд хүрэв.

	Цэлмэг хөх тэнгэрт тусгаар тогтносон Бүгд Найрамдах Монгол Ард Улсын Төрийн далбаа намиран байна. Түүний чимэг болсон соёмбо тэмдэг гүн утга учрыг илэрхийлжээ.

	Ард түмэн энэ гэрээслэлийг ариунаар биелүүлж Зөвлөлт Холбоот Улсын тусламжтайгаар гадаад дотоодын дайснаа дарж эрх чөлөө тусгаар тогтнолоо хамгааллаа.

	Хорь гаруй жилийн турш ЗХУ, БНМАУ-хоёр энэ ертөнц дээрх социализмын тэргүүн цайз болж империализм харгис хүчний эсрэг зогсож байв.

	ЗХУ, БНМАУ-ын төрийн далбаа.

	Дэлхийн хоёрдугаар дайнд ЗХУ ялснаар олон улсын байдал үндсээрээ өөрчлөгдөн Гитлерийн боолчлолоос чөлөөлөгдсөн хэд хэдэн орон социалист хөгжлийн замыг сонгон авлаа.

	ЗХУ, БНМАУ-ын далбаа, социалист хамтын нөхөрлөлийн орнуудын далбаатай хамт намиран байна. БНМАУ-тай дипломат харилцаа тогтоосон дэлхийн дөчөөд оронд Монгол Ард Улсын далбаа хийсэж байгаагийн дотор Англи, Франц зэрэг бусад капиталист орон оролцож байна.

	Одоо манай орны далбаа Нью-Йорк дахь НҮБ-ийн ордны дэргэд намирч тэнд БНМАУ, энх тайвныг эрхэмлэгч бүх улс түмний хамт Ази, Африк, Латин Америкийн орнуудын үндэсний эрх чөлөөний хөдөлгөөнийг дэмжиж, зэвсгийг бүх нийтээр хураахын төлөө, халуун цөмийн зэвсгийг хориглохын төлөө, даян дэлхийд энх тайвны төлөө тэмцэж байна.

	 

	* * *

	 

	Энх тайвны төлөө тэмцэж энх тайвнаар зэрэгцэн оршихыг хүмүүст Ленин уриалж байв.

	Энх тайвны төлөө ард түмнийхээ аз жаргалын төлөө Сүхбаатар тэмцэж явлаа. «Нуур амгалан бол нугас амгалан» гэж манай цэцэн үг бий. Иймээс манай ард түмэн Стокгольмын уриа дор нэгэн дуугаар үсгээ зурсан юм.

	БНМАУ энх тайвны талынхны Варшав, Венын их хурлуудад оролцлоо.

	Энх тайвныг хамгаалах хууль гарч Монголын энх тайвны талынхны анхдугаар их хурал хуралдав. (Нөхөр Цэдэнбал үг хэлж байгаа зураг).

	Ардын Их хурлын тэргүүлэгчдийн дарга нөхөр Самбууг энх тайвны дэлхий дахины Лениний шагналаар шагнасан нь энх тайвны үйлст манай ард түмний оруулсан гавьяаг үнэлсэн үнэлэлт юм.

	Саяхан болтол зүү утаснаас эхлээд машин техник хүртэлх бүх зүйлийг гадаадаас худалдаж авдаг байсан манай орой одоо арьс шир, ямааны ноолуур зэрэг мал аж ахуйн бүтээгдэхүүний зэрэгцээгээр уул уурхайн үйлдвэрийн бүтээгдэхүүнийг гадаадад гаргаж, оронд нь аж үйлдвэрийн тоног төхөөрөмж, хар болоод өнгөт металлын бүтээгдэхүүн, үйлдвэрлэлийн болон өргөн хэрэгцээний бараа авч байна. 

	Гадаадын зах зээл дээр, ялангуяа ангийн үсний үнэ хаялцах худалдаанд монгол нутгийн ангийн үс өрнөдийн олон орны худалдаа үйлдвэрийнхний сонирхлыг татаж өндрөөр үнэлэгдэж байна. 

	Монголын аж үйлдвэр, үйлдвэрийн хоршооллын байгууллагын бүтээгдэхүүн Москва, Пловдив, Брно, Лейпциг зэрэг газруудад олон улсын яармаг дээр гардаг болов.

	Ард түмний оюун санаа зуун жилээр хавчигдан байсан манай оронд одоо мэдлэг боловсрол, соёл урлагийг сонирхон эзэмших их эрмэлзэл нийтэд түгэн дэлгэрч байна.

	Хувьсгалын дараахан үед шинээр байгуулагдсан монголын залуучуудын театр Москвад болсон олон улсын олимпиадад Англи, Франц ЗХУ зэрэг янз бүрийн орны хорин зургаан театртай хамтран оролцож тэргүүний байр эзэлж байсан юм.

	Олон улсын наадам үзлэгээс монголын жүжигчид олон шагнал хүртсэн билээ. Будапешт, Варшав, Москвад бүжигчид амжилттай тоглож дэлхийн залуучуудын 7-р фестивальд хилчин Цэрэндолгор нэгдүгээр шагнал авсан билээ.

	Залуу Мөнхбат бөхийн дэвжээн дээр дэлхийн аваргуудтай хүч өрсөлдөн барилдсан олимпын тэр наадамд монголын бөхчүүд сайхан амжилт үзүүллээ.

	Зураач Чүлтэмийн «Талын айл» Амгалангийн «Манай орны өглөө», барималч Дамдинмаагийн барьсан баримлууд, сийлбэрч Лувсанцэрэнгийн амьтны дүрс, Балдан Осор дархны алт мөнгөн эдлэлүүд зэрэг монгол зураач барималч урчуудын амьдралын гэрэл гэгээ нэвтэрсэн бүтээлүүд хилийн чанадад үзэсгэлэнд тавигдаж хүмүүсийн сонирхлыг татаж байна.

	Москва дахь хувьсгалын музейд монгол улсын 40 жилийн түүхт замналыг зааны ясаар сийлж үзүүлсэн сийлбэрчин Сэнгээгийн сонин бүтээл байдаг.

	Шинэ нийгэм байгуулагчдын тухай монголын зохиолч Лодойдамба, Удвал, Ванган, Намдаг болон бусад зохиолчдын бүтээлийг гадаадын олон хэлнээ орчуулж сая сая уншигчид амтархан уншиж байна. БНМАУ дэлхийн олон улстай нийгэм шинжлэх ухааны олон талын холбоотой ажиллаж байна.

	Олон улсын бага хурал, чуулга уулзалт, семинарт монголын эрдэмтэд оролцож байна.

	Эдгээрийн зарим нь БНМАУ-д болдог нь манай орны олон улсын нэр хүндийг илтгэж байгаа юм. Хэдэн жилийн өмнө НҮБ-аас явуулсан олон улсын эмэгтэйчүүдийн эрхийн ээлжит семинарыг монголын засгийн газрын урилгаар Улаанбаатарт хийлээ.

	Семинарын даргаар сонгогдсон Ардын Их хурлын депутат, Их хурлын тэргүүлэгч гишүүн зохиолч С. Удвал, Ази, ойрх дорнодын 20-иод орны төлөөлөгчдөд монголын эмэгтэйчүүд нийгэмд ямар суурь эзэлж байдгийн тодорхой жишээ болж байв. Аргал түүж явсан жаал охин (киноны эхний хэсэгт) одоо Говь-Алтай аймгийн хүн эмнэлгийн дотрын ерөнхий эмчээр ажиллаж байна. Бадамжав эмч гэрэлд шинжилгээ хийж дуусаад өвчтөнтэйгөө ярилцана.

	Бадамжав багадаа ийм сайхан хувь заяаг яахин мөрөөдөж чадаа бил ээ.

	Монголын ард түмнийг «Эрин зуун алгасаж яваа» гэж нэрлэдэг болсон нь зүйн хэрэг.

	Нэг хүний наслах хугацаанд монгол орон феодализмаас социализмд дэвшиж колонийн дарлалаас эрх чөлөө тусгаар тогтнолоо мандуулсан улс болжээ.

	Төрөх газар, хүүхдийн цэцэрлэг, хүүхэд саатуулах газар, дотуур байртай сургууль, хүүхдийн нэгдсэн эмнэлэг, энэ бүхэнтэй танилцахад монголын эмэгтэйчүүдэд социализм юу өгснийг тодорхой үзүүлж байна.

	Үүний зэрэгцээ семинарт оролцогчид дарлалаас ангижирсан монголын эмэгтэйчүүд, эрдэмтэд, эмч, багш, агрономч, зоотехникч, тракторч, комбайнчид социализмын үйл хэрэгт ямар их хувь нэмэр оруулж байгааг мэдэж авлаа.

	Хаяагүй эрэгтэйчүүдтэй бүрэн тэгш эрхтэйгээр хөдөлмөрлөж байна.

	 

	* * *

	 

	Ази, ойрх Дорнодын 20 орны далбаа ЗХУ, БНАГУ, БНАПАУ, БНУАУ, АНУ, Энэтхэг зэрэг 40 орны далбаагаар солигдоно.

	БНМАУ-ын ШУА, ЗХУ-ын ШУА, ЮНЕСКО-ийн санаачилгаар 1970 оны зун монголын нийслэлд дэлхийн монголч эрдэмтдийн их хурал боллоо.

	Их ойн өмнө монголч эрдэмтэд, нийгэм улс төрийн зүтгэлтнүүд монгол улсын 50 жилийн хөгжилтэй танилцав.

	Түүхч хайгуулч, эдийн засагч, газар зүй археологич, монголын тухай шинжлэх ухааны бүтээл бичсэн хүмүүс тус оронд ирж «Монголын гайхамшиг» гэдгийг нүдээрээ үзлээ.

	«Эсгий хот» гэгдэж байсан Өргөөг монголын нийслэл, орчин үеийн шинэ залуу Улаанбаатартай, зүйрлэхэд бас л «Монголын гайхамшиг» харагдаж байна.

	Хотын хүн амын хагас хувь болох залуучуудад өнөөгийн шинэ амьдрал, түүний өсөлт хөгжилт, хурдан явц нэгэнт ижил дасал болжээ.

	Хүний хөдөлмөрийг хөнгөвчилж, механикжуулж автоматчилсан орчин үеийн дамжлагатай үйлдвэрийн цех юм уу их сургуулийн танхим, үймээн шуугиантай цэнгэлдэх хүрээлэн цөм залуучуудад ижил дасал болж оройн чөлөөт цагаараа улсын дуурь бүжгийн театрт сонгодог бүжиг буюу орчин үеийн монгол хөгжмийн зохиолчийн шинэ дуурийг үзэж байна.

	Галт тэрэг, нисэх онгоцонд суугаад аймгийн төв хүрнэ гэдэг хамгийн хялбар хэрэг болжээ. Аймгийн төв суурин газар ч хотоос бараг ялгагдахгүй болж саруул тохилог орон сууц, сургууль театр, эмнэлэг, холбоо баригдаж Улаанбаатартай шууд утсан харилцаатай болжээ.

	Аймгаас чиглэлийн автобусанд суугаад хэдхэн цагийн дотор урьд 7 хоног юм уу сараар явж байсан газартаа хүрнэ.

	Дайны дараа өссөн залуучууд зөвхөн сургаар мэдэх хоньчин малчин хүний урьдын амьдралыг орчин үеийн техник соёлын өндөр хөгжилтэй яаж зүйрлэх билээ.

	Ард түмний бэрхшээл туулж олсон одоогийн амьдралын үнэ цэнийг мэдэж ирээдүйгээ соргог харж чаддаг байхын тулд өнгөрснийг сайн мэдэж байх ёстой.

	Налайхын хуучин уурхай, эндээс хөдөлмөрийн ууган баатар Даваажав төрсөн түүхтэй.

	Энэ уурхайд урьд нүүрсийг дэнгийн гэрэлд хүрз зээтүүгээр малтаж байв. Уурхайгаас морин тэргээр нүүрс ачиж гаргадаг байлаа.

	Дэнгийн оронд уурхайн бүдэг гэрэлт цахилгаан дэнлүү хэрэглэх болсон нь тэр үедээ ихээхэн шинэ зүйл болж байжээ.

	1930-аад оны үед уурхайд «ЯАЗ» гэдэг зөвлөлтийн техникээр нүүрс зөөж, цахилгаан хүчний тусламжтай контейнероор нүүрсээ гаргах болов.

	Энэ уурхай нэлээд хугацааны турш ганцаараа Улаанбаатарын үйлдвэрүүдийг хангадаг байжээ.

	Тэр үед тавигдсан 30-аад км урт, нарийн төмөр зам нь монголын төмөр замын тээврийн эхнийх нь юм.

	Одоо энд бүрэн механикжиж автоматчилсан Налайхын их уурхай ажиллаж байна.

	Баатар Даваажав маань хөдөлмөрийн баатар Отгонцагаан, Түвшин нарт халаагаа өгч улсаас тэтгэвэр аваад зүй ёсныхоо амралтыг эдэлж байна.

	Өдрөөс өдөрт өргөжин тэлж байгаа үйлдвэрлэлийн хэрэгцээг Налайхын их уурхай дангаар хангаж чадахаа больж Зөвлөлтийн техник эдийн засгийн тусламжтайгаар байгуулагдсан Шарын голын нүүрсний уурхай манай улсын нүүрс үйлдвэрлэлийг 2 дахин нэмэгдүүлж жилдээ сая нэг зуун мянган тонн нүүрс гаргаж байна.

	Түлш эрчим хүчний үйлдвэр улам тэлж өргөжин эх орны газар болгонд нүүрсний хайгуулын ажил хийгдэж бараг бүх аймагт нүүрсний нөөцтэй болохыг илрүүлээд байна.

	Дундговь аймгийн Өвдөг худгийн нүүрсний орд газар манай орны хамгийн том уурхай болон гээгдэх юм.

	Одоохондоо энд орон сууц, цахилгаан станцын өндөр барилгууд хараахан сүндэрлэж босоогүй зөвхөн хайгуулчид ирээдүйн их уурхайн дүр зургийг сэтгэлдээ харж шинжлэн судлах ажлаа үргэлжлүүлж байна.

	 

	* * *

	 

	Бүрэнхий гэрт хэдэн банди хүжийн галын гэрлээр ном уншиж байна.

	Энэ хэсэг цахилгаан гэрэл туяарч зурагт радио тавьсан тохилог гэрийн дотоод байдлын зургаар солигдоно.

	Аймаг сум бүрд дизель цахилгаан станц ажиллаж байна.

	Уужим тал гүвээ толгодыг дамжсан өндөр хүчдэлийн шугамаар төвийн системд холбогдсон нэгдэл сангийн аж ахуй суурин газрууд олширсоор байна.

	Улаанбаатарын цахилгаан станц, улс орны цахилгаан эрчим хүчний хэрэгцээг дангаар хангаж чадахаа хэдий нь байжээ.

	Олон зуун үйлдвэрийн суурь машин, цахилгаанаар хонь хяргах, үнээ саах, аппарат, уул уурхайн цахилгаан өрөм. Дашрамд цахилгаан өрмөөр ажиллаж байгааг сонирхож хөдөлмөрийн баатар аварга өрөмдөгч Сэрчиндоржтой танилцъя.

	Улаанбаатарын олом давхар орон сууцын гэрэл туяарсан цонх, цахилгаан шатуут харагдана. Улаанбаатарын цахилгаан станц, улс орны шаардлага, хөгжлийг даган өргөжиж тэлсээр Толгойт, Дархан, Сүхбаатарын цахилгаан станцуудтай холбогдон цахилгаан эрчим хүчний улсын нэгдмэл систем болж томоохон хотууд цахилгааны найдвартай хангамжтай болсноор барахгүй улс орноо хөдөө хотгүй цахилгаанжуулах их ажлын эх суурь нэгэнт тавигдлаа.

	 

	* * *

	 

	Халуун салхинд элс хийсэж усгүй ширгэсэн голын сав руу шууран нурж байна. Энд тэнд хатангир заг мод хааяа ширгэсэн худаг дайралдана... Говь нутаг урьд иймэрхүү байснаас ч «Говийн хүн болсноос хангайн бух болж төрсөн нь дээр» гэлцдэг байжээ.

	Энэ тарчиг нутгийг ус л амьдруулах байлаа. Устай ч боллоо! Таван жилийн төлөвлөгөөний жилүүдэд ямар их хөрөнгө хүч зарцуулж нүсэр том ажлын дунд говь ямар их далайцтай өөрчлөгдсөнийг харцгаа! 22000 уурхайн худаг 2000 өрөмдмөл худаг гаргасан.

	Энэ ажил Зөвлөлт, Болгар, Унгар нөхдийн туслалцаатайгаар цаашид үргэлжилж байна.

	Монгол Зөвлөлтийн мэргэжилтнүүд Завхан голын усыг Гуулины сувгаар урсгаж ангасан газрыг ундаалж байна.

	«Коммунизмын зам» нэгдлийн ногооны талбайд эрдэнэ шиш, өргөст хэмх, чинжүү, улаан лоолийн ургац авч байна. Эрдэнэ шишийг малын тэжээлд хэрэглэж, бод малын сүрэг өсөн нэмэгдэх бололцоотой болжээ.

	 

	* * *

	 

	Говьд нефть олж Дорноговь аймгийн нутагт нефть боловсруулах үйлдвэр ажиллаж байна.

	Дугуйт тракторын анжсаар мөр гаргаж байснаас гучаад жилийн хойно 1959 онд нийслэл хотоос туг намируулсан машин дүүрэн залуус атрыг эзэмшихээр гарч байна. Энэ баримтат кадр одоо түүх болжээ. Тэр үед Зөвлөлтөөс 3000 машин, 7500 орчим трактор, 14000 комбайн 25000 цахилгаан станцыг ирүүлсэн юм.

	Зөвлөлт зөвхөн техникээр туслаагүй, Зөвлөлтийн мэргэжилтнүүд олон зуун комбайнч тракторчдыг бэлтгэлцэж хагас сая гаруй га тариаланд тохиромжтой газрыг ашиглахад туслалцжээ.

	Энэ тусламж нь амжилтад хүрэхэд шийдвэрлэх нөхцөл болсон юм. Энэ явдал үр тарианы болоод мал аж ахуйн чиглэлийн сангийн аж ахуйнуудыг суурин амьдралд шилжүүлэх чухал нөлөөтэй боллоо.

	Атрыг эзэмшсэн анхны жил га тутмаас 11, 4 центнер ургац авч улсын хэмжээгээр 8 сая пүү тариа хураалаа.

	Ингэж урьд гадаадаас гурил авч байснаа улсын хэрэгцээт тариаг өөрсдөө хангаж мөн гадаадад гаргадаг болов.

	Атар эзэмшсэн анхны жил олон нэгдэл сангийн аж ахуй өндөр амжилтад хүрч, Сэлэнгэ аймгийн Ерөөгийн сангийн аж ахуй хөдөлмөрийн гавьяаны улаан тугийн одонгоор шагнагдав.

	Аж ахуйн ашигт ажиллагааны түвшин дээшилж, орон сууц соёл ахуйн байгууллага нь өргөжиж, бараг бүх малчид нь тохилог байранд оржээ.

	Хэнтий аймгийн «Хөдөлмөр» нэгдэл ч сайхан амжилтад хүрч нэгдлийн төв тохилог суурин болж радио зангилгаа, зоорь, хөргөгч, сүүний завод, мужааны газар, мал эмнэлгийн салбар, гуанз, долоон жилийн сургууль, олон зуун шинэ байшинтай болж аймагтаа тэргүүлжээ.

	Энэ нэгдэл малын ашиг шим нэмэгдүүлэх зорилтыг амжилттай шийдвэрлэж ирэв. Малын ашиг шим нэмэгдүүлэх явдал нь нэг хүнд оногдох малын тоогоор дэлхийд дээгүүр ордог манай орны амьдралд элбэг дэлбэг болохын нэг үндэс юм.

	Энэ нэгдэл нутгийн бүдүүн ноост хонийг алтай үүлдрийн хоньтой эрлийзжүүлж ноосны чанарыг сайжруулан нарийн ба хагас нарийн ноост хонь үржүүлж байна. Ноос сүүний гарц нь дээшилж байна.

	Ардын их хурлын тэргүүлэгчдийн зарлигаар хоньчин Н. Нямдорж, зоотехникч Г. Дамдинжав, ногоочин Э. Дондов нарын олон нэгдэлчид оцон медалиар шагнагдаж нэгдлийн дарга Чойдорж хөдөлмөрийн баатар цол хүртжээ.

	Ургамал газар тариалангийн хүрээлэнд шинжилгээний ажилтан Зундуйжанцан, Өлзий нар үр тарианы ургацыг нэмэгдүүлэх аргыг судалж байхад Борнуурын сангийн аж ахуйнхан тариан талбайг хиймэл аргаар усжуулах ажил хийж байна.

	Манай улсад хөдөө аж ахуйн шинэ салбар үр жимсний аж ахуй бий болж Шарын голын туршлагын станц, дайн дажны хөл болж байсан Халх голын районд эх орны алим жимс ургаж байна. 

	Жимс ногоо ид боловсрох цагаар хэдэн зуун комбайн тариа хадлангийн ажилд гарч боловсорч гүйцсэн алим жимс өнгө хослон жигдэрч монгол нутгийн намрын улирал гоо сайхан байдаг.

	Урьд хувийн өмчтөн байгаад одоо нэгдлийн гишүүн болсон малчид социалист шинэ ухамсар, хөдөлмөрт харьцах шинэ харьцаатай болсон нь нэгдлүүдийн нэрийн нь хархнаа ч илэрхий харагдана.

	«Гэрэлт зам», «Энх амьдрал», «Жаргалант»

	Хуучны хоцрогдлыг түргэн даван туулах гэж эрмэлзсэн ард түмний ирмүү хөдөлмөр их чармайлтын үр дүнд аз жаргалаа олж авсныг монголын ард түмэн мэдэг юм. Энэ их ололт амжилтад Зөвлөлтийн ард түмэн үлэмж их тусламж үзүүлсэн. Ийм тусламж үзүүлэхийг Ленин амласан юм.

	Барилга үйлдвэр завод, нефтийн үйлдвэрийн дэвсгэр дээр «Монгол банк», «Монгол транс», «Совмонголпромстрой», «Монсовунер», «Совмонголметал», «Монголнефть» гэсэн монгол зөвлөлтийн хувь нийлүүлсэн байгууллагуудын нэрс харагдана.

	«Зөвлөлт монголын хамтарсан байгууллагууд байгуулагдсан нь манай орны улс төрийн тусгаар тогтнолыг бэхжүүлэх, эдийн засгийн биеэ даасан байдлыг тогтооход найдвартай үндэс болж байсан юм» гэж Н. Цэдэнбал МАХН-ьн Төв Хорооны бүгд хурал дээр хэлсэн билээ.

	Энэ хамтын нөхөрлөл нь гайхамшигт үр шимээ өгч, уг байгууллагуудыг БНМАУ-ын өмч болгон шилжүүлэхэд зөвлөлтийн мэргэжилтнүүд монголын мэргэжлийн ажилчдад туршлагаа шилжүүлэн өгсөн билээ.

	 

	* * *

	 

	«Улаанбаатарын төмөр зам» гэдэг бас нэгэн байгууллага бий. Үүнийг мөн өнгөрсөн түүхтэй харьцуулан үзүүлье. Дайн дууссаны дараахан, хорь гаруй жилийн өмнө тэмээн хөсгийн зөргөөс өөр замгүй байсан үед зөвлөлт монголын барилгачдын хамтын чармайлтаар төмөр зам байгуулж эхэлсэн бөгөөд төсөл зохиохоос эхлээд зам тавих хүртэл барилгачдын туулж өнгөрөөсөн замыг кино баримтаас сэргээн үзүүлнэ. Москвагаас анхны галт тэрэг Улаанбаатарт орж ирсэн 1949 оны 11-р сарын нэгэн баярт өдрийг бид үзнэ. Төмөр замын шинэ буудлын талбайд гоёлын хувцсаа өмсөж туг далбаа намируулан цугларсан морьтой, явган хүмүүс дэлхийн шинжлэх ухаан соёлын төв Москватай ган замаар холбогдсоны их баярыг тэмдэглэж байна.

	Зам тавилтын ажил үргэлжилсээр долоон жилийн дараа төмөр зам тус орны умарт хилээс өмнөд хил хүрч Замын-Үүдийн хилийн станцаар дамжин Хятадын төмөр замтай нийлсэн юм.

	Энэ төмөр зам улсын эдийн засгийн цаашдын хөгжилд, ард түмний аж байдлыг дээшлүүлэхэд маш чухал ач холбогдолтой болов.

	Социализмын үндсийг байгуулах замд нам ард түмний олсон ололт «Нэг жил нь арван жилтэй тэнцэх» таван жилийн төлөвлөгөөнүүдийн асар их үр дүн нь ийм байлаа.

	 

	* * *

	 

	Энэ их өөрчлөлт хувьсалтууд 1960 онд хуралдсан БНМАУ-ын ардын их хурлын анхдугаар чуулганаар баталсан шинэ үндсэн хуульд тусгагдсан юм.

	Үүнд тус улс социалист хөгжлийн үндсийг тавихаас социализмын байгуулалтын ажлыг дуусгах, социализмын материал техникийн баазыг байгуулах ажилд шилжин орсныг тэмдэглэжээ.

	Үүнийг МАХН-ын XIV их хурлаар хэлэлцсэн, улс ардын аж ахуйг хөгжүүлэх III таван жилийн төлөвлөгөөний удирдамжид бичсэн юм. 

	1966 оны 1-р сард н. Брежнев тэргүүтэй Зөвлөлтийн нам, засгийн төлөөлөгчид монгол оронд айлчилсан нь Зөвлөлт монголын харилцааны түүхэнд шинэ хуудас нээсэн юм. 1946 онд байгуулсан найрамдал харилцан туслалцах тухай гэрээний хугацаа дууссан тул найрамдал, хамтран ажиллах харилцан туслалцах тухай 20 жилийн хугацаатай шинэ гэрээ байгууллаа.

	Энэ нь БНМАУ-д өөрийн эдийн засгийн дотоод гадаад бодлогыг удаан хугацаагаар төлөвлөх өргөн бололцоог нээж өгсөн юм.

	Мөн бусад социалист орнуудтай ч эдийн засгийн хамтын ажиллагаа өргөжиж 1962 онд БНМАУ, Эдийн Засгийн Харилцан Туслалцах Зөвлөлд орлоо.

	Социалист найман орны хамтран босгосон жавхлант ордон Москвад сүндэрлэж байна. Энд бусад орнуудын далбаатай зэрэгцэж БНМАУ-ын далбаа намирч байна. Тус зөвлөлийн ээлжит хуралдаанд монголын төлөөлөгчид үг хэлж байна. Улс түмний дэлхий дахины хоршооллын тухай, дэлхийн социалист аж ахуйн тухай бараг тавин жилийн өмнө Ленин мөрөөдөн ярьж байсан бил ээ.

	Социалист Орнуудын Эдийн Засгийн Харилцан Туслалцах Зөвлөл байгуулагдсан нь Лениний мөрөөдлийг биелүүлж байгаа анхны алхам юм.

	ЭЗХТЗ зөвхөн харилцан ашигтай худалдаа хийх төдийгүй хөдөлмөрийн хуваарийг хамгийн оновчтой зохицуулсны үндсэн дээр улс бүхэн эдийн засгийн хувьд аль ашигтай бүтээгдэхүүний үйлдвэрлэлийг өөрийн оронд төрөлжүүлэн хөгжүүлж төлөвлөгөөтэй нийлүүлэх юм. ЭЗХТЗ бол капитализмын хүчний эсрэг улс төрийн эдийн засгийн нэгдмэл бодлого явуулах, социалист интернационализмын багаж хэрэглүүр юм.

	ЭЗХТЗ бол «Урьд нь хоцрогдож явсан орнууд тэргүүний хөгжилтэй орнуудын тусламжтайгаар капиталист хөгжлийн шатыг алгасаж социализмд орж болно»... гэсэн Лениний заалт хэрэгжин биелж байгаа нь юм.

	Үүний тодорхой жишээ нь Европын хөгжилтэй орнуудтай, юуны өмнө ЗХУ-тай БНМАУ-ын тогтоосон харилцаа юм.

	Монгол бол зөвхөн тал говийн орон биш, бараг гар хүрч ашиглагдаагүй хүдэр эрдсээр арвин уул нуруу, ой тайгын орон билээ.

	Ногоон тал гэж нэрлэгддэг ойн баялгийн хувьд тус орон ой модоороо алдаршсан финляндаас дутуугүй юм.

	Социализмын материал техникийн баазыг байгуулах тухай МАХН-ын XIV их хурлын шийдвэрт дээрх баялгийг эзэмших аж үйлдвэрийн шинэ шинэ район байгуулах асуудлыг дэвшүүлсэн юм.

	Тэдгээр шинэ районы нэг төв нь тус орны дорно нутагт байгаа Чойбалсан хот бил ээ. Улаанбаатар, Дарханы дараа орох эдийн засгийн 3-р бааз юм. Чойбалсан Соловевскийг холбосон төмөр замын энэ чухал зангилгаа хотод ноос угаах үйлдвэр, багсармал тэжээлийн үйлдвэр баригдаж илчний цахилгаан станц ашиглалтад оржээ. Энэ районд нүүрсний уурхай бий. Болгарчууд тэнд мах комбинат барилаа.

	Энэ хот аж үйлдвэрийн томоохон төв болж удалгүй арваад мянган хавтгай дөрвөлжин метр орон сууцын барилга, нэгдсэн эмнэлгийн барилга ашиглалтад орох гэж байна.

	Энэ районы аж үйлдвэрийн бүтээгдэхүүний тэн хагасыг гянт болдын хүдэр, хайлуур жонш зэрэг уурхайн бүтээгдэхүүн эзэлдэг.

	Уул уурхайн баялгийг ашиглах ажил үргэлжилсээр байна. Монгол орны умар хил Сүхбаатар хот бол төмөр замын том зангилгаа болохоос гадна модны үйлдвэрийн чухал төв юм.

	Эндэхийн модны үйлдвэрийг одоо дахин тоноглон өргөтгөж байна.

	Энд модоор дутагдахын зовлон байхгүй билээ. Мод бэлтгэж байгаа ажиллагааг харахад хангалттай юм.

	 

	* * *

	 

	Орчин цагийн монгол орны гол «гайхамшиг» нь Дархан хот, Улаанбаатар хотын дараа орох аж үйлдвэрийн төв. Энэ хот өрнөнгүй сайхан өнгөтэй болж байна.

	Машинууд өдөр шөнөгүй сүлжилдэн цавчилдаж байсан Сэлэнгийн хөндийгөөр одоо БНМАУ-д ирж байгаа ачаа тээвэрлэсэн галт тэрэг төмөр замаар давхиж байна. Мөн Дарханаас нүүрс, цемент, тоосго, үр тариаг зүг зүг рүү тээвэрлэсээр байна.

	Дархан хотыг амжилттай байгуулахад БНМАУ, Эдийн Засгийн Харилцан Туслалцах Зөвлөлд орсон явдал сайн нөлөө үзүүлсэн юм.

	Одоо Дархан хотын нэхий эдлэлийн үйлдвэрийн тоноглолыг Болгар улсад угсарч байна. Зөвхөн Болгар төдийгүй хамтын нөхөрлөлийн бүх оронд монголын захиалгыг гүйцэтгэж байгаа юм.

	Зөвлөлтийн хүмүүс зөвлөлт монголын хэлэлцээрээр авсан үүргээ биелүүлж шинэ таван жилийн төлөвлөгөөний барилгын төслийг зохиосоор байна.

	Москвагийн Лихачевын нэрэмжит заводын төмөр замын буудал дээр монголд илгээх машиныг ачиж байна.

	Ленинградын «Электро-сила» заводын туршлагын талбайд Улаанбаатарын цахилгаан станцын уурын турбиныг туршиж байна.

	«Уралмаш» заводынхон монголд зориулсан өрөмдөлтэйн шинэ суурь машинууд, Ворнежийнхон экскаваторууд, Ташкентынхан токарийн суурь машинуудыг бүтээж байна. 

	Монголын захиалгыг хийж байгаа бүх заводыг кинонд үзүүлэх боломжгүй билээ.

	Чехословак улсаас цементийн заводын асар том хэрэгслүүдийг монголд илгээж байна. Унгар улсад Улаанбаатарын эмийн заводын тоноглол, оёдлын үйлдвэрийн машинуудыг бэлтгэж байна.

	БНАГУ-ын оптик механикийн заводод, монголын их сургууль, Улаанбаатар дахь одон орныг судлах газарт зориулан телескоп, микроскоп угсарч байна.

	Дархан хотын тухай дахин ярилцъя. Дархан гэдэг энэ үг одоо асар том утга учрыг хадгалж тус хотыг хөгжүүлж дэгжүүлэх талаар ажиллаж байгаа хүмүүсийн хоорондох их найрамдлыг дархлах газар болж байна.

	Чехословак, Польш улсуудын тусламжаар монголчууд цемент тоосго төмөр бетон эдлэлийн үйлдвэрүүд байгуулж Унгар улс орчин үеийн мах комбинат байгуулж байна. Одоо Дархан хот барилгын үйлдвэрийн гол бааз болоод байна.

	Саяхан болтол цементийг гадаадаас авч байсан бол цементийн завод бүрэн чадлаараа ашиглагдах болсноос хойш улсын цементийн бүх хэрэгцээ хангагдаж байна. Төмөр бетонон конструкцын завод одоо бүрэн чадлаараа ажиллаж, модны үйлдвэр, барилгын стандарт эдлэл гаргасаар байна.

	Дархан хот хөдөө аж ахуйн томоохон төв район болж тус хот орчмын үржил шимт хөндийгөөр улаан буудай бусад үр тарианы ургац хураан авах боломжтой боллоо. Үүнийг Дарханы сангийн аж ахуй болон Хэрлэн баян нэгдлийн жишээнээс үзэж болно.

	Энэ нэгдэлд Зөвлөлтийн машин техникийн тусламжтайгаар тариа будаа хурааж тус бүр 16 мянган толгой малын багтаамжтай мал аж ахуйн комплексууд байгуулагдаж байна.

	Ойрын хугацаанд тариалангийн талбай барагцаалбал гурав дахин нэмэгдэнэ. Хотын мах сүү, сүүний бүтээгдэхүүн, идэшний ногооны хангамж сайжирна.

	Монголд хамгийн том сургуулийн комбинат Дархан хотод ажиллаж тэнд Зөвлөлт Монголын туршлагатай мэргэжилтнүүд багшилж байна. Тус комбинат чулуучин, мужаан, будагчин, жолооч, бульдозерч, цахилгааны мэргэжилтэн хэдэн мянган хүнийг сургажээ.

	Эндээс төгсөгчид одоо олон барилга дээр ажиллаж байна. Дарханд монгол, зөвлөлт, Болгар, Унгар, Чех барилгачид мэргэжилтнүүд ажиллаж байна. Тэд хамт хөдөлмөрлөж хамт сурч хамт амарч байна. Тэд орос, монгол, болгар, чех үгс хутгалдсан сонин яриатай.

	Одоо Улаанбаатар хотод тус орны бүх бүтээгдэхүүний 60 гаруй хувийг гаргаж байна. Нийслэлд ажилчин ангийн хамгийн том отряд хөдөлмөрлөж байгаа юм. Аж үйлдвэрийн комбинат бол тус орны томоохон үйлдвэрийн газар билээ. Одоо тус комбинат дотроо арав гаруй үйлдвэр ажиллаж үйлдвэрийн бүх бүтээгдэхүүний зургааны нэг хувийг гаргаж байна. Дэлхийд хамгийн хүчирхэгт тооцогдох шевредийн завод, жилд 1300000 хонины арьс боловсруулахаар тооцоологдсон юм. Одоо энэ комбинатад 4 мянга гаруй хүн ажиллаж байна.

	Ардын засгийн жилүүдэд бий болсон монголын ажилчин анги тус орныг үйлдвэржүүлэх дэвшүүлэхэд намдаа туслагч асар том хүчин боллоо. Орчин үеийн автомат суурь машин, механизмаар тэргүүн зэрэг тоноглогдсон нийслэлийн талхны завод, сүүний завод, нэхмэлийн болон гутлын үйлдвэр, байшин үйлдвэрлэх комбинат, мах комбинат зэргийг үзүүлэхийн дашрамд уг үйлдвэрүүд сүүлийн арван жилд шинээр байгуулагдсан тухай төдийгүй мөн монголын мэргэжилтэй ажилчид хэрхэн чадамгай ажиллаж хөдөлмөрийн бүтээмжийг хэрхэн дээшлүүлж, социалист бригадын гишүүд гавшгайчид хөдөлмөрийн ямар амжилтаар хувьсгалын 50 жилийн ойг угтаж байгааг болон IV таван жилийн төлөвлөгөөг хугацааны нь өмнө биелүүлэхээр ажиллаж байгааг өгүүлнэ.

	Тус орны эдийн засгийн хүчин чадлыг нэмэгдүүлэхэд социалист орнууд, юуны өмнө ЗХУ-ын тусламж үнэлж баршгүй ач холбогдолтой байна.

	1969 оны арван хоёрдугаар сард Улаанбаатарын телевизийн «орбит» станц ашиглалтад орлоо.

	Үүний ачаар зөвхөн нийслэл хот аймгийн төвүүдэд төдийгүй хөдөөгийн малчны гэрт Улаанбаатар-Москвагийн телевизийн нэвтрүүлгийг хүлээн авч байна.

	Зөвлөлтийн барилгачдын тусламжтайгаар Туул голын эрэгт үерийн хамгаалалт хийх, гүүр барих ажил дууслаа. Энэ нь үзэмжит Улаанбаатар хотыг догшин ширүүн голын үерээс хамгаалж байна.

	1967 онд энэ голын үерийн уршгаар нийслэлийн оршин суугчид болон албан үйлдвэрийн газруудад ихээхэн хохирол учирсан юм. 1970 онд нийслэлд шинэ шинэ үйлдвэрийн газруудыг байгуулсаар байна.

	БНАГУ-ын тусламжаар орчин үеийн мах комбинат байгуулж, Чехословак улсын тусламжтайгаар хамгийн сүүлийн үеийн техникээр тоноглогдсон савхин эдлэлийн комбинат байгуулж, Унгар улс оёдлын фабрик байгуулахад тусалж байна.

	Колоничлогчдын уршиг болсон хоцрогдлыг арилгаж, эрин үеийн амьдралаас хоцрогдохгүйн тулд шинэ монгол улс цаг хожиж түргэн явцтай хөгжих ёстой.

	Намынхаа удирдлагын дор тавин жилийнхээ ойтойгоо золгож байгаа тус оронд интернационалч эв нэгдлийг шинж тэмдэг, Монголын социалист шинэ ололт амжилт бүтээлийн гэрч тэмдэг алхам тутам харагдаж байна.

	Аж үйлдвэрийн газруудын зэрэгцээгээр нийгэм ахуйн барилгын ажил амжилттай хөгжиж байна. Ардын хувьсгалын 50 жилийн ойн өмнө Улаанбаатар хотод 100 мянган кв метр орон сууцын барилга баригдах гэж байна.

	Ардын засгийн 50 жилийн дотор монгол нутагт гайхамшигт өөрчлөлт гарсны дотроос хамгийн том нь шинэ хүн бий болсон явдал юм.

	Олон зуун жилийн колоничлолын уршиг болсон дундад зууны үеийн харанхуй хоцрогдмол байдлаас гарсан монголын ард түмэн эрчимт хөгжлийн үр дүнд XX зууны тэргүүний үзэл санаа, шинжлэх ухаан техникийн дэвшилттэй мөр зэрэгцэн ирлээ.

	Өнөөдөр монголчууд тэргүүний техник соёлыг эзэмшигчид болоод байна. Орчин үеийн хүчирхэг нисэх онгоцыг монгол нисгэгч Ундраа, илчит тэргийг хөдөлмөрийн баатар машинч Ойдов ням нар жолоодож байна. Тусгай хөтөлбөрөөр жолоодох зорох машин дээр тус орны шилдэг ажилчид ажиллаж байна.

	Дарханы цахилгаан станцын жолоодлогыг монгол инженер залж байна.

	Монголын ардын армийн бүрэлдэхүүн өөрчлөгдлөө. Одоо монголын ардын армийн дайчид, дунд юм уу дээд боловсролтой хүмүүс байгаагийн зэрэгцээгээр нарийн мэргэжилтэй болохын тулд тооцооны төвүүдэд ажиллаж пуужингийн буудлагыг жолоодож орчин үеийн танкийг эзэмшиж дуунаас хурдан онгоцоор нисэж, мэдлэг чадвараа нэмэгдүүлсээр байна.

	Ардын хувьсгал ард түмэнд мэдлэг эзэмших зам нээж өглөө.

	Ядуу малчны хүүхдүүд өнөөдөр гадаад орнуудад ч нэр төртэй эрдэмтэд болоод байна.

	Саявтар шинжлэх ухааны академийн ерөнхийлөгч түүхч эрдэмтэн Ширэндэвт Англи улсын Лидевеневийн их сургуулийн хүндэт доктор цол олголоо. Томоохон эрдэмтэн академич доктор Ринчен оюутнуудад лекц уншиж байна.

	Академич доктор Шагдарсүрэнтэй бид сайхан тоноглогдсон Улаанбаатарын нэгдсэн эмнэлгийн тасагт хагалгаа хийж байхад нь уулзлаа. Энэ хүн зүрх судасны мэс заслын ухаанд авьяас чадлаа зориулжээ.

	Биологийн шинжлэх ухааны доктор Тойвгоо лабораторид шинжилгээ хийж байна.

	Залуу эрдэмтэн Баасанжав одон орныг судлах газарт гариг ертөнцийг судалсаар байна. Эрдэмтэн Чадраа атомын нууцыг судалж байна.

	Ардын засаг жирийн хөдөлмөрчдөд авьяас билгээ дэлгэн цэцэглүүлэх хязгаарлашгүй боломж нээж өглөө.

	Монголын бүжигчин Шаравдорж П. И. Чайковскийн «Хунт нуур» бүжгийн жүжигт сонгодог бүжгээс бүжиглэж, ардын жүжигчин Пүрэвдорж Москвагийн их театрын тайзнаа дуулж байна.

	Төгөлдөр хуурч Эрдэнэчимэг Чайковскийн нэрэмжит олон улсын уралдаанд Чайковскийн концертыг тоглож байна.

	Монголын ард түмний ололт амжилтыг үнэлэхэд түүний өнгөрсөн өнөө хоёрыг харьцуулж ямар их бэрхшээл даван туулснаар нь дүгнэж болно.

	Феодализмаас социализмд колоничлолоос эрх чөлөө тусгаар тогтнолд хүрэх их үсрэлтийг нэгэн хүний амьдрах хугацаанд хийж чадлаа.

	 

	* * *

	 

	Бид салахын ёс хийж амжаагүй баатартайгаа наадмын өдөр Сүхбаатарын талбайд баярын жагсаалд уулзаж байна.

	Чимэг, цэцэг, хөгжим.

	Улс бүхэнд тэр орны хүн бүхний сэтгэлд дотно санагдах дурсгалт газар, дурсгалт өдөр байдаг. Монголын ард түмний энэ дурсгалт газар нь Сүхбаатарын талбай.

	Тэр дурсгалт өдөр нь Ардын хувьсгалын ялалтыг тунхагласан 1921 оны 7-р сарын 11-ний өдөр бил ээ. Улс бүхний нийслэл өөрийн давтагдашгүй нэгэн онцлог өнгө төлөвтэй байдаг. 

	Улаанбаатар хотын онцлог нь залуусын цог жавхаа юм. Энэ хот гэрэл гэгээтэй, хөгжил хөдөлгөөнтэй, шинэ залуугаараа онцлог.

	Монголын ард түмний хайрт удирдагч Сүхбаатарын хөшөөг ирээдүй өөд тэмүүлсэн түүний морьтой дүрээр дүрсэлжээ.

	Одоо ч тэр, гэрэлт ирээдүй коммунизм өөд урагш давшихыг ард түмэндээ уриалсаар байна.

	1970 оны 5-р сар Москва-Улаанбаатар

	 

	

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Автоматаар үүсгэсэн тайлбар]

	 

	 


1974 оны хэвлэлийн Хэвлэн нийтлэлийн мэдээлэл:

	МОНГОЛЫН ЗОХИОЛЧДЫН ЭВЛЭЛ 

	 

	П. Лувсанцэрэн 

	 

	ОДДЫН ДОР

	(өгүүллэг, шүлэг)

	 

	Эмхэтгэн нийтлүүлсэн Д. Дагвадорж

	Редактор С. Дашдэндэв.

	 

	Зураач Г. Актив

	Уран сайхны редактор Д. Сандагдорж

	 

	Техник редактор Т. Тогтох

	Хянагч Ж. Артөр, Л. Нямгэрэл

	 

	А-52681. 

	Өрөлтөд 1973 оны 12-р сард.

	Хэвлэлтэд 1974 оны 2-р сард шилжүүлж 

	6400 хувь хэвлэв. 

	 

	Цаасны хэмжээ 84X108, 32 

	Х. х. 5, 5 

	X. н. х 8,82 

	Т. х. 8,12 

	 

	За № 398 

	Хэв. Газ. №332/73.

	 

	Улсын хэвлэлийн газар. 

	Улаанбаатар Их сургуулийн гудамж, 1.

	 

	Улсын хэвлэлийн комбинатад хэвлэв.

	Сүхбаатарын талбай, 2.

